
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Монгол түмний сайн танил Гаврийл Филиппович Кунгуров гуайн бас нэг номыг багачууд та нартаа толилуулж байна.

	Энэхүү зохиолд гарч буй, Зөвлөлтийн олон ястан үндэстний нэгэн, алс бөглүү хойд хязгаарын урцан гэрт амьдрагч Эвенчүүд бол гарал үүсэл, зан заншил, хэл, угсааны хувьд «Эвенк» гэж нэрлэгдэх хамниганы омог аж.

	Эвенчүүдийн уг үндэс угсаа нь Ази тивийн төв Байгаль нуурын сав Амар мөрний орчмоор чулуун ба хүрэл зэвсгийн үеэс суурьшиж байсан бөгөөд 17 дугаар зууны үеэс Енисей мөрнөөс Агнуурын тэнгис хүртэлх ой тайгын бүсэд тархан суурьшиж эхэлжээ. Тэд ихэнхдээ нүүдлийн хэлбэртэй бугын аж ахуй, ан агнуур эрхлэн Октябрийн хувьсгалаас өмнө харанхуй бүдүүлэг амьдарч байсан бол Зөвлөлт засаг тогтсоноор хөгжлийнхөө шинэ замд орсон юм.

	Иймээс бид хэдийгээр Эвенк болон Эвен нь өчүүхэн төдий ялгаатай байгаа боловч угтаа угсаатны зүй ёс заншил болон хэлний нийтлэгийн хувьд нэгдмэлийн учрыг харгалзан эдгээр ястны өвөрмөц байдлыг нь аль болох тодруулж нийтэд нэршин тогтсоноор Эвен гэж орчууллаа. Та бүхнээ толилуулж буй энэ ном нь Кунгуров гуайн анхны ном бөгөөд 40-өөд жилийн тэртээ хэвлэгдсэн ч гэсэн хүүхэд багачуудын хайр сонирхлыг татаж ЗХУ-д 6 дахин хэвлэгдэж мөн болгар, герман, чехословак, румын зэрэг хэл дээр орчуулагдсан болно. Энэ номыг зохиогч бол Монгол оронд олон удаа айлчлан ирж тэр бүхэндээ манай ахмад хувьсгалчид тэдний баатарлаг тэмцэл, эрс бадрангуй зориг тэмүүлэл, хойч үеийнхний хүсэл мөрөөдөл, амьдрал хөдөлмөрийн тухай, Монголын цэлмэг тэнгэр, цэлгэр тал, алтан шаргал наран, ард түмний ёс зан заншлын тухай өргөн сэдэвтэй болж түүнийгээ бат найрамдлын ган үзгээр туурвин «Ардын хувьсгал», «Алтан тал», «Улбар шар наран» зэрэг бүтээлээ анд нөхдөдөө өргөн барьсан билээ.

	Тэрээр Монголын тухай уран бүтээлийнхээ ажлын зэрэгцээ Эрхүү хотноо Монгол оюутныг сургах үйлсэд багагүй хувь нэмэр оруулжээ. Энэ ч учраас түүнийг манай олон арван сэхээтнүүд зүй ёсоор багшаа гэж хүндэтгэдэг юм.

	Үүний нэг тод илрэл бол 1973 онд түүний 70 насны ойд манай нам төрийн удирдагч Ю. Цэдэнбалаас илгээсэн баярын бичигтээ: 

	 

	«Таныг жанжин Сүхбаатарын дотнын нөхөр, манай Ардын Хувьсгалт Намыг үндэслэн зохион байгуулагчдын нэг монголын ард түмний гарамгай удирдагч, БНМАУ-ын ерөнхий сайд байсан маршал X. Чойбалсан чин зүрхний угаас гүнээ хүндэтгэдэг байсныг бид мэднэ. Намайг Эрхүү хотноо Сибирийн Санхүү-Эдийн Засгийн дээд сургуульд сурч байсан сүүлийн жилүүдэд Гаврийл Филиппович та мужийн Ардын боловсролын хэлтсийн эрхлэгчээр ажиллаж байхдаа Дорнод Сибирийн нутагт суралцаж байсан монгол оюутнуудыг удирдан тэр ээдрээтэй хэцүү бэрх үед хувьсгалт монгол улсад боловсон хүчнийг бэлтгэн хүмүүжүүлэх үйлсэд их хүч чадал гаргаж байсныг баяр баясгалантай тэмдэглэж байна» 

	 

	гэсэн юм.

	Г. Ф. Кунгуров гуай маань эрүүл энх, урт удаан насалж коммунизмын ялалт, даян дэлхийн улс түмний энх тайван найрамдлын төлөө цуцалтгүй хөдөлмөртөө улам их үр бүтээл гаргах болтугай.

	 

	Г. Баярхүү

	 


МОНГОЛЫН ТҮМЭН БАГАЧУУДАД

	Энэ ном Сибирийн алс хойд хязгаарт амьдрах Эвен хүмүүсийн тухай өгүүлнэ. Хувьсгалаас өмнө тэдний амьдрал хүнд бэрх байлаа. Эвенчүүдийг хаант засгийн түшмэд, нударган баячууд харгислан дарлаж, худалдаачид хууран шулдаг байв.

	Олон зуун жил эвенчүүд уншиж бичиж чаддаггүй байсны дээр ядаж өөрийн бичгийн соёлгүй байжээ. Дэлхий дээр төмөр зам, фабрик завод, онгоц, машин зэрэг байдгийг, хот газар ямар хүмүүс яаж амьдардаг тухай тэд юу ч мэддэггүй байв.

	Оросын ажилчин тариачид Лениний намын удирдлагаар хаан, хөрөнгөтний засгийг түлхэн унагаж, эх орныхоо эзэд нь ард түмэн - Зөвлөлт засаг боллоо. Сайн цаг ирэв. Ардын засгийг үл хүссэн нударган баячууд газар бүр хорлон сүйтгэж хөдөлмөрчин эвенчүүдийн шинэ амьдрал байгуулахад нь саад болж байлаа.

	Алс хойд нутагт Зөвлөлт засаг ялсан тухай, агуу их Ленинийг хайрлах эвенчүүдийн гүн хайрын тухай энэ номд өгүүлнэ. Мөн тэдний эрх чөлөөний төлөө, хүн ёс, буга маллаач, анчин, загасчин эвенчүүдийн анхны хамтрал байгуулахын төлөө хийсэн ширүүн тэмцлийг энд харуулах болно.

	Монголын багачуудад энэ ном таашаагдаж, түүний баатар Топка сэтгэл зүрхэнд нь шингэн үлдэнэ гэдэгт би итгэнэм.

	 

	Г. Ф. КУНГУРОВ

	ХӨВЧИД

	Ойн гүнд хуурай мөчрийн тас нясхийх зөөлхөн чисээ сонсогдож өндөр ургасан моддын хоорондуур даргар даргар эвэр ирвэлзэн өнгөрнө.

	Энэ нь цаа бугууд нэг нэгийнхээ араас урт гинжин цуваагаар чанга чанга гишгэлэн явж байгаа ажээ. Буга болгоны нуруунд аяны том богц ачсан харагдана, Зөрөг зам уулын бэлээр мурилзан одож битүү шугуй, хөвд намагт алга болсноо дахин бий болж, үйрмэг чулуутай, унанги модтой газарт бас дахин үзэгдэхгүй болно.

	Толгойн бугыг ангийн үсэн гоё хувцастай эмэгтэй унаж явав. Тэр гартаа урт саваа барьж явах бөгөөд түүгээрээ газар тулан бугынхаа явдалд тусална. Харин хоёр дахь бугын суран жолоог эмээлдээ уяжээ. Түүний арын буга ухаалаг том нүдээр замаа харан нуруун дахь ачаагаа болгоомжтой авч явна. Ийнхүү бөхлөн уясан юм нь хусны үйсээр хийсэн өлгий байлаа. Өлгийг олон өнгийн цэмбэ, гялтганасан шилэн сувсаар гоён оёсон ажээ. Онигордуу нүдтэй, залирхаг бяцхан нүүр тэр өлгийнөөс бултайна. Энэ бол Топка хүү билээ.

	Түүний эцэг Топка хөсгөөс түрүүлэн явж газар үзэн хаагуур өнгөрөхөд аятай болохыг туршин гартаа, үзүүртээ сэлэм шиг том хурц хутгатай урт цавчлуур барьж явна. Зам нь битүү ширэнгэ рүү хөтлөн ороход их Топка нөгөө хутгаараа их л сурмаг ширвэж зам гаргана. Тас цавчуулсан мод бутнууд хажуу тийшээ унаж огтлогдсон мөчрийн сууринаас давирхай, шүүсний дусал бурзайна. Хусны навчис шилмүүс давирхайны хурц үнэр хамар цоргиж хаа нэгтэй зөөлөн хөвдийн доогуур горхи шоржигнох сонсогдоно.

	Топка хүүгийн ээж толгойн бугыг унаж бусад нь түүний араас залхуутайхан гэлдэрцгээнэ. Эвен үндэстний нэгэн гэр бүл болох Топка ба түүний төрөл төрөгсөд шинэ нутаг руу нүүж яваа нь энэ ажээ. Эд нар бугын тэжээл шимт хөвд ихтэй, гол ус нь загасаар баян, ой мод нь ан амьтнаар бүрэн тийм газрыг зорин нүүдэллэжээ.

	Салхи намуухнаар мөчрийг найгуулж, навчсыг илэн таалж хурц наран гэрэлтэж улаан шаргал туяа нь модны иш, мөчир, цэцэг, ногоог ээх нь үнэхээр таатай.

	Их Топка хөгшин шинэсэнд дөхөж очиход толгой дээр нь тогшилт цуурайтан түүний дээрээс үртэс цацран унана. Тэрээр инээмсэглэн толгойгоо өргөхөд тоншуул дороо байгаа хүнийг үл анзааран цүүцэн хошуугаараа мод тоншино. Их Топка саваагаараа шинэсийг цохиход тарр, тарр! гэж орой руу нь сонсогдоно. Тоншуул далавчаа дэвэн өөр мод руу нисэн очиход ахиад л ой дүүрэн тогшилт сонсогдож эхлэв.

	Тоншилтыг анхааран сонсоход түүнийг нь ойн цуурай давтан өргөж байв. Түүнээс холгүйхэн ойд шувуудын жиргэн шуугилдах нь сонсогдоно. Их Топка:

	— Сайхан зун болох нь дээ гэж баярлангуй шивнэн өмхөрсөн дархийг алхан зөөлөн хөвд дээгүүр явсаар хэсэгхэн зайд гарч ирлээ. Энд хуурай сэрүүхэн, дөнгөж гөлөглөсөн модод байна. Энэ нь хавар орой ирснийх аж.

	Их Топка эгц хошуу тойртол өмнө нь уулын бутлаг ургасан хар хар онгилтой асга хад барсайн харагдав. Өндөр ургасан битүү хагдтай чулуун дороос горхи шуугин урсаж, хэсэгхэн ногоон хунхуйд нуурын ус цэнхэртэнэ. Нуурын ус моддын барайх дүрс, гүн хөх тэнгэр нарны туяанд шаргалтах үүлсийг тольдон байна. Эцэг Топка энэ байдлыг сонирхож нэлээн зогссоноо явган сууж дов сондуулын хоорондох хандгайн мөр - туурайн хээтэй өвсийг удаан ажигласнаа:

	— Усанд иржээ. Энүүхэнд лав хандгайн байршил байгаа, сайны ёр... гэж баярлан хадан хошууны цаана хүлээж байгаа хөсгийнхөө зүг гүйж одов.

	Бугууд нь толгойгоо унжуулан хүндээр амьсгаадна. Хэрэв тэд нэг л хэвтчихвэл босох нь бараг үгүй билээ.

	Бугууд маань ядарч байна. Гол хүртэл дахиад таван хоногийн аян үлдэж байдаг... гэж их Топка санаа алдан шатсан хожуул дээр сууж тамхилах зуураа духаа үрчийлгэн нүдээ аньсхийж өнгөрсөн амьдралаа дурсан санав. Тэднийх олон жил ойт тундрээр нүүдэллэн амьдарчээ. Тэнд цагаан үнэг үзэгдэхээ больж буга цасан дороос арай ядан хөвд олдог болж, жил ирэх тутам амьдрал хэцүү болсоор байжээ. Ядаж нуурт нь загас ч ховорджээ.

	— Муу зүгийн салхи урцанд минь үлээж амьдрал маань муугаар эргэж дээ гэж тэр гунигтайгаар шивнэнэ.

	Өөрийн аавыг дурсан санав. Түүний эцэг бол амьдралдаа ихийг үзэж, ихийг мэдсэн хүн байжээ. Тэр буурал толгойгоо сэгсрэн хүүдээ хоосон газар нүцгэн хатангир моддыг зааж:

	— Хар хүү минь!.. туулай хүртэл турж үхэж байна. Ёстой гуринх газар! Үүнийг орхин нар луу яв! Хөвчийн гүн рүү яв! гэж байсан.

	Айхтар догшин хатуу өвөл байлаа. Шуурга улин исгэрч цас будран хуйларч байв. Гай зовлон шил шилээ даран ирж байлаа. Аль эрт гурил дуусаж борц, хөлдөөсөн загасны нөөц хэдхэн хоног хүрэлцэхээр үлджээ. Дөрвөн буга нь үхэж өлсгөлөн ноход өдөр шөнөгүй улилдаж байлаа. Их Топка энэ байдлыг сонсохгүй байхын тулд толгойгоо бугын арьсан доогуур хийдэг байлаа.

	Эцэг нь хаврыг хүлээсэнгүй... 

	Үхэхийнхээ өмнөхөн

	— Нар луу яв! Хүү минь яв... Нар луу яв! гэж шивгэнэж билээ.

	...Их Топка өөрөөсөө энэ хүнд бэрх дурсамжуудыг хөөн зайлуулж гаансаа дархинд тогшин босов. Хөсөг нь амсхийсэн тул цааш явах болж тэр хөсгийнхөө өмнө гарч инээмсэглэн:

	— Хуучин газраасаа хол, алс хөвчид нүүдэллэн явахад сайхан шүү! гэж шивнэн бүх замын турш урт аятай дуунуудыг дуулж явна. Дуунуудаа өөрөө зохиох бөгөөд юу л харна түүнийхээ тухай дуулна. Ой модны тухай, нарны тухай, горхи, бугын тухай, тэр ч байтугай уршигт муу шумуулыг хүртэл өхөөрдөн нэрлэж дуулдаг ажээ.

	Бяцхан Топка унтаагүй явжээ. Тэр бугын зөөлөн нуруунд өлгий дотроо, бүүвэйлэгдэн байвч ээж нь гарыг нь чангаар уясан тул уурлан явлаа.

	Топка хүү шүргэн шүргэн алдах мөчрийг шүүрмээр санагдана. Гэтэл уяа нь саад болно. Түүний толгой дээр улаан бургасаар сүлжсэн сав хөмөрч, суран тасмаар хэрмийн багц сүүл, хонх зэргийг бэхлэн уяж, унжуулсан байв. Хонх нь жингэнэн хэрмийн сүүлнүүд нь сагсганан хөдлөхдөө ялаа шумуулуудыг үргээнэ.

	Уул ороосон гол туузлан цэнхэртэнэ. Хөсгийн цуваа их Топкаг гараараа дохиход жижиг довцгийн оройд зогсов. Гэтэл харин Топка хүүгийн буга уяанаасаа алдуурч гол руу явав. Буга зөөлөн хөвд өвс, нуранги элсэн дээгүүр болгоомжтойхон явсаар усанд хүрч очлоо. Голын дунд ороход хүчтэй урсгал хөлийг цохин мань буга хүчлэн зүтгэж ус үсчүүлэн чимээтэйгээр эрэг дээр гарав. Том дуслууд Топка хүүгийн нүүрэн дээр үсчин унажээ. Тэгтэл тэр чангаар часхийн уйлахад буга нь цочин давхийж дороо зогсон чихээ хөдөлгөн чагнаж том нүдээрээ хөсгийнхөө зүг гэмшингүй ширтэнэ.

	Их Топка эргэн тойрныхоо ой мод, уул усыг харав. Гол нь тийм ч том биш ажээ. Эрэг нь хөвд, ус руугаа тонгойн ургасан өвс, улаан бургасаар битүү хучигдсан байлаа. Голыг нарийхан хэсгээр нь шуурганд унасан хөгшин хус дамнан унажээ. Голын нэг эрэг дээр түүний асар том үндэс газар шороотойгоо барсайн нөгөө эрэгт үзүүр нь тэгшхэн хөх хад дэрлэсэн байв. Хусан доогуур голын ус хөөсрөн бургилна. Эцэг Топка өөгүй шахам тэр хусаар дамжин, гол хөндлөн гараад, цаад эргийн чулуун дээр зогсон эргэн тойрноо дахин нэг харав. Тэрээр уулын бэлд байх багавтархан цоорхойг харж

	— Хү-хүе!.. гэж хашхиран тэр ойн цоорхойн зүг гараараа заав.

	Хөсөг голыг гатлан зогслоо. Бугуудынхаа ачааг буулган идшилүүлэхээр суллан тавив. Харин бяцхан Топкагийн буга л хар модонд уяатай хэвээрээ хоцорч хуурай мөчрийг нь ховдоглон мэрнэ. Эмэгтэйчүүд нь багануудыг босгож дээгүүр нь бугын арьс нөмөргөнө. Ийнхүү голын цаадах ногоон зүлэгтэй чөлөөнд шовх оройтой хар саарал өнгийн хоёр урц босов. Тулгуур багануудын үзүүрийн дэргэдэх яндангийн нүхээр утаа савсан гарч салхинд цохигдон сарнина. Эцэг нь хүү рүүгээ очив. Бяцхан Топка уйлж байлаа. Аав нь өлгийд нь бэхэлсэн хонхыг авч чангаар хангинуулмагц хүү нь уйлахаа больж хөгжин инээхэд тэрээр:

	— Алив хүүгээ хөхүүл, бүр өлсөж, даарчихсан байна... Буга нь ч гэсэн бэлчиг... гэж эхнэртээ хашхирав. 

	Тэгснээ тонгойн

	— Топка тэсвэрлэж үз, анчин хүн гэдэг чинь даарах өлсөхийг юман чинээ боддоггүй байх хэрэгтэй гэнэ. Бяцхан Топка эцгийнхээ юу хэлснийг ойлгоогүй ч тамшаалган инээнэ. Ээж нь ирж бугын нуруунаас өлгийтэй нь аван хүүгээ хөхүүллээ. Бяцхан Топка ээж өөдөө сарвайн тэмүүлнэ. Эх нь өлгийтэй нь өвөр дээрээ тавин хөдөлгөж;

	 

	Унт даа миний бяцхан Топка

	Бүүвэй-үвэй - бүүвэнхэн 

	Улам бөхөөр унт даа 

	Улаахан наран хөвчийг гийгүүлж 

	Уулсын тэртээгээс шувууд ганганана 

	Араатан амьтад ойдоо гүйлдэнэ.

	Алагхан үр минь унт даа унт 

	Удахгүй чи минь том болж 

	Ууланд явж ан агнах 

	Ухаантай сайн анчин болно 

	Унт даа миний Топка, унт даа 

	Хөвчийн нүдгүй хар шуурганд ч 

	Хүү минь чи зоригтой алхана. 

	Ухаантай сайн анчин болно 

	Унт даа миний үр минь, унт даа...

	 

	гэж дуулав.

	Топка хүү амгалангаар амттайхан зүүрмэглэлээ.

	БЯЦХАН ТОПКА ШУМУУЛТАЙ БАЙЛДСАН НЬ

	Топкагийн гэр бүл ойгоор нэг газраас нөгөө газарт нүүдэллэн амьдарсаар. Бяцхан Топка ч өсөж томрон өлгий ч түүнд хэрэггүй болжээ.

	Зун цаг.

	Зун бол алс умард нутагт нар ерөөсөө шингэдэггүй үе юм. Нар тэнгэр дундаа тойрон тойрон өдөр шөнөгүй гэрэлтүүлдэг ажээ. Харин Топкагийнхны амьдарч байгаа газар нар дөнгөж уулын цаагуур орсон болоод ахиж гардаг байна. Нар шингэсний дараахан тэнгэрийн баруун хаяа улайран шаргалтаж байтал зүүн хаяанаасаа гэрэлтсээр нар мандана.

	Тэгэхэд араатан амьтад, шувууд, хорхой шавжууд бужигналдан эргэн тойронд амьдрал эхэлж, бүгд л яаран баярлан тоглож наадан бужигналдана. Амьтан бүхэн сурсан заншлаараа урт өвөлд бэлдэцгээнэ. Олонх араатнууд дулаан нүх, хэвтэш бэлдэж идэх хоолоо нөөцөлнө. Хойд нутгийн зочин аяны шувууд энд хайр халамжаар дутдаггүй билээ. Тэд ховдгоор хооллон хүч авч зулзагаа алсын нислэгт бэлдэн сургадаг ажээ. Зун богинохон тул эргэж харахын зав өгөхгүй нэг л мэдэхэд өмнийн орноо зорих болчихсон байдаг. Зөвхөн махчин шумуул л агаарт амарлингуйгаар тоосрон бужигналдаж байх ажим!

	— «Заа даа шумуулын улирал» ч эхэллээ дээ гэж Эвенчүүд ярилцана. Ёстой л шумуулын улирал даа. Тоо тоймгүй олон шумуул газар дээр үүл адил нүүгэлтэх бөгөөд бороо орохын өмнөхөн бол нар яг манан дунд байгаа юм шиг бүдгэрэх ч бий. Энэ үе бол хүн, амьтанд зовлонтой болдог үе билээ.

	...Намар дөхөж байлаа.

	Ялангуяа намрын шумуул, дэлэнч хортой, хатгамтгай байдаг. Ядаж буга ч бэлчээрлүүлэхгүй учир Эвенчүүд сүргээ салхитай, модгүй өндөр газар аваачих юм уу эсхүл дэргэд нь утаа май тавьцгаана.

	Нэг удаа Топка хүү үлдээд урцандаа загасны хатсан ясаар тоглож байв. Аав, ээж хоёр нь амтат үндэс, жимс түүхээр ойд явжээ. Ээж нь явахынхаа өмнө санаа тавьж галын дэргэд хуурай өмх мөчир, чийгтэй хөвд овоолон

	— Гадагш бүү гараарай... Галаа унтраалгүй түлж, шумуул дэлэнчийг утаагаараа айлгаарай гээд явжээ.

	Удалгүй Топка хүү уйтгарлан, урцнаасаа гартал шумуулууд бүчин шавахлаар яаран гэртээ гүйн орж галдаа өмх мөчир хийж галаа сэргээв. Ингэхэд бөөн хар утаа яндангаар баагьж гарахад махчин шумуулууд тэссэнгүй зайлав. Топка харин хөгжилтэй сэргэлэнгээр:

	 

	Шумуулаас би айхгүй дээ. 

	Шумуулаас би хүчтэй дээ! 

	Айхтар муухай шумуулууд 

	Айгаад надаас зугтаана даа 

	 

	гэж дуулав.

	Гэсэн ч дахиад л Топка хүү уйтгарлаж эхэллээ. Тэр галаасаа шатаж байгаа цуцал авч урцнаасаа гаран бяцхан түүдэг асааж, түүндээ баярлан нэг хөл дээрээ дэвхэрч өөрийнхөө зохиосон хөөрхөн дууг дуулж байснаа ойролцоох горхинд очиж өнгийн чулуу түүхээр зориглон явжээ. Топкаг эргийн нь ойролцоо зогсосхийхэд дорхон нь горхи хоржигнон горхи дээр шумуул хөхөмдөг үүл болон нүүгэлтэж, үл хөдлөх мөртөө битүүхэн шуугин дүнгэнэж байв, Топка ус руу тонгойж чулуунуудаас баахныг шилэн түүлээ. Түүнийг чулуунуудынхаа хагасыг нь өвөртөө, заримыг нь гартаа барин буцахаар явтал, хөхөвтөр үүл нөмрөн ирж аюулт шумуул, дэлэнч дайрч эхлэв. Тэгэхээр нь тэр гар дахь чулуунуудаа хаялгүй толгойгоо хөдөлгөн хамгаалахад тэд ойн бүх шумуул цугларсан мэт улам ч олшрон улайран дайрцгаана. Топка уурлан гартаа байгаа бүх чулуунуудаараа тэднийг шидлээ. Тэгтэл цаадуул нь бүр ч уурлан дайрцгаалаа. Гараараа савлан үргээж хамгаалсан боловч, шумуулууд нүд хамар чихэнд нь орж, нүүр гарыг нь зүүгээр хатгах адил хазав. Топка өвдсөндөө уйлж, урц руугаа гүйлээ.

	Урцных нь дэргэдэх түүдэг унтарчхаж. Топкагийн гар нь цустай, нүүр нь хавдсан тул нүдээ арай ядан нээж байлаа. Түүнийг урцандаа гүйж ороход тулганы нь дотор гал уугих төдий болчихсон, харин шумуул, дэлэнчийн бөөн үүл дагаж ороод дүнгэнэж байв. Тэр бугын арьсан доогуур шурган ороод хэвтэж байснаа унтаж орхижээ.

	...Ээж нь урцанд орж ирүүтээ л унтарсан гал, тарааж хаялсан загасны яс, өнгийн чулууг харав. Тэр гал түлж, урилгагүй зочдыг утаагаар айлган хөөж гаргаад бугын арьсан хөнжлийн захаас татлаа. Топка хүү сэрсэн боловч нүдээ нээж харах гэхэд болохооргүй их хавджээ.

	— Ээж ээ! Нүдээ нээж болохгүй байна... харанхуй... ээжээ харж ч чадахгүй нь!

	Ээж нь санаа алдан хүү дээрээсээ тонгойн харж ойртов. Урцандаа аав нь орж ирэн, хүүгийнхээ хавдсан нүүрийг хараад чангаар инээн:

	— Ядуухан ч анчин бол доо! Шумуул тийм жижигхэн, гэтэл чамайг дийлсэн байдаг. «Баавгай - өвгөнийг» ирвэл чи ч бүр айчих хүн үү?

	Бяцхан Топка гомдсондоо болоод уйлав.

	Ээж нь үйсэн хөнөгөөр булгийн ус авч ирэв. Дараа нь хүүгийнхээ нүүрийг угааж, бугын өөхөөр нойтон жин тавьтал нүд нь ч нээгдэв. Оройхон тийшээ хавдар нь арилж, Топка баярлан гадаа гүйж гартал ойн цоорхойд зөндөө олон түүдэг асаж харагдана. Эднийг аав нь буганууддаа зориулан асаажээ. Жижигхэн Топка түүдгүүдийн хоорондуур дэвхрэн гүйж, галд мод хөвд хаялна. Гашуун хар утаа газар дээгүүр манаран хөшиглөнө.

	Бугууд утаан дотор зогсож улиг болсон шумуул дэлэнчээсээ салж амрахын тулд нэг бөөгнөрөн, нэг таран холхилдоно.

	Бяцхан Топка гараараа даллан:

	— За, айцгаав уу? Надаас, би та нараас хүчтэй байгаа биз дээ! Баавгай - өвгөнөөс ч айхгүй л дээ, би! гэж хашхирна.

	Ойн доторх чимээгүйн дунд түүний шингэн дуу хадаж:

	 

	Шумуулаас би айхгүй дээ

	Шумуулаас би хүчтэй дээ

	Айхтар муухай шумуулууд 

	Айгаад надаас зугтана даа!

	 

	гэж дуулах сонсогдоно.

	БАРИАРАЙ, НААДАХ ТУУЛАЙГАА БАРИАРАЙ!

	Топкагийн ээж шөрмөс цуулж байв.

	Тэр арьсан уутнаасаа багц бугын хатсан шөрмөс гаргаж, гараараа нухалснаа нарийсган задалж, дараагаар нь хоёр нарийхан хэсгийг авч хичээнгүйгээр шүлсдэж норгоод хоёр өвдөг дээрээ тавин томж эхлэв.

	Хажууд нь чихээ хүртэл, бугын арьсаар ороосон Топка сууж байлаа. Аав нь орж ирүүтээ харж:

	— Хэндээ бас юм оёхоор шийдээв? гэж асуув. Ээжийнх нь нүд цогтой гялалзан баяртайгаар инээмсэглэж:

	— Хэдий болтол Топка чинь цоорхой өмдтэй явах вэ дээ? Би түүнд анчны өмд оёж байна.

	— Үгүй ер, сайн мод дээшээ ургадаг. Миний Топка ч өсөж байна даа гэхэд

	— Удахгүй хүү минь долоо дахь өвөлтэйгөө золгох нь байна шүү дээ гэж эх нь энхрийлэнгүй хэлнэ. 

	Аав нь хүү рүүгээ харан:

	— Хүүдээ цана бэлтгэж өгөх болж дээ гэж халамжлан нэмнэ.

	— Топка тун ч баяртай байна.

	Бугын зөөлхөн арьсан, шинэ өмд, анчны цанаас дээр юу байх билээ. Аа тийм буу л байдаггүй. Топка хүү их л ажил хэрэгчээр асуусан нь:

	— Надад буу байхгүй шүү дээ, би яаж хэрэм алах юм бэ? Аав ээж хоёр нь инээлдэв. 

	Аав нь

	— Чамд би нум сум хийж өгөмз. Түүгээр «баавгай-Өвгөнийг» ч алж болно гэв. Топка баярласандаа урц дотуураа хашхиран харайх гэсэн боловч өмдгүй байгаагаа санаж тайвшрав.

	Гадаа нохойн хуцах дуунаар Топкагийн аав урцнаасаа гарав. Уулын бэлээр бугууд цувран, хол газраас нэлээд хэдэн айл нүүн ирж байгаа ажээ. Тэд өөрсдийнхөө шовгор урцнуудаа Топкагийн урцны ойролцоо босгох бөгөөд сүхний жигдхэн хангинах дуу сонсогдон хүмүүс урцныхаа дэргэдүүр, гутал хувцас хатаахаар том том гадас суулгаж байлаа. Ядарсан бугууд хүнд ачаанаасаа салмагц ой дотуур амтат хөвд эрэн тарцгаав. Харин нохойнууд л хүмүүсийн хөлөөр тээглэлдэн энд тэнд

	— Жов!, зайл!.. гэж хөөх сонсогдоно. Гэвч нохойнууд өшиглүүлсэн дороо холдох боловч ахиад л хөлөөр орооцолдон хэвтэнэ.

	Урцнуудаас үнэр орсон нойтон арьс, загасны тосны хурц үнэр хамар цоргино.

	Өдөртөө эрэгтэйчүүд нь анд явж, эмэгтэйчүүд нь арьс элдэн арьсаараа хувцас оёж, хоол бэлдэнэ.

	Хүүхдүүд бас том улс шиг байхыг хүсэх тул тоглохдоо бас «том хүн» болж тоглоно.

	Тоглоом нь янз бүр, бугын шагайнууд, нугасны хошуу, гоё өнгийн чулуу, мод зорж хийсэн эвэртэй бугууд, арьсаар оёсон хөөрхөн хүүхэлдэйнүүд байх ажээ.

	Ялангуяа бяцхан Инэкийн оёсон хүүхэлдэй тэдэнд их л таалагдав. Толгойн нь оронд нугасны хошуу, хөлд нь арьсан оймс өмсгөжээ. Ер нь бүх л хувцсыг нь янз бүрийн арьсны өөдөс, гоё цэмбэ, сувсаар оёсон байв.

	— Алив нүүцгээе! гэж Инэк санал гаргахад бүгдээрээ зөвшөөрч яаран бэлдэцгээлээ.

	Хүүхдүүд тоглоомын бугуудаа тараан тавиад

	— Бугууд маань шимт хөвд олж идэг гэцгээв.

	Дараа нь хөвүүд нь нарийхан суран аргамж авч маш хичээнгүйгээр бугуудынхаа эврээр бугуйлдан барьж дууссаны дараа охид нь бяцхан бяцхан боодолтой юмаа чарга дээрээ тавилав.

	Хөвгүүд бугуудаа ядартал маш удаан аялцгаав. Ядарсан бугуудаа суллан бэлчээрлүүлж, энхрийхнээр хэлэх нь:

	— Яв, яв сайн амарч аваарай, нэг сайн гэдэс гарч аваарай гэцгээнэ. Тэгээд тэд: Дараа нь цэцэг, навч, ногоогоор өөрсдөдөө зориулж хоол бэлдэцгээв. 

	Хоолоо өгөхдөө:

	— Бугын хэл идээрэй, уураг тархинаас амтлаач, энэ хандгайн элэг байна. Загасны мах зүгээр байгаа биз?

	— Хамгийн сайн хоол цогт шарсан цурхайн ходоод байна гэж бүгдээрээ хөгжилдөн байтал Яар өвгөн ирж:

	— Аян зам чинь өлзийтэй болтугай. Ан ихтэй юу? Буга тань мэнд буй заа гэж мэндлэв.

	— Бугууд маань сайн. Харин өөрийн урц ч байхгүй бид чинь туулайнаас өөрцгүй байна шүү дээ гэж хариулцгаав.

	Яар өвгөн:

	— Баавгай хүртэл өөрийн гэртэй, хэрэм ч гэсэн ялгаагүй. Хэрэв өөрийн урцгүй бол ямар сайн эзэн гэгдэх вэ? дээ гэж хэллээ.

	Удалгүй өвгөний урцны ойролцоо жижигхэн урц босгож, түүний бугын арьсан дээвэр доогуур Инэкийн хурц нүд гялалзана. Хүүхдүүд өөрсдийнхөө урцанд нүүж оров. Тоглоом улам ч хөгжилтэй болов.

	Топка хүү ирж:

	— Алив тоглоцгооё. Би тоглоомуудаа авч ирлээ гэж хэлэв.

	— Ямар тоглоомууд?

	Топка халааснаасаа хорин таван савх гаргасны дотор нэг нь дээрээ хэрчлээснүүдтэй хүрз байлаа. Түүнийг «эцэг савх» гэж нэрлэдэг аж.

	Баярласандаа болж бүгдээрээ алга ташицгаан бугын зөөлхөн арьсан дээр дугуйран сууцгаалаа. Хүн бүр ээлжээр бүх савхнуудыг авч дээш шидэн буухаас нь өрсөн барьж авна, хэн сондгой тооны савх барьж авсан нь ялж тэгш тоотой юм уу, бүр барьж авч чадаагүй нь хожигдож байв.

	Хэрэв хэн нэг нь эцэг савхыг барьж авбал энэ тэр хүндээ их азтай хэрэг болох бөгөөд түүнийг шууд 11 савх барьж авсанд тоолно.

	Их ч удаан тоглоцгоолоо. Топка муу тоглож, ууртай байв. Овжин Инэка гурван ч удаа зальжнаар эцэг савхыг барьж авав. Хүүхдүүд түүнд маш их атаархаж байлаа.

	Тэр бүгдийг хожоод инээж

	— Еэ Топка, чи ганц ч удаа ялсангүй, нүд чинь нойрмоглож, гар чинь тарган загасны сүүл шиг болхи хөдөлж байна гэв. 

	Ууртаа болж Топка хүү урцныхаа тулгуур модноос чангааж орхисон чинь бөөн чимээтэй нурлаа. Хүүхдүүд гомдоцгоож Яар өвгөн ч хүрч ирэн уурлаж дахиж л та нарт урц босгохоо болилоо! Хэн чинь унагасан бэ? Хүүхдүүд чимээгүй л байхад Топка ичгэвтэр байсан тул өөрийнхөө савхнуудыг хам хум шүүрэн аваад зугтчихав. Яар өвгөн инээмсэглэн

	— Хүүе... үүе!.. Бариарай энэ туулайг! Бариарай! гэж чангаар хашхирав. Топка улам хурдлан гүйхэд хүүхдүүд хөхрөлдөнө.

	ТОКМА ЭМЭЭ

	Токма эмээг мэдэхгүй хүн байхгүй. Ер нь Токма эмээ шиг тийм эмээ олдоно гэж үү? Яалаа гэж үгүй шүү! Түүнээс олон үлгэр, оньсого, зүйр цэцэн үг мэддэг хүн байдаг ч үгүй байж магадгүй. Токма эмээгийн тухай:

	— Түүний толгойд «цахлайт элсний» цахлайнаас олон үлгэр бий гэж ярилцдаг нь дэмий хэрэг биш юм. Эмээгийн ярьдаг үлгэрүүдийг бүтэн жил сонслоо ч, ер нь хэдэн жил сонслоо ч бүгдийг нь сонсож амжихгүй шүү.

	Эмгэнийг урцанд оров уу үгүй юу хүүхдүүд хашхиралдаж:

	— Эмээ маань олон үлгэрээ дааж ядан явна. Нуруу нь бөхийчхөж... Алив эмээ үлгэр яриарай! гэж шалцгаав.

	Токма эмгэн гараа савчин инээмсэглэж:

	— Хөгшин намайг шумуул шиг бүчээд авав уу. Гайгүй бүгдийг чинь саваадаад өгье! гэж тоглоом болгов.

	Хүүхдүүд эмгэнийг бугын зөөлхөн арьсан дээр суулган цөмөөрөө тойрон сууж, түүнийг урт гаансанд тамхи татангаа үлгэрээ эхлэх гэтэл Инэка

	— Эмээ, зөвхөн урт үлгэр л яриарай! гэв.

	— Яг гаанс шигээ урт гэж Топка тэндээс нэмэрлэв. 

	Бүгдээрээ инээлдлээ.

	— За яах вэ анхааралтай сонсоцгоо! Хөгшин намайг сайнаар дурсаж яваарай! Би та нарт ухаант анчин тэнэг баавгай хоёрын тухай үлгэр ярьж өгье.

	Хүүхдүүд эмгэн рүү шахан сууж амьсгал даран чагнав.

	Эмгэн уртаар санаа алдсанаа ярьж эхэллээ. «Өвгөн анчин ойгоор явж байгаад модонд дарагдсан баавгай ёолж хэвтэхийг харжээ. Анчин өвгөн бөөн олз олж гэж баярлажээ.

	Тэгтэл баавгай:

	— Ядарсан амьтныг нэрмэдэггүй юм шүү! гэжээ. Анчин бага зэрэг бодсоноо зөвшөөрч, модыг нь зайлуулж баавгайг аварчээ. Гэтэл баавгай тэр дороо анчин өөд үсэрч багалзуурдан алахаар завдав. Яах чинь энэ вэ? Тусыг усаар хариулдаг юм уу?

	— Тусыг үргэлж усаар хариулж байх ёстой. 

	— За, тэгвэл түр хүлээ. Аль дайралдсанаасаа асууя! Дайралдсан бүхэн тусыг тусаар хариулах ёстой гэж хэлнэ дээ. 

	Ингээд тэд ой дундуур явтал өмнөөс нь нэг ядарсан эмгэн хүрч иржээ. Хувцас нь түмэн нөхөөстэй шагайвчнууд нь урагдсан ажээ.

	— Эмээ хэлж өгөөч, тусыг юугаар хариулах ёстой вэ?

	— Тусаар уу? Усаар уу?

	— Усаар усаар! гэж эмгэн ууртай хашхирчээ. — Би нэг ховдог баяныд насаараа зарагдсан, харин тэр намайг хөгширч доройтсон хойно минь хөөчихлөө. Одоо би гуйлга гуйж амьдарч байна гэв.

	— Сонсов уу? гэж баавгай хашхиран бүр чангаар багалзуурдав.

	— Байзнаарай, алив тэр өндөрт суугаагаас гэж анчин ёолов. 

	Мөчир дээр тоншуул суугаад мод тоншиж байв.

	— Хэлж өгөөч, тоншуул, сайныг юугаар хариулах ёстой вэ?

	— Тусаар уу? Усаар уу?

	— Тоншуул модоо тоншсоор л үртс нь эргэн тойрон бутран унана. 

	Анчин өвгөн, баавгайд хэлсэн нь:

	— Цаадах чинь дүлий юм. Юунаас маргалдсанаа үзүүлж ойлгуулъя. Баавгай хэвтэн анчин түүнийг хүнд модоор дарав. Баавгай ёолж:

	— Одоо боллоо. Ямар байсан нь харагдлаа шүү дээ.

	—  Яах вэ ингээд байг гэж анчин инээмсэглэн хэлжээ. Баавгай босох гэсэн боловч хүнд мод түүнийг хөдөлгөсөнгүй гэнэ.

	— Инээдэм ч биш дээ, зүгээр л наргисан юм байхгүй юу. За сулла!

	— Үгүй ээ, хэвтээд сайн бод! Тусыг юугаар хариулах ёстойг! Тусаар уу? Усаар уу? гэж хэлээд анчин яваад өгчээ хэмээн эмгэн үлгэрээ ярьж дуусаад тамхи нэрээд явахаар завдав. 

	Гэтэл хүүхдүүд түүнийг урцнаас гаргасангүй. Топка арьсан үүдний дэргэд очиж:

	— Эмээ, гарах газар алга! Энд ийм том мод хэвтэж байгааг харж байгаа биз дээ. Түүн дээгүүр алхаад ч гарахгүй, буга унаад ч гарахгүй шүү! гэж хэлэн яг хаалганы дэргэд хөл гараа сарвайлгаж, гишүүтэй, хатсан унанги мод болж хэвтэв. Хүүхдүүдийг инээлдэхэд эмгэн ч инээд алдлаа. Топкаг хөдлөхгүй хэвтэж байх зуур хүүхдүүд эмгэнийг шалж:

	— Эмээ дахиад нэг үлгэр ярьж өгөөч!

	— Бүүр ядарчихлаа гэж эмгэнийг хэлэхэд

	— Богинохон ч хамаагүй үлгэр ярьж өгөөч гэж Инэка цангинасан нарийхан хоолойгоор гуйв.

	— За яах вэ, цагаан үнэг, чандага хоёрын тухай богинохон үлгэр яриад урцандаа очъё доо гэж эмгэн зөвшөөрөв. 

	Хүүхдүүдийг

	— Хуурай мод, босоорой! гэж хашхиралдахад Топка яаран босож тэдэнтэй зэрэгцэн суув.

	Эмгэн ч ярьж эхлэв. «Цагаан үнэг, чандага хоёр» хоёулаа цагаан үстэй бөгөөд ах дүү шиг эвтэй амьдардаг байжээ. Өөр өөр зүг рүү анд гарцгаадаг байлаа. Нэгэн удаа цагаан үнэг чандаганаасаа

	— Ямар амьтан чи агнаж байна даа? Юу идэж байна даа? гэж асууж гэнэ.

	— Би өвс, улаан бургас, улиасны холтос иддэг. Харин чи ямар амьтан агнадаг юм бэ? гэжээ.

	— Шувуу, хулгана барьж иддэг. Чи надтай хамт яв. Миний барьсныг идээрэй!

	Чандага:

	— Үгүй ээ, шүдээ цусанд бузарлахгүй гэв.

	Цагаан үнэг Чандагандаа уурлаж:

	— Хулчгар минь чамайг анчин юм гэж бодож байсан. Одоо чи эндээс зайл, дахиж бүү үзэгд, эргэж ирвэл чинь иднэ шүү! 

	Чандага зугтаан явжээ. Цагаан үнэг өөрийнхөө хамаатнуудыг цуглуулж:

	— Аймхай чандагыг хөөлөө. Ядуу ангуучин байгаа юм.

	— Хийсэн ажил чинь зөв л байгаа биз дээ? Ойн эзэн хилэгнэхгүй биз! Түүнээс асуух хэрэгтэй. 

	Цагаан үнэгнүүд ойн эзэн Баавгайд очиход Чандага тэнд оччихсон зарга мэдүүлж байлаа. 

	Баавгай хэлэх нь:

	— Юунд маргалдаа вэ? Та хоёр чинь хоёулаа л адилхан үсэрхэг яг л ах дүү юм шиг байж эвтэйгээр амьдарцгаах хэрэгтэй. 

	Гэтэл цагаан үнэг

	— Олигтой ч ангуучин биш ээ! Наадхынхаа шүдийг хар л даа гэж хариуллаа.

	Баавгай нэг савраараа чихдэн өргөж нөгөө савраараа Чандаганы дээд уруулыг сөхөн харахад Чандага ухасхийн зугтахыг завдтал баавгай хойд хөлөөрөө сүүлэн дээр нь гишгэчихжээ. Чандага угзрахдаа сүүлээ тастчихаад зугтаж алга болов.

	Айсан чандага одоо бут, улаан бургасны дотуур нуугдан явахад нь чих нь урт болчихсон, дээд уруул сэтэрхий, сүүлгүй тул түүнийг цагаан үнэг таньдаггүй юм гэнэ билээ.

	Хүүхдүүд хөхрөлдөн Топка баярласандаа дэвхэрч байв.

	— Ууртай баавгай, мангар баавгай! гэж хашхирна.

	Эмгэнийг босоход хүүхдүүд барьж саатуулсангүй. Инэка мартах шахсан тамхитай арьсан уутыг нь авч өгөв. Эмгэн явахдаа гунигтайгаар:

	— Цаг мөн ч хурдан өнгөрөх юм даа. Өдөр өнгөрч, орой болчхож. Настай хүнд явах нь ч хүртэл хэцүү, харин залуу нь бол салхи шиг хөнгөхөн юм хэмээн хүндээр шүүрс алдан таягаа тулан урцныхаа зүг сажлав. Хүүхдүүд насан өндөр үлгэрчнээ их л өрөвдөцгөөж байлаа.

	АНХНЫ АН

	Өвөл зун ээлжилсээр гурван жил болжээ. Топкагийнхан Хөх голын шугуйгаар нүүдэллэн амьдарсаар байв. Тэдний урц бусдын адил голын эргийн элсэрхэг толгодын дунд байдаг юм.

	Тэнгэр хаяаран ой мод, уулс шөнийнхөө харанхуйд нойрмоглон байх үед, хот айл хэдийн босоцгоожээ. Хүн ярих, нохой хуцах, ус юүлэх чимээ сонсогдон эвенчүүд загасны гөрөөнд гарах гэж байлаа.

	Өглөө эрт ээж нь Топка хүүгээ сэрээж:

	— Аав чинь биднийг голын эрэгт хүлээж байна... гэж хэлэв.

	Топка үстэй хөнжлийнхөө дороос шагайж харав. Тулганд гал улалзан цай буцлан ээж нь халуун үнсэн дээр гурилан бин жигнэж байв.

	— Ахиад л загасанд явах юм уу? Аав анд дагуулж явахгүй юм байх даа?.. гэж ээжээсээ тэр асуув.

	— Далавч нь ургаагүй бол галууны дэгдээхэй яаж нисэх вэ? дээ...

	— Би дэгдээхэй биш дээ. Тэки надаас бага мөрт л ах нь түүнийг үргэлж дагуулж явдаг шүү дээ. 

	Топка аавынхаа орны цаана байгаа бууг харав. Тэр буугаар л буудаж үзвэл түүний ганц хүсэл биелэх аж. Тэр ч байтугай буудаж зүүдэлсэн юм. 

	Урцанд нь хүчит хүрэн баавгай ойртон ирж арьсан дээврийг нь хуу татан, урахаар завдахад Топка буу аван араатны урдаас зориглон очиж түүнийг алжээ. Урцанд баярласан улс, баавгайн өөхтэй мах идэж түүнийг магтаж билээ. 

	Даанч энэ нь зүүд байсан нь харамсалтай. «Аавын буу ч олз ихтэй буу шүү. Түүгээрээ аав ямар ч шувууд, ан араатныг алдалгүй намнаж, хэрмийг бол нүдэнд нь онодог доо» гэж мөрөөдөнгүй бодов.

	— Босоорой... гэж ээжийгээ дуудахад тэр яаран босож хувцаслаад, халуун цайтай бингээ идээд эхийнхээ хамт урцнаас гарлаа.

	Гол дээгүүр өглөөний шингэн манан суунаглаж битүү униар тэнгэрийг бүрхжээ. Намрын бүрхэг өдөр залхуутай удаанаар эхэлж байв.

	Аав нь голын эргээр холхиж байлаа.

	Ус дөлгөөхөн байна, лав ан ихтэй дээ гэж тэр намуухнаар өгүүлнэ. Тэр гурав завиндаа загасныхаа торыг тавиад загас барьдаг өргөн татуургын зүг явав.

	Аав нь баярлангуйгаар завины хошуун дээр зогсон том тороо задлан усанд тавихад завь нь өрөөсөн хажуугаараа хазайж, Топка хүүд хөмөрчих шиг санагдана. Ээж нь завины хитэг дээр сууж сэлүүрдэнэ. Аав нь ээжийг нь яаруулан байх бөгөөд түүний гарт торны урт оосор л үлджээ. Эргийн зүг сэлэхэд торны хөвүүрүүд хагас дугуйран ард үлдэнэ.

	Завь дөнгөж хошуугаараа элсэнд хүрмэгц аав нь үсрэн бууж:

	— Бушуулаарай! бушуулаарай! гэж хашхирахад:

	Топка ээжтэйгээ яаран бууж оосроос чангаалцав. Тор их хүндэрчээ. Түдсэнгүй хөршийнх нь гүйлдэн ирж тор татаж гаргахад туслав. Загасчид инээмсэглэн байх нь олз ихтэй байгаанх билээ. Тэд том загаснуудыг нь эрэг дээр овоолон жижгийг нь (жараахайнуудыг) буцаан усанд шидэлнэ. Толгой дээгүүр анчин цахлайнууд эрэмгийгээр нисэн голын эргийн гүехэн усанд чулуу шиг зүсэн орсноо сандран бужигнаж буй загаснаас шүүрнэ.

	Бяцхан Топкагийн гар хүйтэн усанд даарч янгинахад аав нь

	— Гараа сайн үр... Яг ингээд... гэж Их Топка өөрийнхөө арьсан өмдөнд гараа үрснээ дахиад л булцгар загаснуудыг авч элсэн дээр хаялна.

	Норж даарсан загасчид оройхон буцацгаав. Загасаар дүүрсэн завь усанд лав суужээ. Хүрлэгэр бараан үүлс доогуур нүүнэ. Топка хүү ээжтэйгээ нэгэн зэрэг сэлүүрдэхэд, сэлүүрүүд нь хар хөхөмдөг долгионыг хага ярна. Аав нь хитэг дээр сууж богинохон сэлүүрээр завиа урсгал хөндлөн зална.

	Бяцхан Топка бушуухан л харих юм сан гэж яарна. Хот айлаас холгүйхэн шовх толгойн оройд асаасан түүдгийн гал улалзана. Удалгүй нохойн дуу сонсогдох нь гэр ойртсоныг гэрчилнэ.

	Оройн хоолон дээрээ загасны тостой шөл ханатлаа ууцгаав.

	Маргааш нь загасанд явсангүй харин аав нь тороо сэлбэн хилмийн гох дэгээгээ ирлэв. Хурц нартай өдөр болсон тул ээж нь загаснуудаа борцоллоо. Топка эхдээ туслан түүний нарийхан болгон зүссэн загаснуудыг уурагт урт эгнээгээр тохож байв. Өлгөсөн загаснуудыг салхи үлээн нар шарахад, тэд удалгүй шар хүрэндүү өнгөтэй болж өөх нь хайлан тосон дуслууд элсэн дээр дусална. Орчны газар борцолсон загасны үнэр ханхална. Харин цатгалан ноход залхуутайгаар аахилан хэвтэнэ.

	Бяцхан Топка сүүлчийн зүсэм загасаа өлгөчхөөд голын эрэгт байдаг өөрийн очих дуртай шовх толгойн зүг явав. Голын ус өчүүхэн ч давлагаагүй тэнгэр шиг цэнхэртэн нарны гэрэлд гялтганаж байлаа. Хоёр эргээр нь өтгөн ой нэлийнэ. Хаа нэгэнтээ тохойн цаана нугасны ганганах дуу сонсогдоно. Түдэлгүй тэдний дуу цахлайн чанга дуунд дарагдав. Цахлайнууд улаан шаргалдуу байцад үүрлэдэг байлаа. Тэр байц голын усанд лав түрж ороод, арчсан толь адил усанд дүрс нь бууна. Улаан шаргал хадыг цахлайнууд бүрхсэнээс цагаан өнгөтэй харагдана. Тэдгээр цахлайнууд ууртай чангаар хашхиралдан, сүргээрээ хаднаас нисэн эргэлдсэнээ дахиад л сууж ахиад л шуугилдан ниснэ.

	Бяцхан Топка хүү сандарсан шувуун чуулгыг харж, чухам яагаад шуугилдсаныг таахыг оролдоно. Харахад нь том цагаан эр цахлайнууд жижгийгээ хамгаалан, зоригтойгоор хашхиралдаж байцын хар хошууг тойрон нисэцгээнэ. Топка хүү онигордуу зальжин нүдээрээ тэдгээрийг харснаа яаран гүйж урцандаа ирээд аавынхаа бууг авч гарлаа. Эргэн тойрноо ажигласнаа бөхийн, урцаа тойрч бут руу орон харагдахгүй болов.

	Топкагийн эцэг гуалин дээр сууж, загасны том дэгээг хичээнгүйлэн хурцалж байснаа, ус цалгилах чимээгээр толгойгоо өндийлгөн харахад эрэгт завь ойртон ирж байлаа. Энэ бол Хар цутгалангаас танилууд нь ирж байгаа ажээ. Завь нь хошуугаараа элсэн эрэгт мөргөн зогсоход эвенчүүд эцэг Топкад дөхөж ирцгээлээ.

	Тэр зочидтойгоо тамхилав. Яг энэ үед хаднаас сүрэг цахлай нисэн эргэлдэж сандран хашхиралдлаа.

	— Аяа!.. Шувууд ямар ихээр уурлана вэ... Салхи зөгнөв үү?.. гэж настай эвен хэлэв.

	— Аягүй бол хүйтэн зөгнө өө биз дээ гэж эцэг Топка амнаасаа нарийхан цэнхэр утаа гаргангаа хариулав.

	Цахлайнууд эргэлдэн нисэж шуугилдсаар л байв. Тэдний шуугианаар хот айлын ноход хуцаж, хүмүүс урцнаасаа гаран харцгаалаа. Өвгөн эвен тэр зүг гараараа саравчлан харж ямар нэг хар юм бараан хошууны зүг элсэн дээгүүр урагшилж явахыг үзэв.

	Энэ бол бяцхан Топка мөлхөж яваа ажээ.

	Өвгөн эвен мишилзэн:

	— Шувуунуудыг залилахыг хүссэн чинь чиний хүү биш биз дээ?..

	Их Топка амнаасаа гансаа авч, гуалин дээр зогсон байцын ойролцоох шаргал элсийг нэгжин харахад хөмсөг нь чичирхийлэн, уруулаа зуухад өргөн шанаа дээр нь улаан толбонууд тодров.

	Тэр гуалингаасаа үсрэн бууж урцандаа орвол буу нь алга байлаа.

	Эвенчүүд түүний ууртай дууг сонсов.

	— Топкаг хашраах юм сан!.. Харж байна уу? дураараа гэдэг нь, хэн түүнд миний бууг өг өө вэ? Яагаад тэр хүүхдийн гарт байна вэ?.. гэж тэр эхнэртээ уцаарлангуй хэлэв.

	— Бушуухан бууг нь аваарай. Мөн гай-яа гэж эх нь сандарлаа. Эцэг, Топкаг гүйх гэтэл араас нь:

	— Үнэг шиг чадамгай мөлхөж байна шүү. Жаахан хүлээ гэж өвгөн эвен зогсоов. 

	Зэргэлдээх урцнуудаас хүмүүс гарцгааж Топка хүүгийн хойноос харцгаав.

	Хүмүүс ярилцах нь:

	— Цахлай алах ч хэцүү дээ.

	— Цагаан шувуу алаад хэрэггүй дээ...

	— Цахлайгаар яах гэсэн юм бол! Яасан дураараа хүүхэд вэ?

	Айсан цахлайнууд шуугилдсаар л байв. Тэд хадан дээр сууснаа яаран тэндээсээ нисэж ууртайгаар гаслант дуу гаргаж эргэлдэнэ.

	Эцэг Топка байцын зүг ууртай ширтэж байна. Тэгтэл

	— Ухаантай залуу байна даа, тэр цахлайн хойноос ч биш... Лав л өөр ан харсан даа... гэж өвгөн эвен сахлаа годгонуулан хэлэв.

	Хэн нэг нь өвгөнийг цаашлуулж:

	— Хандгайг унагаах юм биш биз?.. Зочдодоо л тарган мах идүүлж дээ. 

	Үүнийг сонсоод их Топка инээд алдан толгойгоо унжуулав.

	...Байцын бүдэг бараан хошуун дээр махир хурц хошуу, хумсархаг чийрэг савартай том саарал харцага сууж байв.

	Түүнийг олж харах бэрх, яг л хаднаасаа ургасан юм шиг суух аж. Топка хүү болгоомжтой яарангуйгаар тэр махчин шувуунд мяраан дөхөж, хажууханд нь ирэв. Амьсгаагаа даран буугаа өөртөө ойртуулахад харцага галт нүдээрээ түүнийг өрөмдөх мэт санагдана. Тэр өөрийнхөө - ан цагаан шувуудыг ховдгоор ширтэн суухдаа өөрт нь эрэлхэг анчин улам улам ойртон явааг эс анзаарна.

	Харцаганы шар нүд бууны гол төмрийн үзүүрт гялтганах сувд адил харагдана. Энэ үед Топкагийн зүрх зогсох мэт болоход бууныхаа гохыг дарав. Нижигнэсэн цуурай голын дээгүүр түгснээ намдлаа. Энэ чимээгээр цахлайнууд эмх замбараагүй нисэцгээн тэдний гаслант дуу холын холд сонсогдоно. Хот айлынхан бүгдээрээ хүлээж байв. Топкагийн аав догдолсондоо дороо холхиж гансныхаа соруулыг зажлан гар нь салганаж байлаа.

	Удалгүй тэд бүгдээрээ Топка хүүг олж харав.

	Тэрээр гартаа том махчин шувууг газар шүргүүлэн авч яваа харагдав. Топка хүү баярлан, бахархангуй алхаж явна. Буугаа тэр хашир анчдын адилаар мөрөндөө үүрчээ.

	Шаргал улаандуу байцын дээгүүр чимээ аниргүй нам гүм болж цахлайнууд тайвнаар буцан сууцгааж манаач цахлайнууд нь байраа эзлэв. «Манаач» нар нь бусдыгаа бодвол арай өндөр хадан дээр сууна. Топка хүү эргэн хадны зүг их л анхааралтайгаар харав. Түүний харц «цагаахан шувууд минь тайван сууцгаа даа, битгий ай, би та нарын дайсныг сөнөөлөө» хэмээн өгүүлнэ.

	Гэрийнхэн нь урцныхаа дэргэд тэсэж ядан хүлээж байлаа. 

	Аав нь баяртайгаар үнсэж бахархан:

	— Бүжин өсөхдөө аймхай туулай болдог. Харин хандгайн тугал хүчит хандгай болдог. Сайн анчны хүү, сайн анчин болно... гэж хэлэв.

	Зочид тулганы дэргэд сууж бяцхан Топкаг магтацгааж байв. Ээж нь түүнд яг эрчүүлд өгсний адилаар загасны мах өгөв. Топка түүнийг хүндлэнгүйгээр авч аажуухан идлээ.

	Энэ өдөр түүний сэтгэлд хэзээ ч мартагдахгүйгээр үлджээ. Аав нь өөрийнхөө хажууд тулганы ойролцоо суулгаад хүүгээ авд дагуулж явахаар амлав.

	ШИДЭТ БИЙР БА ШАР ХАЙРЦАГ

	Хүүхдүүдийг урцанд тоглож байтал Топкагийн ээж сэтгэл, зовсон байртай хүрч ирэв.

	— Хот айлд маань оросууд иржээ гэв.

	Хүүхдүүд оросуудыг ердөө үзээгүй тул их л айцгаан:

	— Бид урцандаа нуугдаад оросуудыг урцныхаа хатавчин завсраар харья гэж тэд хариулцгаав.

	Гэтэл Топка урцнаас гүйн гарахад хүүхдүүд араас нь:

	— Топка мөн ч зоригтой шүү гэж шивгэнэлдэв.

	Хүүхдүүдийг хатавчаар шагайхад урцны зүг Топкагийн хамт хоёр орос ирж яваа нь багш нар байсан ажээ.

	Топка хүү гартаа шар хайрцаг болгоомжтой барьж явна. 

	Хүүхдүүд: 

	— Хүүе Топка, Топка явж байна гэцгээнэ. 

	Арьсан үүд онгойлгон багш нар Топкагийн хамт орж ирэв. Хүүхдүүд айж арьсан доогуур орцгоов. 

	Багш

	— Та нар юунд айцгаав? Бид тийм аймаар байна уу? гэж асуулаа.

	Гэтэл хүүхдүүд ялангуяа охид улам ч шурган бугын арьсан доороос харна.

	— Туулай шиг аймхайнууд минь гарцгаагаач, урцанд маань оросууд зочлон ирж байдаг, зочдоо ингэж хүлээж авах нь ичгүүртэй биш үү? гэж Топка төрөлх хэлээр тэднийг ичээн хэлэв. 

	Гэтэл хэн ч боссонгүй зөвхөн Инэка л Топкад ойртон сууж хуруугаараа шар хайрцгийг илэв. 

	Топка түүнийг зогсоож

	— Энэ хайрцагт гар хүрч болохгүй, дотор нь хүн сууж байгаа юм. 

	Инэка айж яаран гараа татав.

	Ирсэн зочид Топкад улаан, шар, цагаан, ногоон янз бүрийн өнгийн атга дүүрэн мөсөн чихэр өгөхийг хүүхдүүд харж бүгд гайхацгаалаа. 

	Топка хүүхэд бүрд нэжгээд мөсөн чихэр өгөн:

	— Яг над шиг ингээд амандаа хийцгээ гэж хэлэв.

	Инэка түрүүлэн хашхирч 

	— Гартаа байлгамгүй ямар амттайхан юм бэ? Өөрөө аманд гулгаад орчихлоо! гэж үл мэдэгхэн инээмсэглэв.

	Хүүхдүүд өмнөх явдлаа ор тас мартацгаан чангаар тамшаалган мөсөн чихэр хүлхэцгээнэ.

	Багш, Инэкагийн толгойг илэхэд огтхон ч айсангүй хүүхдүүд ч зориг орцгоов.

	Ирсэн улсын нэг нь нарийхан савх цагаан цаасан дээгүүр гүйлгэж байхыг Топка харав. Тэр савхны нь араас тэгшхэн эгнээгээр зурааснууд үлдэнэ.

	Нэгэнтээ Токма эмээ оросууд цагаан цааснаас бүх дэлхийн тухай мэддэг. Тэд бусдадаа уншуулахын тулд нарийхан савхаар бичицгээдэг юм гэж ярихыг Топка сонссон ажээ. Тэр эвшээлгэн холдоход нөгөө багш Топкад хайрцгийг онгойлгон дотроос нь үзүүртээ цацагтай урт савхнуудыг гарган харуулснаа өөрөө зурж эхлэв. Саарал цаасны өөдөс дээр маш хурдан урц, дээгүүр нь бараан үүлстэй хөх тэнгэр, хажууд нь цэцгээр хучигдсан газар бий болов. Топка түүнийг их сонирхсон тул дух нь хөлөрч нүдэндээ ч итгэсэнгүй. Тэр гараараа барьж үзэж эдгээр шидэт бийрүүдийн тухай асуухыг хүссэн боловч тээнэгэлзэж:

	— Шидэт бийрүүдээ үзүүлээч гэв. 

	Багш инээж, Топкад бийрээ өгөн:

	— Ингээд бариарай гэж Топкагийн гарыг давхар барин

	— Буга харж байна уу?

	— Харж байна.

	— Тэгвэл эхэлье.

	Багш Топкагийн гарыг залан хэрэгтэй будгаа сонгон хэд хэдэн толбо зураад дараа нь бас баахан толбо нэмж зурав. Тэгтэл удсангүй Топка бугын эвэр, толгой, их бие, хөл гараад ирснийг харав.

	— Амьд буга, энэ шидтэй бийр байна гэж тэр хэлэв.

	Хүүхдүүд тэр хоёрыг хүрээллээ. 

	Багш:

	— Үгүй, шидтэй бийр биш!.. Бүгдийг хүний гар л зурж байгаа юм. Зурж сур гэж тайлбарлан, — Цэцгүүдийг харж байна уу?

	— Харж байна.

	— Харандаа аваад зур, яг ингээд... 

	Топка санаа нь зовон эмээсэн бололтой холдоход Инэка нуруунаас нь ёворч инээмсэглэн:

	— Тэдний нүд нь усны өнгөтэй, харин үс нь яг л шар цэцэг шиг гэснээ нүдээрээ ирмэн түүнд: — Би тэднээс ер айхгүй байна. Тэд манай зочид шүү дээ... гэв.

	Хүүхдүүд ирсэн улсад дорхноо дасаж тэднийг хамгийн дотно нэрсээрээ нэрлэв.

	Багш нарыг урцнаас гарахад хүүхдүүд бөөнөөрөө араас нь дагацгаалаа. Багш нар хүүхдүүдийг урцны дэргэд суулган шар хайрцгаа гурван хөл дээр тавив. Тэдний нэг нь толгойгоо хар алчуураар бүтээгээд шар хайрцаг дээрээ тонгойв.

	Хайрцгаас бугын нүднээс том дугуй ганц нүд харж байлаа. Дараа нь хайрцаг Торр-тор гэж дуугарав.

	Багш инээмсэглэн:

	— Боллоо гэв. 

	Бүгдээрээ босоцгоолоо. Сонирхолтой юм юу ч алга. Хүүхдүүд асуусан нь: 

	— Юунд хайрцаг биднийг ганц нүдээр хараад дараа нь тоншуул шиг хоёр удаа дуугарсан бэ?

	— Би зургийг чинь авсан юм гэж багш хариулав.

	Хүүхдүүд гайхсан боловч юу ч ойлгосонгүй. Инэкад инээдэмтэй мэт санагдахад Топка буга зурдаг шидэт бийрийг санаж байв.

	Багш нарын үг Топкагийн сэтгэлийг дэнсэлгэсэн тул бүх талаараа тэдэн шиг байхыг хүсэмжлэв. Тэр алхаагаа ч өөрчилж өөрт нь буга зурахыг зааж өгсөн багш шиг зоригтой шийдэмгий алхана.

	Багш нарыг явцгаахад бүгдэд нь уйтгартай байсан тул ахиж ирэхийг гуйцгаав.

	Дөнгөж зочдыгоо явмагц Топка урцны дэргэд найз нарыгаа суулган багш нар шиг гурван хөл босгон модны тайрдас дээр нь тавьж толгойгоо бугын хуучин арьсаар бүтээн хэлээрээ

	— Торр-тор... гэж дуугарав.

	— Юунд чи тоншуул шиг дуугарав? гэж хүүхдүүд түүнээс асуулаа. 

	Топка их буйртайгаар:

	— Би та нарын зургийг авлаа гэж өгүүлэв.

	Бүгд инээлдэнэ. Харин Топка их л маадгар урцныхаа зүг алхлаа.

	СУРГУУЛЬ, СУРГУУЛЬ, СУРГУУЛЬ

	Орой нь урцанд олон хүн цугларлаа. Багш нар өөрсдийгөө алс холын Их Зөвлөлөөс ирсэн гэж танилцуулаад та бүхнийг хүүхдүүдээ сургуульд суулгаж суралцуулахыг хүсэж байна гэцгээв. Урцанд галын гэрэл хурцаар гийж нэлээн хугацаа өнгөрчээ. Сэтгэл зовниж царай нь барайсан хүмүүс чанга чанга ярилцана.

	Яар өвгөн, багш нараас асуусан нь:

	— Бугыг сургах хэрэгтэй, нохойг ч мөн... Харин хүнийг юунд сургах гэж? Юунд? Тэртэй тэргүй хүн ухаантай юм биш үү?

	Багш их удаан ярьж номуудаа үзүүлэв. Өвгөн Яар юу ч ойлгохгүй толгойгоо сэгсрэн нүдээ анилаа.

	— Толгой минь ухаанаар дүүрч нэмж юм багтахаа больчихжээ. Таны үгнээс би юу ч ойлгосонгүй... Явж унтъя даа, өглөөгүүр л сайн бодож үзье.

	Топкагийн аав нь багшид ойртон сууж аяархнаар асуусан нь:

	— Хүүг маань хааш нь аваачих юм бэ? Тэр сургууль чинь тэгээд сайн юманд сургах юм уу? Топка маань сайн хүн болж өөрийн гэртээ ирэх үү?

	— Зөвхөн өвөл нь хүү сургуульд суралцаж, зун нь гэртээ байх юм... Бичиж, уншиж, тоолж сураад хүү чинь ухаантай хүн болох юм... гэж багш хариулав.

	Эцэг Топка гомдонгуйгаар уруулаа жимийж:

	— Юунд дэмий ярина вэ? Топка минь одоо ч ухаантай... Буга бугуйлдаж чадна, загас барихдаа сайн, бүр... ойд үнэг мөрддөг... Тэр чинь чиний сургуульгүйгээр ухаантай юм...

	Эцэг Топка дуугай болсноо өвгөдийн зөвлөгөөг хүсэж

	— Та нар олон нүүдлийн зам элээсэн улс, юм бүхнийг үзсэн мэдсэн улс байна, наддаа зөвлөгөө өгөөч. Топка хүүгээ сургуульд өгөх хэрэг байна уу? Түүнийг сургах хэрэг байна гэж үү?

	Өвгөд ийш тийш харан, амандаа урт гаансаа зууж өтгөн утаа савсуулна. Дуугүй суусаар байлаа. Тэгтэл мөрөө хүрсэн урт үстэй нэг өвгөн хөлөрсөн духаа арчиж эргэн тойрноо ширүүнээр харснаа:

	— Ер нь Топкаг сургах хэрэг алга. Аль хэдийний сайн анчин болсон юм чинь гэж хэлэв.

	Бусад өвгөд нь зөвшөөрөнгүйгээр толгойгоо дохицгоолоо.

	Бяцхан Топка ээждээ наалдан тулга дахь гал ирвэгэнэхийг харж суув. Өвгөний үгийг сонсон зүрх нь цохилж, баярласандаа нүд нь гялалзав. Хот айлын хамгийн ахмад хүн түүнийг сайн анчин гэж байхад аргагүй шүү.

	Тулганы хажууханд цагаан арьсан дээр, хамгийн олон бугын эзэн баян Пальси сууж байв. Тэр цагаан дээл, чононы годоор хийж өнгийн цэмбээр алаглуулсан зөөлөн гутал, гялалзсан сувсаар чимэглэсэн сайхан цээживч өмсжээ.

	Тэр, бугын толгойг дүрслэн арслан зааны ясаар сийлж эрээлж гоёсон соруултай урт гансаар тамхи татах ажээ. Хорон нүд нь хөхөвтөр утааны цаанаас зальжнаар анивалзан зэрлэг араатан лугаа адил тогтож ядна. Тэр хажуудаа суугаа мөрөө хүрсэн цагаан үстэй өвгөнийг нудрахад өвгөн яаран босож гараараа дохин чангаар ярьж эхлэв.

	— Манай алс холын хот айлд та нар дэмий ирцгээжээ... Шал хэрэггүй юм ярьцгаах юм... Ой-тундрийн хүмүүс болох эвенчүүд бугаа маллаж, загас барьж, цагаан улаан үнэг, хэрэм агнаж муугүй амьдарцгааж байна. Тэднийг сургах ямар хэрэгтэй юм бэ?

	— Энэ чинь тааруухан л амьдрал даа. Бугыг нохой ч хариулж чадна, загасыг шүдтэй халиу ч агнана шүү дээ... Биднийг нааш нь Зөвлөлт засаг явуулсан юм. Энэ дэлхийн хамгийн агуу их хүн, бидний эцэг Ленин хэлэхдээ: «Удахгүй эвенчүүд бичиг үсэгтэй болж тайгад шинэ амьдрал зохиохын төлөө тэмцэх хэрэгтэй...» гэсэн юм гэж багш тайвнаар хариулав.

	— Энэ шар үстэд битгий итгэцгээ гэж Пальси хашхирлаа. — Миний үгийг сонсоцгоо, та нарыг бүгдийг чинь тэжээнэ шүү!.. Зөвлөлүүд гэгчийг ч мэддэггүй, бичиг үсэггүй амьдарч болоод л байсан, энэнээс чинь болж үхээгүй л юм даг...

	— Бичиг үсгээс болж, салхинд дэрчгэнэх үйс адил толгой өвддөг юм. Хүүхдүүдээ тэгж зовоогоод яах вэ? гэв. 

	Бөөн шуугиан болж Топкагийн ээж уйлан нүдээ гараараа арчин,

	— Хүү маань гэрээ санаж хатаж үхэх байх даа... гэж амандаа үглэнэ.

	Эвенчүүд багш нарыг ууртайгаар харцгаан юу хэлэхийг нь хүлээнэ. 

	Багш залуу тулга руу бөхийж цогоос тамхиа асаав. Хүмүүс түүний эелдэг дулаахан нүд, инээмсэглэж байгаа нүүрийг харцгаалаа.

	— Бичиг үсгээс болж толгой өвдөнө гэнэ ээ? Өвгөн гуай та үүнд итгэлээ гэж үү? Муу хүмүүс таныг мэхэлж, танаар тоглоом хийж байгаа юм байна даа!..

	— Хэн мэхэлж байна? гэж өвгөн дүрсхийв.

	— Шар шувуу шиг хүмүүс. Тэд нарны гэрлээс айж, өдөр бол юу ч үздэггүй юм... Бичиг үсэг бол хүмүүст гэрэл гэгээ юм шүү, харанхуйд тэнүүчлэн явах ямар хэрэг байна аа, шинэ юм юу ч олж үзэхгүй... 

	Пальсийн ойр суусан хэдэн хүн зоригтой нь аргагүй

	— Хэнээс ч дутуугүй амьдарч байлаа. Цаашдаа ч хуучнаараа л амьдарна даа!

	— Бидэнд бичиг үсэг хэрэггүй ээ!.. гэцгээх баргил хоолойны дуу сонсогдоно.

	Урцны яг үүдний тэндээс хар хувцас өмссөн, толгой нүцгэн өргөн нүүр, сүлжсэн урт гэзэгтэй хүн босоход түүнийг малчин Саранчо байна гэж бүгд танилаа. Тэр тулганы зүг шийдмэг алхан ирж

	— Пальси өөрөө тайгад явж, буга ч хариулдаг биш, тогооны дэргэд сууж өөхтэй мах идэн, өтгөн цай ууж суудаг юм чинь. Би бол ТЭКИ тосгоноос ирсэн юм. Тэнд бол ийм өөхөлсөн залхуу юмны үгийг сонсдоггүй юм, хүн бүр өөрийн ухаанаараа л амьдардаг юм!.. гэв.

	Пальси түүнийг ууртайгаар харан, уруул нь таталдаж:

	— Энэ урцанд муу үг сонслоо... Хувцас өмссөн тэнэг гахай, хөгшин баавгайнаас ухаантай харагдахыг хүслээ гэнэ ээ...

	Урцны харанхуйгаас хэн нэгийн дуу Пальсийн үгийг таслан:

	— Чи өөрөө ховдог чоно гэв!

	Пальси босож, нударгаа зангидав.

	— Тэки тосгоны орох оронгүй, хөл дүүжлэх унаагүй, нохой явган хүн ойр хавийнхаа эвенчүүдийн дарга нь болсон гэнэ ээ?.. Урьд нь бол ийм бузар юм байгаагүй юм. Энэ үгүйрлийн аюулаас зугтаж бушуухан алс холын тундр нүүх хэрэгтэй! Буга цөөхөнтэй нь манайд очицгоо, би өгье! Хамтдаа төрөл төрөгсөд шиг явцгаая... Бүгдээрээ явцгаая!..

	Малчин Саранчо инээмсэглэн:

	— Эвенчүүд ээ! Хэзээ ховдог чоно бугатай төрөл байсан юм бэ? Хэзээ тэр вэ? Санахгүй байна уу? гэхэд ам амандаа шуугилдан бүгд хөхрөлдөв. 

	Топкагийн аав босон:

	— Одоо үг хаялцахаа больцгооё, энэ тухай бодохоо больж толгойгоо амраацгаая. Маргааш ахиж зөвлөе... 

	Түүнийг урцнаас гарахад араас нь бусад хүмүүс бүгд дагалдан гарав.

	Топка хүү ер унтаж чадахгүй байх бөгөөд чихэнд нь багшийн үг сонсогдон «Ленин дэлхийн агуу их хүн...» Ленин гэж хэн юм бол? Урц нь хаана байгаа бол? Тайгад шинэ амьдрал зохиохоор удахгүй ирэх юм бол уу?

	— Сургууль гэж намуухан өгүүлэн "Юутай адил, ямар сургууль юм бол?" хэмээн бодно!

	Эхлээд тэр сургуулийг асар их загастай том нуур гэж зүйрлэв. Топка өөрөө эрэгт зогсоод, шидэт савхаар цагаан цаасан дээгүүр зурахад, нуураас загаснууд үсрэн эрэг дээр унаж, гарсан загасыг аван арьсан уутанд хийж байх ажээ.

	Дараа нь тэр сургуулийг бугын том сүрэг гэж бодон, өөрөө дотуур нь явж буга бүр дээр шидэт савхаараа өөрийнхөө тэмдгийг тавьж:

	— Сайн буга минь, манай сүрэгт орж бидэнд аз жаргал авч ир! гэж өгүүлнэ. Ингээд Топка сургууль гэж чухам юу болохыг бодож ололгүй, зөвхөн л

	— Сургууль, сургууль сургууль... гэж шивгэнэсээр унтчихав. 

	Их Топка унтаж чадсангүй. Түүнийг Пальсийн үгс гүн бодолд оруулжээ. «Яагаад тэр алс холын тундр луу дуудав? Ядуучуудад буга өгч яах гэсэн юм бол? Нинжин сэтгэлтэй ч байгаагүй хүн шүү дээ?..

	Тэр өөрийнхөө насан өндөр эцгийн захиснаар тайгад амьдрах болсон болохоор «Пальси л өөрөө тундр лүү яваг» гэж бодсон боловч унтаж чадсангүй. Бугууд нь хорогдоод байдаг, яаж амьдрах вэ? Яаж нүүх вэ? Ингэж тэр чандаганы арьсан хучлагаа толгой дээгүүрээ нөмрөн нойр хагастай хонов. 

	Өглөө эрт Топка аавд нь ээжийнхээ учирлан ярихыг сонсов.

	— Топкаг л би гэрээсээ гаргахгүй дэг. Тэр холын сургуульд хүүгээ явуулчхаад юу бодож суух юм бэ?.. Хүү маань сайн ч анчин, сайн малчин гэгдээд байгаа шүү дээ... 

	Эцэг нь уурлан:

	— За, за хүүхнүүд та нар ухаан богинотой, хэзээ л юмны цаана гарч байсан юм? 

	Эх нь юу ч хариулахгүй байснаа хэлсэн нь:

	— Буга маань цөөхөн цаашдаа яаж ч амьдрах юм бил ээ? Топка сургуулиар яах вэ дээ? Тэгснээс баян айлд малчнаар өгсөн дээр. 

	Эцэг нь хашхирах гэснээ хөлөө дэвслэн:

	— Баячуудаас чи юу горьдоов? Баячууд өөртөө л баян болохоос биш ядуучуудад бол чандаганаас ч хоосон амьтад! Эх нь гунигтайгаар толгойгоо унжуулан:

	— Топка хөлсөндөө буга авч, амьдралд маань нэмэр л болох сон доо. Эцэг нь ууртайгаар гараа дохиж хэсэг бодсоноо;

	— Тэнгэрийн од шиг олон сүрэгтэй Пальсийгаас өөр баян хүн би мэдэхгүй дэг. Түүнд одоохон очъё гэж хэлэв.

	Аав хүү хоёр явахаар төхөөрлөө. Аав нь өөрийнхөө арьсан цамцыг тайлж арай шинэвтрийг өмссөнөө, түүнийгээ нөхөөстэй цоорхойтой болохыг нь мэдэн тайлж хуучныгаа эргүүлэн өмсөв. Удалгүй бугуудаа барьж эмээллэн явцгаалаа. Тэр хоёрыг хоорондоо үг ярилцан явахад бугууд нь залхуутайяа урагшилна.

	Топка хүү баян Пальсийнд малчнаар үлдэж, аав нь буцаж ирсэн бөгөөд энэ нь Топка хүүд төдий л аятай биш байлаа.

	БААВГАЙН АМ ПАЛЬСИ

	Сайн бугаар явахад өдөрчийн газар зайтай хамгийн холын урцанд баян Пальси амьдардаг байв. Түүн тухай ярилцах нь:

	— Пальси бугаар баян боловч даанч ховдог доо. Хүнийг хайрлана гэж үгүй. Хэчнээн айлыг хоосруулж, хэчнээн хүүхдийг өнчрүүлснийг хэн ч тоолж гүйцэхгүй байх аа.

	Пальсийн буга нь олшрох тутам л тэр улам харамч улам хомхой болдог юм.

	Бугын тарган мах чануулан, хамгийн сайныг нь Пальси хүүтэйгээ хувааж идээд, муухнаас нь эхнэртээ өгч, хоолных нь үлдэгдлийг малчид нь иддэг юм. Өлөн зэлмэн малчдад хоолны шавхруу ч олдошгүй юм билээ. Малчдын дээр, тэднийг хариуцаж байдаг Пальсигаас арай настай нэг хүн бий. Энэ бол Пальсийн төрөл болох Еремча гэгч өвгөн билээ.

	Тэд бусдыгаа төлөөлж хэлэх нь...

	— Хүндэт эзэн минь, бидэнд энэ хоолны тань үлдэгдэл хэрэггүй, та үүнийгээ гэрээ сайн сахиж байгаа нохойдоо өгчих дөө, бид яах вэ, яаж ийгээд болно... 

	Пальси баярлаж, өөрийнхөө малчдыг их сайн юм гэж бодно.

	Еремча бол унтаж идэхээс өөр юу ч хийдэггүй хүн. Бүх хүнд ажлыг бусад нь хийдэг билээ.

	Олон мянган сүргийг нь хариулж буга болгоныг өдөр шөнөгүй харж хандана. Усан бороо, цасан шуурга, царцам хүйтэнд ч гэсэн эцсэн хоолой:

	— Ха-хөж-хаая... гэж сонсогдоно.

	Энэ нь зарц нар чоно нохойд авиа өгч тарсан бугаа хурааж байгаа нь ажээ.

	— Еремчийн дэргэд малчин байснаас ер нь амьд яваагүй нь дээр гэж ярилцдаг нь ч дэмий хэрэг биш ээ.

	Пальси бугынхаа тоог мэддэггүй юм. Нэг хоёр өдөр тоолсон ч тоог нь гаргаж үл чадах аж. Тулганы ойролцоо, Пальсийн толгой дээр шургаагийн хугас өлгөөтэй байх бөгөөд түүн дээр нарийхан суруудыг тохжээ. Хорь хүртэл Пальси тэднийг тоолоод хэлэх нь:

	— Нэг боодол. 

	Дараа нь дахин хорь хүртэл тоолоод

	— Хоёр боодол. 

	Гурав дахь удаагаа тоолоод

	— Гурван боодол. 

	Дөрөв дэх удаагаа, тоолоод

	— Дөрвөн боодол. Энэ бүгд нийлээд наян буга, гэтэл түүнийхээр бол - дөрвөн боодол. Ингэсээр тэр арван нэгэн боодол хүрмэгцээ сэтгэл нь хөөрч

	— Эхнээр, Еремчийг бушуу дууд гэж хашхирна. Еремчийн ирэхээр Пальси асуух нь

	— Бугыг минь сайн маллаж байна уу?

	— Сайн гэж Еремчи хариулна.

	— Би хэчнээн бугатай болж байна?

	— Хөл гарын чинь хурууг нийлүүлээд гурван жил тоолсноос ч илүү гэж Еремчи хэнэггүй хэлнэ.

	— Хаа-ха-ха гэж Пальси баяр хөөр болон мариалаг гараа хир болсон арьсан өмдөндөө арчина.

	— Пальси, чи их аз жаргалтай хүн бугууд чинь тарган...

	— Сайн л маллагтун! Буга минь улам олон болохын тулд чармайцгаа. Хэрэв сүрэгт маань хүний буга ирвэл барьж авч миний тамгаар тамгалаад эзэнд нь битгий буцааж өг!

	Пальси, Еремчид чимх хатуу тамхи өгч явуулав.

	Тайгад үнэт хэрэм олшрох үед Пальси, Еремчи хоёр бусдаас илүү баярлах аж.

	Пальси, Еремчигаасаа асуух нь:

	— Ойрдоо тайгад хэрэм олшрохыг ажсан уу, чи? Үнэт ан хэр байна даа?

	Еремчагийн нүд нь шүлүүсний нүд шиг гялалзаж инээмсэглэн:

	— Ой дахь хэрэм толгой дахь үснээс чинь олширчээ. Хай даа мөн ч олон хэрэм байна аа! 

	Пальси тун сэтгэл ханамжтайгаар инээн:

	— Еремча минь, анд бэлдэх болж дээ.

	— Ачит эзэн минь агналт ч тайгад биш танайд болох байх шүү. Буу дарь сум ч бидэнд хэрэггүй, хэрмүүд өөрснөө л чиний баян урцанд чинь орж ирнэ... гээд хоёулаа чанга хөхрөлдөцгөөнө.

	Ид агналтын үе эхлэхэд бугагүй ядуучууд Пальсийнх руу цуварч, доор мэхийцгээн:

	— Тайгад бугагүй анчны явах ч газар алга. Агналт дуустал ядуу анчинд бугуудаасаа хэрэглүүлээч!

	Пальси дотноор хариулах нь:

	— Өөрийнхөө сүргээс сайн анчинд хэрэглүүлэхийг Пальси хэзээ ч татгалздаггүй юм.

	Дараа нь ангаас буухдаа буга хэрэглэсний хөлсөнд анчнаас төлөх ёстой хэрмийн тоог хэлэх юм. Ядуу анчид хүндээр санаа алдацгаах боловч удаан бодсоны эцэст аргагүй л зөвшөөрнө. Агналт дуусах цагт Пальсийн том урцны зүг бугууд цуврах бөгөөд буга болгоны нуруунд мөнгөлөг хэрмийн баглаа сагсалзана.

	Пальсийн сэтгэл хангамжтай, ан ч сайтай. Харин ядуу анчид гомдож ядарсан толгойгоо унжуулан гэр гэртээ харьцгаах аж.

	Пальси Еремча хоёр өөрсдийгөө их л тусархаг гэж тооцон, газар сайгүй ярих нь:

	— Өнчин өрөөснийг тэжээж, өлсгөлөн ядуурлаас хүмүүсийг аварч байна. 

	Өдөр шөнөгүй бугагүй ядуус, эцэг эхгүй өнчид Пальсийн их сүргийг хариулна. Харин Пальси бардамнан:

	— Эд миний хүүхдүүд, бүгдийг нь би тэжээж байгаа юм гэнэ.

	Гэтэл үргэлж л бөглүү ойд уйлах ёолох дуу сонсогдоно. Оройтсон анчин сонсоод хирдхийн асуух нь:

	— Энэ хэн ийм өрөвдөлтэй ёолж, ингэж аймшигтайгаар уйлна вэ? Ийм зовлонтой ямар амьтан бэ? Дутуу буудуулсан шувууны хашхираа биш биз? Эсвэл шархадсан бугын гаслалт юм болов уу?..

	Энэ нь хүний хашхираа юм. Хэрцгий Еремча буруутсан малчныг зодож байдаг ажээ.

	...Догшин салхи үлээж, тайга дүнсийн шуугина. Бэл газар сүрэг идшилж байв. Топкагийн зүрх шимширч, ядарсан царайгаар эргэн тойронгоо харж гунигт автан толгойгоо унжуулан сууна. Өглөөгүүр тэр Пальсийн, Еремчад ярьсныг сонсжээ.

	— Тундр луу одоо нүүнэ. Бүх малчдаа өөртэйгөө авч явна. Яарах хэрэгтэй!..

	— Топкагийн хүүг бас авч явах юм уу? гэж Еремча асуув.

	Пальси хөхрөн:

	— Тэр чинь одоо миний болсон. Түүний төлөө би арван буга төлнө. Ноорхой урцны эзэнд хүрээ юм биш үү.  Яах вэ, баярлаж надыг магтаж яваг...

	Топка нүдээрээ нулимс гүйлгэн хожуул дээр сууна. Тэр нохдын түгшүүрт хуцалтыг ч сонсолгүй байснаа ойровтор нохой ууртайгаар архирахыг сонсоод давхийн босов. Сүрэг нь бэл рүүгээ хавцал руу хуйлран гүйлдэх бөгөөд гүвээн дээгүүр азарган чоно нуруун дээрээ бугын тугал дүүрэн зугтаж явав. Топка хүү газарт унан чангаар уйллаа.

	Еремча, Топкаг суран жолоогоор аймшигтай ороолгожээ. Түүний яаж уйлсныг хэн ч сонссонгүй. Тайга түүний нулимсыг нууж, салхи л хашхирах дууг нь алсад аваад одов.

	— «Салхи, миний уй гунигийг аван одог. Магадгүй агуу их Ленин түүнийг минь сонсоод харгис Пальси, Еремча хоёрыг шийтгэх ч юм бил үү» гэж Топка бодлоо.

	— Хүмүүс Пальсийг «АМАКА АММАН1» хэлдэг нь дэмий хэрэг биш ээ. Хаана юу байна тэр бүгдийг ухасхийн шүүрэх нь яг цадахаа мэдэхгүй ам шиг аж.

	Еремча бугын тугал чоно аваад явсныг хэлэв. Пальси дүрсхийн уурлаж урцандаа Топкаг дуудан оруулаад суран бүсээр ороолгон хашхирсан нь:

	— Бугынхаа тугалын төлөө танайхаас шилдэг бугыг чинь авна даа...

	ЯАВАЛ ДЭЭР ЮМ БЭ?

	Зун дуусаж байв. Нар улам бүр хар үүлсийн цаагуур нуугдан, ой шарлаж сэрчигнэх салхи навчсыг хийсгэн өвсөн толгой бөхөлзөнө. Алс холын өмнө нутгаа нугас, галуу мэтийн усны шувууд зорин нисэхээр яарцгаана.

	Хойд нутгийнхан ч гэсэн өвөлдөө бэлдэцгээлээ.

	— Нойтон улирал хүйтнээс дор, нохойг ч гэрээс хөөж гаргахаа өрөвдмөөр гэж Топкагийн аав хэлэв.

	Тэгтэл авгай нь

	— Пальсид очиж, «амласан бугуудыг нь гуйх хэрэгтэй. Өвлийн нүүдэлд бэлтгэх цаг болжээ» гэж хариуллаа. Маргааш нь Топкагийн аав баян Пальсийнд очив. Түүний өмнөөс дөрвөн том сэгсгэр ноход угтан ирж, галзуурсан чоно мэт барих шахлаа.

	Пальсийн хүү урцныхаа дэргэд зогсож байснаа буга унасан хүнийг харж хэн болохыг нь таньж ядан, аавдаа;

	— Сайн буга унасан хүн ирж явна, харваас баян зочин бололтой! гэж хэлсэн боловч сүүлд нь түүнийг хэн болохыг нь мэдэж буруу таньсандаа өөртөө уурлан, — Топкагийн л аав байна. Бодвол буга л гуйх гэж байгаа биз. Аав энэ гуйлгачныг хөөгөөд явуулчих! Хүү нь гэж шал залхуу юм гэнэ.

	Энэ үед Топкагийн аав нохдод уруулчих шахаж явсаар урцанд явж орлоо.

	— Суу гэж Пальси хэлж түүнтэй зэрэгцэн завилж суугаад тамхилахад гаансны толгойноос үүл мэт утаа манарна.

	Ийнхүү тамхилах зуураа төдий л юм ярилцахгүй суух бөгөөд гагцхүү эцэг Топка л... бугуудыг Пальсигаас яаж гуйя даа гэж бодон сууна. Харин Пальси ... ядуучууд гэж зэрэгцээд суухад ч ичмээр, замарсан юм гэж бодно.

	Пальси яриа эхлэн

	— Хүүгээ эргэж ирэв үү? гэж асуулаа. 

	Топка

	— Тэглээ гэж хариулав.

	— Хүү чинь муу малчин.

	— Юу? гэж Топка айсан царай гарган асуув.

	— Оросууд чамайг мэхэлжээ гэж Пальси дээрээс нь нэмж хэллээ.

	— Яаж тэр вэ? гэж эцэг Топка гайхав.

	— Хүүгээ тэдэнд худалдахад чинь тэд чамд ихийг амлаж байгаа юм уу? Хямдхан л өгчхөв дөө? Их л мөнгө авахыг бодно шүү!

	— Хүү минь ямар буга, нохой юм уу? гэж Топкагийн аав гомдсондоо царай нь улайв. Тэр Пальсийн тавлангуй харцыг хармагц дүрсхийн уурлаж бүх хүчээрээ Пальсийг цохих гэснээ биеэ барьж «Баян хүнд хуруу хүрвэл хариуд нь нударга амлана...» гэж бодон, гомдлоо тас нууж юу ч хэлэлгүй урцнаас гүйн гарахдаа нохойн хуцалт, гайхсан эзний хашхиралт аль алийг нь сонссонгүй.

	— Эцэг Топка бугадаа мордсоны дараагаар л Пальсийн хүүгийн хөхөрч байхыг харжээ. Пальсийн хүү аавыгаа ядуу Топкаг хөөгөөд явуулчихлаа гэж бодсон юм санжээ.

	Пальси гэрээсээ гарч цааш явж буй Топкагийн араас шуналтайяа харан «Буга, үүний буга ч гэж ёстой л хөлөг юм даа!..»

	Үнэндээ л түүний буга бардмаар эврээ хаялан гомдсон эзнээ урцныхаа зүг аван хурдалж явав.

	Ховдог Пальси тэсгэл алдан:

	— Малчид минь гэж ёстой олхиогүй амьтад, ийм хурдан хөлтэй бугыг энэ муу нүцгэн гуйлгачнаас булааж авч ч чадахгүй!.. гэж бархирав.

	Түүнийг нь хүү нь зөвшөөрөхгүй толгой дохиход, Пальси гараа сарвалзуулан:

	— Эхнээр, Еремчийг дуудаач! гэв.

	Баралгар царайлсан, гомдож гутарсан Топкагийн аав нарийхан зөргөөр аажуухан гэлдэрнэ. Тайга гунигтай шуугин хаа нэгтээ битүү шугуйд ойн цорхируу дуугаа авалцан дуугарч, бугын хөлөөр хуурай мөчир тас нясхийх нь сонсогдоно. Топка манан дунд байгаа адил юу ч үзэхгүй, бугынхаа зөөлөн алхаанд зайлагдан явна. Гэтэл буга нь гэнэт цочин давхийж зогсоход Топка өмнөө гарч ирсэн хүүгээ олж харлаа. Хүү нь хол давхисан залуу буга адил амьсгаадан зогсоно. Тэр толгойгоо доор тонгойлгон зогсоход нүднийх нь нулимс хатсан хөвд дээр дусалж байв.

	Топка хүү

	— Надыг гэрт минь аваач л даа... Пальсийнд амьдарч чадахгүй нь үхэх нь... гэж зүрхшээсэн янзтай хэлэхэд эцэг нь гунигтайгаар:

	— Би Пальсид ам алдсан шүү дээ. Ам алдвал барьж болохгүй, хэлсэндээ хүрэх хэрэгтэй! гэж хэлэв.

	Орчин чимээгүй, шарлаж унасан навчис салхинд эргэлдэн хийсэж, улиасны орой найгана.

	Анир чимээгүйг аавын дуу эвдэн:

	— Анчин хүний үг - хамгийн үнэн байдаг юм гэв. 

	Дахиад л дүнсгэр байдал ноёрхон салхи ч намдав. Хүү нь шивнэх шахам дуугаар:

	— Хүү чинь гай тарьсан. Бугын тугал чононд алдчихсан... гэхэд эцгийнх нь нүүр хөхрөн барайж духанд нь гүн үрчлээснүүд тодров.

	— Чиний л муугаас биз дээ! Наад нүд чинь юу харж байдаг юм бэ?..

	— Аав аа, би уйлж байсан юм.

	— Юунд уйлсан юм бэ?..

	— Пальсийнх маргааш тундр нүүх гэж байгаа... Тэдэнтэй би явахыг хүсэхгүй байна. Тэд надыг арван бугаар худалдаж авсан гэж ярьж байсан. 

	Эцэг нь бугаасаа үсрэн бууж хүүгээ тэврэн таалаад:

	— Худалдан авсан гэнэ ээ?.. гээд эцгийнх нь хоолой чичрэн, нүдээр нь нулимс гүйлгэнэв. Хүүгээ хайрлах гэтэл ам алдсан байдаг... Яадаг хэрэг вэ? гэж эцэг нь бодолхийлэв.

	Тэгснээ Пальсийн тавласан нүд, өөрийнхөө саяхны гомдлыг санаж зориг гарган, анх удаа үгнээсээ буцахаар шийдэв. Топка хүү аавынхаа араас зам даган гүйж явав. Эцэг нь бүх замынхаа турш ганцхан зүйлийг бодож явжээ.

	— Муухай л юм болж байна даа. Хэлсэн үг минь хамхуул адил салхинд хийслээ... гэж үглэн явна.

	Тэр эцэг өвгөд шигээ хэлсэндээ хүрч хүүгээ Пальсийнд аваачихад ч бэлхэн байв. Гэтэл дахиад л нүдэнд нь Пальсийн зальжин нүд харагдаж, зүрх нь гомдлоор цохилно.

	Эцэг нь хүүгээ буцаасангүй, харин тэд оройхон болсон хойно гэртээ ирцгээв. Аав нь бугынхаа эмээлийг авч бугуудаа суллав. Ээж нь Топкагаа харж сэтгэл зовнингуйгаар асуусан нь:

	— Айлчилж ирэв үү? Пальси бугуудаа өгсөн үү? гэхэд хүү нь ээжийгээ гунигтай нүдээр харав.

	Топка эхнэрийнхээ шалгаахад товчхоноор хариулсан нь:

	— Алив төхөөр! Виви гол руу нүүнэ. Энд байгаад жаргал үзэхгүй нь гээд тайгынхаа хуучин заншлаа дэвсээд хаячихлаа.

	— Тэр хүртэл чинь дөчин хоногийн аян шүү дээ. Бугууд маань аваачих л байгаа даа?

	— Шаварт унасан шарын эзэн хүчтэй! Хол гэж бид айгаад яах вэ. Яаж ийж байгаад л хүрнэ дээ!

	Тэр хуучин тоногоо янзалж, холын бэрх аянд бэлдэж эхлэв.

	Топка аавдаа туслан, сургуулийн тухай бодож суулаа.

	Маргааш нь нүүхэд яг бэлэн болоод байтал урцанд нь багш нар хүрэлцэн ирэв. Тэд холын хот айлаас буцаж яваа ажээ. Тэдний хамт сургуульд орох гурван хүүхэд явж байв. Тэдний нэг нь охин, хоёр нь хүү байлаа.

	Дахиад л сургуулийн тухай удаан ярилцав. Топкагийн ээж нь уйлж, аав нь дараа дараагаар тамхи нэрэн дуугүй сууцгаана.

	Эцэст нь тэр, багш нарт дөхөж очоод:

	— Топка сургуульд яваг, зам маань ч салаг... гэж хэлэв. 

	Тэдэнд замчин хэрэгтэй байсан бөгөөд Топкагийн аав зөвлөсөн нь:

	— Яптунэ оросуудад хүрэх шулуун зам сайн мэддэг юм. Тэр газарчлаг даа гэхэд бүгд зөвшөөрлөө.

	Маргааш нь салж явцгаах болов. Энэ нь Топкад аймаар байсан ч тэр инээмсэглэж байлаа. Ээж нь уйлсан нүдээ арчин аяны нь богцонд нь заваан гурилын хайрсан талх, хэдэн ширхэг борц хийв. Дараа нь тэр богцоо, хүүгийнхээ явах бугын эмээлд аваачиж тохоод бугын том толгойг энхрийлэн илж шивнэсэн нь:

	— Чих сонортой, нүд хурцтай, явдал зөөлөнтэй эцгийн минь унаган буга!.. Хүүг минь өдөр шөнөгүй бороонд ч, шуурганд ч хамгаалж яв! Халуун цусаа бүү хайрла!..

	Тэгээд хүүдээ дөхөж очиж энгэрт нь аз жаргалын тэмдэг болгон хэдэн зангилаа зангидаад эх хүү хоёр үнсэлцэв.

	Удалгүй ар араасаа цувралдсан бугууд замд гарлаа.

	Нэг хэсэг нь хойд зүгийг зориход, нөгөө хэсэг нь өмнө зүгийг чиглэв.

	Топка хүүг сургуулийн зүг аялахад, эцэг, эх нь уул ус, тайга намгийг туулан шинэ нутаг Виви голыг тэмцжээ.

	ХААЛТ ЦЭГ ХОЁР

	Топка гэрээсээ гараад тав дахь өдрөө аялж явлаа. Эхний бугыг Яптунэ өвгөн унаад араас нь Топка явж байв.

	— Удахгүй сүүлчийн маань буудал болно. Тэрнээс цааш оросын тосгонуудыг дайран усаар явна. Ай даа, мөн л хол газар шүү гэж Яптунэ өвгөн хэлэв. 

	Тун удалгүй бугууд утааны үнэр аван алхаагаа хурдасгав.

	Тэгээд уул өгстөл өмнө нь шовх оройтой урцнууд ярайж харагдлаа. Энэ нь Эвенчүүдийн хамгийн захын хот айл ажээ.

	Тэд хамгийн том урцанд амрахаар бууцгаав. Том завийг иртэл гурав хоног хүлээх хэрэгтэй болжээ.

	Энд бас сургуульд явж байгаа хүүхдүүд байв. Зарим нь сургуульд байдаг бөгөөд амралтаараа гэртээ амраад буцаж байгаа юм санж.

	Удалгүй бүгд танилцацгаав.

	Урцанд гэнэт сэргэлэн Нипка охин гүйн орж ирээд:

	— Алив хэн маань цэвэрхэн бичих нь вэ? үзье гэв.

	Хүүхдүүд үүнийг зөвшөөрөв. Топка бичиж чадахгүй тул зайдуухан суугаад анхааралтайгаар харж байв. Зарим нь цаас харандаа гаргаж цаас харандаагүй нэг нь үйс, нүүрсний хэлтэрхий барьцгаав. Өвгөн Яптунэ бас үйс, нүүрснээс аваад бичиж байхыг нь бусад нь хараад гайхацгаалаа.

	— Юу вэ? Хэн гуай чинь сургуульд байгаагүй шүү дээ! Яаж бичиж байгаа юм бол доо? гэж бүгд л сонирхов. 

	Гэтэл өвгөн Яптунэ хамгийн түрүүнд бичиж дуусгав.

	Үйсэн дээр янз бүрийн зурааснууд гарчээ.

	Зураас болгон нэг бугыг, хэрээс бүр арван бугыг, хаалт цэг хоёр нь өвгөн Яптунэг төлөөлжээ.

	Тэгтэл Нипка хашхиран:

	— Энэ чинь үсэг биш элсэн дээгүүр цахлай явсан мөр л байна шүү дээ!

	Бүгд инээлдлээ.

	— Миний мэдэхийг мэдэхгүй байж намайг шоолж галуу шиг шуугилдана гэнэ ээ! гэж өвгөн Яптунэ уурлан урцнаас ухасхийн гарав.

	Гэнэтхэн урцны арьсан хаалга ярагдан бугын толгой цухуйлаа. 

	Өвгөн Яптунэ баяртайгаар:

	— Харж байгаа биз, гэж бугын чихийг харуулав.

	Түүний им нь хаалт цэг хоёрыг дүрсэлжээ.

	Дараагаар нь Яптунэ ширдгэн дээр хутга, арьсан цүнх, ясан хөөргөө гаргаж хаяв. Бүгд дээр нь хаалт цэг хоёр. Хутганы модон иш дээр, ясан хөөргөн дээр сийлж, арьсан уутан дээр оёсон байв.

	— Хүн бүр өөрийн ийм им тэмдэгтэй байдаг бөгөөд бүх юман дээрээ энэ тэмдгээ тавьдаг юм. Хэрэв би хутгаа юм уу, хөөргөө ч юм уу хаячихвал хэн нэг нь олоод:

	— Энэ Яптунийн юм байна. Бушуухан түүнд эргүүлж өгөх хэрэгтэй гэж хэлнэ. Ийм тэмдгийг өвөг эцэг маань ч, эцэг маань ч гэсэн хэрэглэж л байсан юм. Тийм ээ. Хаалт цэг хоёр л нийлээд хамгийн сайн бичиг үсэг юм шүү| Гэтэл та нар маш их бичих юм. Бугын чихэн дээр тийм их юм бичиж байх уу даа? Аа?.. гэж өвгөн Яптунэ амыг нь асуулаа.

	Тэгээд тэр инээмсэглэн хүүхдүүдийг харав.

	Зальжин Нипка өвгөнд цаас харандаа өгөн «Сургууль» гэж та өөрийнхөө бичиг үсгээр бичээдхээч гэв. Өвгөн Яптунэ харандаа цаасыг нь зоригтой авснаа харандааг нь гартаа удаан эргэлдүүлж дух нь үрчийн юу ч бичиж чадсангүй.

	— Чи бас шумуул шиг жижигхэн байж том бугыг сургана гэнэ ээ? гээд сэтгэл нь зовнингуй урцнаас гарав.

	Топка нүдээ бүлтийлгэн туйлгүй гайхав. Өвгөн Яптунэ бол хамгийн сайн анчин. Тайгыг хөндлөн гулд хэрэн тэнэж бүхнийг мэдэх ёстой. Яагаад тэр ганцхан «сургууль» гэж бичиж чадахгүй уурлав. Гэтэл Нипка бичиж чадаж байх...

	Нипка бол сургуульд суусан, гэтэл өвгөн Яптунэ суугаагүйгээс л чадахгүй байна... гэж Топка бодож олов. Ингээд бушуухан л тэр сургуульд ормоор санагдана.

	БУГА БА ГАЛТ ТЭРЭГ

	Сургууль анхныхаа өдрөөс л Топкад сонирхолгүй санагдав. Тиймээс тэр гунигтай, сэтгэл зовнингуй алхална.

	Багш нь яагаад дуу шуу ч үгүй, уйтгартай явааг түүнээс асуувал,

	— Энэ том урцанд чинь бид дасахгүй юм... гэж Топка хариулав.

	— Яагаад?

	— Бугууд ч алга, тайга ч байхгүй... Амьдарч болох уу даа?

	Бүтэн цагаар тэр цонхны дэргэд сууж алс хойд зүгийг ширтдэг байлаа. Тэгж суухад төрсөн газрын нь дүр зураг нүдэнд үзэгдэнэ. Эцгээ даган бугатай явж байх шиг болно. Аав нь:

	— За Топка тогтоож ав! Голын энэ тохойноос өвөлжөө хүртэл яг таван хоног явдаг юм.

	Дараа нь Топкад төрсөн урц нь харагдаж, ижий нь галынхаа дэргэд хөлөө хумин суугаад халуун нурамд бин булж байх шиг болно.

	Энэ мэтээр л элдвийг бодон гэрээ санагалзсаар хоёр ч өвөл зуныг өнгөрүүлжээ. Топка сургуульдаа дасаж, хүүхдүүдтэй хэдийнээ дотно нөхөрлөжээ. Гэвч тэртээ тайга, гэрээ хааяа нэгхэн дурсан санасаар байв. Тэр сургуульдаа Петр Иванович багшийнхаа үгийг анхааралтай сонсон самбар дээр юм бичих, байрандаа хөгжилтэй дуу дуулахдаа их дуртай боловч ганцхан уншихдаа л тааруухан байв. Олон үгийн утгыг ойлгохгүй, зөв дуудаж бас чадахгүй байжээ.

	Түүнд ангийнх нь Ваня тусалдаг байв.

	Үдийн хоолны дараа Топкаг, Ваня дуудан 

	— Хичээлээ хамт явж давтъя гэснээр тэд ангидаа орж ширээний ард сууцгаав. 

	Топка ном дээрх мэдэхгүй үгсээ ядарч байж л уншив. Тэр уруулаа цорвойлгон сунжруулж,

	Снег посоль... (цас орлоо)

	— Бас л биш дээ. Посоль биш, пошёл гэх ёстой гэж Ваня залруулав. Мэрийснээсээ болон Топкагийн царай нь улайн дух нь хөлөрчээ. Их хэцүү үгнүүд дайралдахад ууртайгаар:

	— Буга номхон догшин гэж байдаг шиг зарим үг хэлэхэд амархан, гэтэл зарим нь болохоор хэл ээдрээд... Тэднээс болж толгой өвдөх юм гэж тэр шивгэнэнэ.

	Ваня нөхрөө зоригжуулан:

	— Болох л гэж байна. Алив хамтдаа уншъя, гээд хоолой нийлүүлэн цааш нь уншив. Топка уншихаа больж хөлсөө арчин, үгнүүдээ зөв уншчихвал, нүүрэнд нь инээмсэглэл тодрон:

	— Мөлчгөнөсөн муу гутаарь чамайг нэг бариа биз дээ. Одоо ч буцааж гаргахгүй дээ гэж хошигноно.

	Баяртай явах цаг ч ирлээ. Топка хурдан уншдаг болжээ. Одоо тэр номоос үл сална. Сонирхдоггүй ч юмгүй болжээ. Тэнгэрт яагаад од, байдаг, нар юунаас бүтсэн болохыг, хүн яаж тэнгэрээр нисэж, усанд хөвж, усан доогуур аялж сурсныг, гол нуур далай хаанаас бий болдгийг сонирхон тэр болгонд зохих хариу эрдэг байлаа.

	Шинэ үг бүхнийг тэр сайн анчин шиг мөшгөн барьж аваад өөрийн болгоно. Багшийнхаа хэлснийг хэзээ нэгэн цагт мөнгөлөг хэрэм богцондоо хийж байсан шигээ толгойдоо нямбайлан хадгална.

	Одоо түүнд төрсөн нутгаа санахдаа юуны түрүүнд аав ээждээ танилууддаа өөрийнхөө мэдэх болгоныг ярьж өгөхийг хүсэх бөгөөд, хамгийн гол нь нүдний нь өмнө ном дэлгэн бүгдэд нь сонсогдохуйцаар уншмаар санагдана.

	Дөрвөн жил Топка нутагтаа очиж чадсангүй. Амралт эхлэхээр ихэнх хүүхдүүд тарцгаана. Багш нь Топкад хэлэхдээ тэднийх хойшоогоо их хол нүүсэн тул амралтаараа очиж амжихгүй гэжээ. Сургуульд Топка олон найзтай болсон байв. Тэр, байшин, ой, уул, хүн амьтан шувуу юу л харна тэр бүхнээ зурж сурчээ.

	Майн нэгнээр Топкаг пионерт элсүүлэв. Тэр салааныхандаа зориулж зураг зуржээ. Зурган дээр буга, урц, нохой байх бөгөөд аав нь урцныхаа дэргэд анд бэлдэн буугаа арчиж сууна. Энэ зураг нь бүгдэд нь их л таалагдав. Ийм ч учраас өөрт нь бол үнэтэй санагдах бэлгээр түүнийг шагнажээ.

	Түүнд дотроо юм зурахад хэрэглэгдэх цаас, будаг, харандаа, бийр, баллуур хийсэн хайрцаг өгсөн юм.

	Хамгийн сайн найз нь урьдынхаа л адил Ваня байв.

	Гэтэл нэгэн удаа найзууд маргалджээ. Тэд арай л хэрэлдсэнгүй ээ.

	Хичээлээ давтан бодлого бодоцгоож байсан ажээ. 

	Тэгтэл Ваня:

	— Галт тэрэг цагт дөчин километр явжээ... гэж уншихад Топка найзыгаа татан:

	— Галт тэрэгнээс буга дээр гэжээ. 

	Ваня чангаар хөхөрч:

	— Ухай!.. Буга ий?.. тэр чинь надад хумсын чинээ ч хэрэггүй. Би жолооч болно. Намайг жолоо дээрээ суухад галт тэрэг: — Гууг-гуу-гууг гэж дуугаран тэгээд машин юм чинь Цыцы-цы!.. гээд хөдөлнө гээд Ваня галт тэрэгний дугуй яаж эргэлдэхийг гараараа дүрслэв.

	Топка хэзээ ч гэсэн бугаа муулж чадахгүй байв. Бугагүй хүн амьдарч чадахгүй гэж аав ээж нь, настай эвен нар ярьдаг тул, тэр бат итгэсэн ажээ.

	Тэр Ванядаа маш их гомдон

	— Үгүй уурын тэрэгнээс буга дээр. Уурын тэрэг хаана төмөр зам тавьсан байна түүн дээгүүр л явна шүү дээ. Гэтэл буга бол хаашаа явахыг л хүснэ тийшээ явж болно. Бүх тайгыг ч хөндлөн гулд туулж чадна, замтай замгүй ч хамаагүй...

	— Уурын тэрэг чинь болохоор зуун вагон ч чирч чадна. Харин буга?.. гэж бас Ваня бууж өгсөнгүй.

	Топка найзынхаа гараас барин:

	— Суу. Чамд бугын тухай ярьж өгье. Аав «Хөгшин бугаа алах болжээ. Арьсаар нь урцаа бүтээнэ биз» гэж хэлэхэд ээж тэндээс « Яах вэ явж л байг! Аавыг минь аварсан юм, хөөрхий» гэв. «Бүр хөгширчээ. Бараг хэвтээд ч босож чадахаа больж» гэж аав зөвшөөрөнгүй. Гэлээ ч ээж түүнийг алуулсангүй.

	Нэгэн удаа аав нөгөө бугадаа аяныхаа богцыг тэгнэн өөрөө явганаар анд явж байжээ. Голд дөхөж бугаа зогсоон тонгойгоод элсэн дээрх мөрүүдийг харж байжээ. Гэнэтхэн арын нь шугуйгаас эм баавгай үсрэн гарч аавын зүг ухасхийжээ. Гэтэл буга хөлөөрөө элсэнд цахлан баавгайг эврээрээ угтав. Цаадах нь бугыг алгадан унагах хооронд нь аав амжиж буудаад баавгайг алжээ. Тэгээд харсан чинь хөөрхий буга цусан шалбааг дунд тийчлэн хэвтэж байлаа. Баавгай хөлийг нь хугалжээ. Аав буга дээрээ бөхийн «Чи намайг аварлаа. Би чамд тусалъя...» гэж хэлээд цусыг нь тогтоож хөлийг нь боогоод арай гэж голтой юмыг гэртээ авч ирсэн юм.

	Бугаас үнэтэй юм байна гэж үү дээ?.. 

	Топкагийн яриа Ваняг бодолд оруулжээ. Хэсэг дуугай сууснаа аяархнаар хариулсан нь:

	— Галт тэрэг - бүх хүний тулд, гэтэл буга - зөвхөн хойд зүгийн анчдын унаа шүү дээ.

	Топка толгойгоо унжуулан өөрийнхөө хайртай бугуудыг дурсан санав. Хэчнээн ч удаа тэд ядуу гэр бүлийг нь тэжээн тэтгэдэг байв даа...

	Топка босон Ванягаас холдон хаалга руу явав. Маргалдахыг ч, ярихыг ч хүссэнгүй. Яг хаалганы дэргэд зогсон хэлсэн нь:

	— Үгүй ээ?

	— Юу үгүй гэж! Ваня нь гайхав.

	— Тийм биш, буга л хүнд хамгийн хэрэгтэй амьтан!

	Маргаан дэгдлээ. Найз нар гараараа дохиж хашхирцгаан үнэнээсээ уурлацгаажээ. Зөвхөн өөр өөрийнхийгөө л магтацгаана. 

	Эцэст нь Топка хэлсэн нь

	— За, Петр Ивановичаас асууя л даа!

	Багшийндаа очихоор гүйцгээлээ. Дөнгөж хаалга тайлж өгмөгц л нэгэн зэрэг асуусан нь:

	— Петр Иванович, галт тэрэг дээр үү, буга нь дээр үү?

	Багш, царай нь улайж аахилж уухилцгаасан маргалдагч хоёрыг хараад инээмсэглэн:

	— Ийм асуултад хариулж чадахгүй юм байна. 

	Хүүхдүүд маш их гайхжээ.

	— Ямар хэцүү зүйл вэ? Мөн чухал аа! гэж Ваня Топкадаа шивгэнэв. 

	Тэгтэл Петр Иванович:

	— Үгүй тун амархан зүйл, харин өөрснөө л бодож олох хэрэгтэй гэж хэлээд: — Ер нь хүнд галт тэрэг хэрэгтэй юу?

	— Хэрэгтэй гэж хүүхдүүд хариулав.

	— Тэгвэл буга хүнд хэрэгтэй юу?

	— Хэрэгтэй гэж бас тэд хариулав. 

	— Бугагүйгээр хүн амьдарч чадахгүй гэж Топка уурлав.

	— Тэгвэл галт тэрэг, буга хоёр хоёулаа л хүнд хэрэгтэй байх нь ээ? гэж Петр Иванович асуухад

	— Тийм ээ! гэж хүүхдүүд баярлалдав. 

	Петр Иванович тэднийг дэргэдээ суулган:

	— Буга сургаж уналгад хэрэглэхэд их амархан л даа. Харин ширмэн төмрийг сургаж, салхинаас хурдан давхиулах, ачаа, хүмүүсийг зөөлгөх тийм ч амаргүй дээ. Гэлээ ч гэсэн хүн үүнийг хийсэн л юм шүү!

	Топка бодолд автлаа. Одоо тэр дэмий маргалдаж, хүнд галт тэрэг хэрэгтэй юу, буга хэрэгтэй юу? гэж хэрэггүй асуулт асууснаа ойлгов. Гэсэн ч цээжинд нь тун гунигтай байлаа. Нүдээ анихад өмнө нь галт тэрэг, буга хоёр зогсож байгаагаар дүрслэгдэнэ. Буга ганган толгойгоо доор унжуулан хоёр том нүд нь зовнингуй янзтай харна. Буга уйлж байгаа ажээ.

	Хажуухан талд нь галт тэрэг дүнгэнэн байв. Ган уурын тэрэг тэргүүн өргөн явахад, түүний шилэн хурц нүднүүд алсыг бардмаар харна.

	Топка гутрангуйгаар санаа алдлаа. Гэсэн ч Ванятайгаа урдынхаа адил хамгийн сайн найзууд хэвээр л үлджээ.

	ХҮНДЭТ ЗОЧИН

	Таван жил өнгөрлөө. Топка төрсөн урцандаа иржээ. Эх нь хүүгээ тэвэрч аваад таньж ядсан юм шиг нүүрийг нь ширтэнэ.

	— Хүү минь, чи одоо эцгээсээ илүүгээр хэрэм буудаж, зальжин үнэг мөрдөж, хурдан хөлт хандгайг намнаж сурсан биз дээ? Баавгайг ч гэсэн агнах уу? Тийм үү?

	Топка эхийнхээ өмнө ном дэвтрээ дэлгэн яаж тэр элдэв янзын хээ зурснаас үг таньж, толгойдоо бодсон юм уу, чихээрээ сонссон бүгдийгээ яаж бичиж сурснаа тайлбарлаж өгөв.

	Эх нь их анхааралтай сонссон боловч ихэнхийг нь ойлгож чадалгүй дахиж асуусан нь:

	— Чи Топка, ааваасаа илүү хэрэм бууддаг болсон уу? Их л удаан тэр сургуульд сурлаа шүү дээ.

	— Ээж ээ! Би зурагчин болно! 

	Эх нь, энэ юу гэсэн үг болохыг мэдэхгүй айн;

	— Үгүй хүү минь, юунд тэр вэ? Топка эхдээ мэдэхгүй үгийг нь удаан тайлбарлалаа,

	— За хар даа гэж хэлээд тэр зурагтай дэвтрээ дэлгэв. Эх нь гайхан нүдээ бүлтийлгэлээ. Цагаан цаасан дээр яг амьд юм шиг хүн, буга, нохой, шувуунууд байв. Хажууханд нь урц, буга хөллөдөг чарга, цаашаагаа ой үргэлжилсэн байлаа.

	Ялангуяа өвгөн хушны ногоон мөчир дээр сууж байгаа хэрэм эхэд нь таалагдав.

	Эх нь нүдэндээ ч үл итгэн цаасыг авч бохир хуруугаараа арчлаа.

	— Хүүе ээж, та дэвтрийг минь балиартууллаа. Баллуураар баллах хэрэгтэй гэж Топка сандрав. 

	Эх нь баллуур гэгчийг ч мэдэхгүй байв.

	Дахиад л Топка баллуур гэгч юу болохыг тайлбарлалаа. Олон сонин зүйлийг Топка ээждээ ярьж өгөв. Эх нь энэ бүгдийг сонсоод хүүдээ нэг л итгэсэнгүй. Ямар нэгэн түгшүүр түүнийг эзэмджээ.

	Эцгийгээ орой ангаас ирэхэд Топка унтсан байлаа. Түүнийг урцандаа орох гэж байхад эхнэр нь баярт мэдээ дуулган:

	— Манайд хүндэт зочин... хүү маань, Топка маань ирсэн! гэв.

	— Үгүй ер, тэгвэл хоёр дахь буугаа бэлдэх болжээ. Би ганцаараа агнаж базаахгүй юм гэж эцэг нь хэллээ.

	Цай уухаар суухдаа эх нь хүүгээсээ сонссон бүхнээ яриад төгсгөлд нь гунигтайгаар толгойгоо сэгсрэн:

	— Гайтай юм... Сургууль Топкаг маань бүр биш болгожээ. Тэр гайхалтай худалч болчихжээ.

	Гайхсандаа эцэг нь цайгаа уухаа больж:

	— Яаж тэр вэ? Эцэг нь худалч биш, эх нь бас худалч биш гэтэл хүү нь худалч байна гэнэ ээ? гээд явж байтал минь танилууд төрлүүд маань дайралдан:

	— Сайн байна уу? Чиний хүү Топка хамгийн тэнэг худалч гэдэг үнэн үү? Үг нь ёстой салхинд тавьсан будаа шиг нисэн гарах юм аа гэцгээх вий гэж түгшив.

	Тэрээр арьсан хөнжилдөө оронгоо авгайдаа:

	— Маргааш өөрөө л Топкатай ярилцахаас гэв.

	Топка хүү эрт босохыг бодсон боловч унтаж хоцорчээ. Хол зам түүнийг ядраасан байв. Гурван долоо хоног гаруй гол намаг, уул, усыг туулан, ойн зөргөөр аялжээ. Эцгийнхээ урцыг олох тийм ч амар байсангүй. Эвенчүүд хэлэх нь:

	«Их Топка тэнгэрийн хаяаны тэртээ хойд тайгаар нүүдэллэн хуучин цагийн баатар Нюргуны төөрсөн Виви голын эрэгт урцаа барьсан байгаа» гэв.

	Бяцхан Топка сэрэнгүүтээ хөнжил дороосоо шагайвал гал дээр хэдийн тогоо тавиастай урцаар дүүрэн махны сайхан үнэр ханхлан байлаа.

	Топкаг унтаж байх хооронд эцэг нь нуур хүрч хэдэн нугас буудсан ажээ. 

	Тэр яаран хувцаслаж урцнаас гарав.

	Эх эцэг хоёр нь бугын арьс элдэн урцандаа шинэ дээвэр бэлдэцгээж байлаа.

	— Анчин маань иржээ!.. Урцны минь хамаг баяр! гэж эцэг нь ухасхийн хүүгээ цээжиндээ тэврэн, — Юу харсан, сургууль ямар юманд чамайг сургасныг яриад байгаарай! гэв.

	— Хэн өлөн гэдэстэй үлгэр сонсож байсан юм? Урцандаа орцгоо... гэж эх нь саатуулав.

	Топка хүү

	— Ямар үлгэрийн тухай ээж яриад байна даа гэж хачирхав.

	Цайлсныхаа дараа тэр аавдаа өөрийнхөө дэвтэр номыг үзүүллээ. Эцэгт нь ямар ч сонирхолгүй санагджээ. Дараа нь Топка зурсан зургуудаа үзүүлэхэд аав нь сэргэн энэ хуудасны ашиг юу байна. Хүнсэнд маань мах нэмэрлэх юм уу? Гэдэс маань цадах юм уу? 

	Топка эцгээ гайхан харснаа нүд нь зальтайгаар анивчин гар дахь хээ угалзтай гаансыг нь харж

	— Санаж байна уу? Та энэ хээнүүдийг гурван өдөр сийлсэн шүү дээ гээд, — Энэ манай хүнсэнд мах нэмэрлэсэн үү гэв?

	— Зөв дөө! гэж эцэг нь хөхин: — Сургууль ингэж хариулахыг сургаа л биз дээ. Ухаантай л үг хэлж байна. Сонсъё цааш нь...

	Топка номоо дэлгэн гэрийнхэндээ радиогийн тухай уншиж өгөв.

	— Ертөнцийн нөгөө захад байгаа хүний ярьсныг бид сонсож байх юм гэж тайлбарлалаа.

	— Мөн дөө!.. гэж эцэг нь инээн, — Алив гүйгээд гурван уулын цаанаас хашхираач, дууг чинь сонсож ч болох юм!..

	Топка радиогийн тухай юу мэдэхээ л ярихад аав ээж хоёр нь эргэлзэнгүйгээр гараа алдалцгаав. 

	Топкаг ярьж дуусахад тэр хоёр бие биеэ харав. Эх нь хүүгийнхээ мөрөөр энхрийлэн тэвэрч нөхөртөө хэлсэн нь:

	— Топкад буугаа өг л дөө. Оройн хоолны мах олж ирэг.

	Ертөнцийн нэг талаас нөгөө тийш нь хашхирснаас л лав дээр бий... Нөхөр нь эхнэрийнхээ хэлснийг үл анхааран ном дээр, зурган дээгүүр нь хуруугаараа заав. Тэнд нь чулуун байшинтай гудамж трамвайтай олон хүнтэй хотыг дүрсэлсэн байлаа.

	Топка бас л бүхнийг тайлбарлахад эцэг нь санаа амарсан байртай:

	— За хүү минь толгойд минь бүх юм холилдчихлоо. Чиний үгийг жаахан сонссон биш тэнгэрт гарч, газар доор орж, түлээгүй галд шарагдлаа. Чи намайг зөвхөн наран дээр л суулгасангүй. 

	Тэгээд эцэг нь амнаасаа багширсан утаа гарган инээмсэглэн хүүгийнхээ далан дээр алгадаад:

	— Магадгүй чи хоосон тогооноос мах гаргаж, няслахдаа л хандгай агнаж сурсан юм биш биз дээ. Чи үлгэр ярих даа Токма эмээгээс илүү болжээ.

	— Аав, юунд гомдмоор үг хэлнэ вэ? Та холын тайгаар нүүдэллэн хүмүүсээс тасарч яг зэрлэг буга шиг болж ээ дээ... гэхэд эцэг нь хөмсөг зангидан:

	— Манайхаас хэн ч худал хэлж байгаагүй юм шүү! Маргааш олон зочин ирнэ. Тэдэнд ярьж өг. Хэрэв тэд итгэвэл би итгэнэ гэв.

	— Юун зочид вэ?

	— Эвенчүүд баяраа хийхээр олон жил цугларсангүй. Энэ жил «Баавгайн ам» Пальса хүртэл тундрээсээ тайгын зүг ирж яваа...

	Шөнөжингөө Топка унтаж чадахгүй, зочдод яаж ярихаа бодоод ч олсонгүй. Тэднээс ядаж нэг нь ч хотод байж үзээгүй бүгд л бугаа унан хамгийн бөглүү битүү тайгаар нүүдэллэн явдаг улс юм. «Үгүй, хэн нь ч над итгэхгүй, доог тохуу хийх байх. Ер нь дуугүй байх юм уу, эсвэл юу ч үзээгүй, юу ч мэдэхгүй гэж хэлдэг юм бил үү» гэж бодол болон хэвтэв.

	АЛЬ ВЭ, БИ НЭГ

	Топка өглөө эрт бослоо. Түүнийг хуучин нөхөд нь сэрээжээ.

	Инэка, Теки болон бусад хүүхдүүд ирсэн байв. Тэд нар гайхаж баярласан харцаар харцгааж байлаа.

	Топка тэдэнд дэвтэр номоо үзүүлж хүүхдүүд түүнийг анхааралтайгаар сонсоцгоов.

	Инэка асуусан нь:

	— Сургууль чинь тэгээд ямаршуу, юутай адил юм бэ дээ?

	Топка элдвийг бодож үзсэн боловч сургуультайгаа адилтган үзэж болох зүйл олсонгүй. Тэгээд дэвтэр харандаагаа аваад зурж эхэллээ.

	Байшин, парт, самбар, сурагчид, Петр Иванович багшийгаа хүртэл зурчхав. 

	Инэка баярлангуйгаар хэлсэн нь:

	— Топкагийн гар яасан эвлэгхэн хөдөлнө вэ? 

	Теки:

	— Аль вэ би нэг!..

	Топка түүнд харандаагаа өгөв. Теки харандаа авч зурахад цаасан дээр ямар нэг муруй саруй дүрсүүд үлдэнэ. Текид их л амархан энгийн санагдсан боловч үнэн хэрэгтээ хэцүү зүйл байжээ. Түүнд их л гомдолтой байв. Бусад нь ч гэсэн зурахыг оролдсон боловч хэнийх нь ч гэсэн болж өгсөнгүй...

	Топка ном авч их хотын тухай өгүүллэг уншив. Хүүхдүүд түүнийг амьсгаа даран чагналаа. Үзэгдээгүй шинэ зүйлийн тухай Топкагийн уншсан зүйлийг хүн бүхэн өөр өөрийнхөөрөө дүрслэн бодно. Хүүхдүүдийн сэтгэл маш их хөдөлжээ. Чулуун байшингуудын тухай, галт тэрэгнүүдийн тухай бусдаасаа илүү сонирхолтой байв.

	Инэкад бодогдсон нь:

	— Чулуун байшингуудыг баавгайнууд барьж, хүмүүс тэднийг байрнаас нь хөөгөөд өөрснөө амьдрах болсон юм. Яагаад баавгайнууд хүнгүй зэрлэг газар байх болсны учир нь энэ...

	— Мэднэ, мэднэ!.. Харин би мэдэж байна!.. гэж Теки түүний яриаг таслав.

	— Юу чи мэдэж байгаа юм бэ дээ? гэж хүүхдүүд асууцгаалаа.

	— Галт тэргийг мэднэ. Тэр чинь газар дээгүүр догшин салхинд туугдан явдаг мундаг том завь байгаа юм гэж Теки баяртайгаар хашхирав.

	Топка ахин дахин ном уншиж нөхдөдөө ярьж тайлбарлана. Хүүхдүүд түүнийг их анхааралтайгаар сонсож ихээр гайхан итгэцгээнэ. Тэдэнд хотын гудамжнууд, том байшингууд, усан онгоц, галт тэрэг, нисэх онгоц, тэнгэрийн одноос олон шөнийн гэрлүүд нь маш сонирхолтой үлгэр шиг санагдана.

	Топка номоо хамхихад

	— Би ч гэсэн уншиж чадна, илүү ч байж магадгүй! гэж Теки, Топкагийн гараас номыг нь авч өвдөг дээрээ тавин чангаар ярьсан нь: Тундрт хоёр цагаан үнэг амьдарч байжээ...

	— Худлаа! Худлаа! Энийг чинь эмээ бидэнд ярьсан шүү дээ гэж хүүхдүүд хашхиралдав.

	Бүгд түүний залийг мэджээ. Топка хэлсэн нь:

	— Тэки чи номоо буруу барьж байна шүү дээ. 

	Хүүхдүүд хөхрөлдлөө. Тэки ичиж зовсондоо улайв. 

	Инэка асуусан нь:

	— Топка, чамайг сургууль чинь гашуун өвсөөр яг туулай шиг тэжээж байсан гэдэг үнэн үү? Хүүхдүүд улам чангаар инээлдэв. Тэдний хэн нь ч гэсэн сонгино, төмс, лууван, байцаа, вандуйн сайхан амтыг мэдэхгүй ажээ. Ийм зүйлс ч гэсэн тэр цагт алс хойд нутагт байдаггүй байжээ. Харин Токма эмээ л хүн «Гашуун ба амтат өвс» иддэг гэж ярьдаг байв. Яагаад чухам хүмүүс «өвс» идэх болсныг эмээ өөрөө ч мэддэггүй байлаа.

	Топка будган харандаануудаараа идэшний ногоонуудыг зурж эхлэв. Цаасан дээр ногоон сонгино, улаан лууван, алтан шаргал сармаг, цайвар ногоон вандуй, хар ногоон өргөст хэмх, хурц улаан лууль, цагаан цэнхэрдүү хальсан давхаргатай байцаа зэрэг ногоонууд тодорлоо.

	— Энийг лууван гэдэг юм гэж Топка заагаад, — Газарт ургадаг, сугалж аваад, усаар угаах хэрэгтэй. Гадуураа улаан шаргалдуу өнгөтэй, хазахад чинь ширчигнээд мөн ч амттай шүү. Манжин байна. Бас газарт ургадаг, том бөөрөнхий, мөн л амттай, мах чанахдаа төмс, лууван, сонгино, вандуйгаа хийхэд мөн ч амттай болно биз дээ!

	— Мах ч гэсэн өвс холилгүйгээр амттай гэж Инэка хариулав. 

	Хүүхдүүд ам амандаа л

	— Ер нь бугын өөх дээр дээ!

	— Загас ямар гэж?

	— Бугын сүү амтгүй гэж үү?

	— Эд л бүгдээрээ л амттай л даа гэхдээ дээр нь ногоо хийвэл бүр амттай болно гэж Топка хэлэв.

	Инэка зургуудыг анхааралтайгаар харж байснаа манжинг зааж

	— Энэ цагаан төмснөөс амттай юу? гэж асуухад түүний үгийг Тэки таслав. 

	Тэр түрүүнээс хойш Топкагийн улаан бүчийг хараад байжээ.

	— Яагаад чиний хүзүүнд бугын хэл шиг урт даавууны өөдөс зүүлттэй байгаа юм бэ?

	Гомдсондоо болж Топкагийн уруул нь өмөлзөн нүүр нь улайсан боловч, «Тэки мэдэхгүйгээсээ л тэгж асуусан болохоос биш, тоглоом хийгээгүй нь л лав» гэж бодоод тайвширч гараа өргөн ёслон

	— Би пионер! гэж хариулав.

	— Хүүхдүүд энэ үгийг нь мэдэхгүй болохоор юу ч ойлгосонгүй. 

	Тэдэнд пионерууд гэж юу хэн болохыг Топка махрангуйгаар тайлбарлаж:

	— Ленин - манай нар, Ленин ард түмний эцэг, харин пионерууд бол Лениний хүүхдүүд юм... Тэд бол хүчтэй зоригтой...

	— Хэрэв энэ улаан даавуу чинь тийм хүч оруулдаг юм бол чи энэ модыг унага л даа! гээд асар том шинэсийг заав.

	— Тэки минь, Тэки минь гэж Топка шогшрон дахин тайлбарлаж эхлэв.

	— Пионерууд шинэ амьдрал байгуулахад нь тусална гэж Ленинд тангараг өргөцгөөсөн юм. Тэд бүгдээрээ бичиг үсэгтэй, сургуульд сурдаг. Тэднийг нөхөрлөл найрамдал хүчтэй болгодог юм. Найз нөхдөдөө үргэлж тусалдаг, төрөлх эх орноо хайрладаг...

	Баяраар тэд гартаа улаан туг барьж гудамжаар жагсан явахдаа «Эх орныхоо тухай дуу, Лениний тухай дуу» дуулцгаадаг бөгөөд алтан бүрээ, алаг бөмбөрөө нижигнэтэл хангинатал дуугарган алхалцгаадаг юм.

	Тэдэнд зөвлөлт засгийн нэрийн өмнөөс:

	— Лениний үйл хэргийн төлөө хэзээд бэлхэн байгтун! гэхэд

	— Хэзээд бэлхэн! гэж мянга мянган хоолой нэгэн зэрэг дуун цуурайтна.

	Мөн ахиад

	— Эрүүл чийрэг байгтун! гэж хэлэхэд

	— Хэзээд эрүүл чийрэг! гэж тэд чангаар хариулдаг юм. 

	Топка ярихаа больж анхааралтай сонсож байгаагаар хүүхдүүдийг харав.

	— Ярь, ярь гэж Инэка аятайхан өгүүлнэ. 

	Ярьсан бүхнээ дахиж ярихад хүрлээ. Тэд нар Топкагийн ярьсан бүхнийг ойлгож хэн ч дахин түүнийг том мод унагаа гэсэнгүй. Тэки хүртэл чимээгүй болж, улаан бүчийг нь хүндэтгэн харж байлаа. Хүүхдүүд Топкагийн яриаг сонсох тусмаа сургуульд ороогүйдээ харамсацгаан бүгдээрээ л тэр том хот, алсын сургуульд байж үзэхийг хүсэцгээнэ.

	— Топка, чи ямар азтай вэ?.. гэж Инэка санаа алдлаа.

	Хүүхдүүд Топкаг улам ойртон хүрээлж

	— Биднийг сургуульд авах болов уу?

	— Улаан бүч өгөх үү гэцгээнэ.

	— Сургуульд бүгдээрээ орж болно, бүгдээрээ! гэж Топка хариулав. 

	Хүүхдүүд баярлацгаан:

	— Сургуульд, сургуульд орцгооё. Тэгээд пионер болцгооно! гэхэд Топка гараа даллан:

	— Элсэн дээр цөмөөрөө сууцгаая, би та нарт дуу дуулъя гээд:

	 

	Уулын гол шиг цовоо цолгин

	Усны давлагаа шиг эрчлэн цойлон 

	Газар газрын хүүхдүүд бид 

	Хайртай сургуульдаа л цугларна. 

	Ардын сургуулийнхан бүгдээрээ 

	Анд найзууд байдаг юм. 

	Догшин салхийг ч зоригтой сөрөн 

	Дуугаа бид дуулдаг 

	Идэр залуу бидний дуу

	Эрчит хүйтнийг ч туулан давдаг.

	 

	Дахилт:

	Уулын гол шиг цовоо цолгин

	Усны давлагаа шиг эрчлэн цойлон 

	Газар газрын хүүхдүүд бид 

	Гал халуун түүдгээ тойрно. 

	Өсвөрийн пионерууд бүгдээрээ

	Үйлс нэгтэй найз нар аа! 

	 

	гэж цовоолог цогтой дуулахад хүүхдүүд баярлалдан:

	— Дахиад дуул, дахиад дуул! гэж гуйцгаав. 

	Ийнхүү Топка дуулж байснаа толгойгоо өргөн толгодын оройд шинээр ирсэн гурван урцыг олж харав. Эднийг хараад яасан ч юм уйтгартай болон гэрийнхээ зүг гэлдрэхэд найз нар нь элсэн дээрээ үлдэцгээлээ.

	ТОПКАГИЙН АНХНЫ ЯЛАЛТ

	Ээж нь том тогоонд мах чанаж байлаа. Удалгүй урцаар дүүрэн хүн цуглав. Зочид их идэж ууцгаан, урцанд тамхины утаа харанхуйлан хөшиглөнө.

	Хүн бүхэн ам амандаа ярьцгаан урцанд шуугиан ихтэй байх ажээ. Тэд ангийн тухай, ойд хэрэм цөөрсөн, хандгай үнэгнээс зальтай болсон тухай ярьцгаана.

	Жижгэвтэр туранхай биетэй Ника Толсторыб, хамгийн хайртай бугыг нь идэх гэсэн чоныг яаж хөөснөө ярьж байлаа. Яриа хамгийн сонирхолтой хэсэгтээ ирэхэд тэрээр гараараа дохин, хэлээ бултгануулна. Ника Толсторыб, яриагаа дуусгахад бүх зочид зөвшөөрсөн янзтай байцгаана.

	Топка энэ үед буланд чимээгүй сууж байв. Ээж нь «Топка маань ус балгасан юм шиг... Эцэг нь худал чалчихыг нь болиулж дээ» гэж бодож байтал Яар өвгөн:

	— Эрхэм айлчид, та нар яагаад бяцхан Топка хүүг мартаад байна вэ? Тэр чинь бас л зочин шүү дээ гэж хэлэв. 

	Хүмүүс бүгд шуугилдана. Тэгтэл аав нь:

	— Аль вэ миний хүү, зочдодоо том хотын тухай ярьж өг гэлээ. 

	Топка итгэл муутайхан яриагаа эхэлж хотод үзсэн сонин юмныхаа тухай тайлбарлаж эхэлснээ улам ч итгэл орон хөл дээрээ босож нүд нь сэргэн маш сонирхолтойгоор ярина.

	Зочид чимээгүй болон сонсоход тулган дахь модны шатах сонсогдоно. Харин Топкаг:

	— Бид намхан уулын чинээ том урцанд амьдарч, номоо үздэг гэж хэлэхэд гайхалтай юм сонссондоо болж бүгд дуу алдацгаав. 

	Ника Толсторыб хөхөрч:

	— Үгүй ер, Топка минь, тийм урцыг зөөхөд хэчнээн буга хэрэгтэй вэ? 

	— Бүх бугыг Пальси авчихсан болохоор, тийм урцыг хэн ч зөөж чадахгүй дээ гэж зочдын хэн нэг нь нэмэрлэв.

	— Тэр урцыг чинь чулуугаар хийсэн юм гэхэд зочид улам ч их гайхацгаалаа. 

	Ийнхүү Топкаг цааш нь ярих гэтэл хэн нэгний дуу бүдүүлгээр гарч

	— Яах гэж чи худал ярина вэ? Ийм жижигхэн байж томчуул биднээс ихийг мэдэх гээ юу? Саваагүй нохой саранд хуцна гэгчээр баасаа өөрөө арилгавал барав.

	Хүмүүс зөвшөөрөн толгой дохицгоосон ч хүн бүхэн бусдаасаа чанга ярих гэж бөөн шуугиан дэгдээв. 

	Эмгэн Токма нүдэндээ нулимс гүйлгэнүүлэн:

	— Энэ хүүхдийг та нар юунд гомдооно вэ? Энэ чинь та нарт үлгэр ярилаа шүү дээ, үлгэр! гэв.

	Гэтэл хэн ч эмгэнийг анхаарсангүй. Топкагийн аав ичиж гуньсандаа болон гаансныхаа соруулыг хазлан: "Энэ хүү солиорч, бүх Топка овогтны нэрийг хөсөр хаялаа даа. Сургууль л түүнийг ийм болгочихлоо" гэж бодно.

	Топкаг одоо хэн ч үл анхаарна. Харин ээж нь толгойг нь илэн яг өвчтэй хүнийг өргөж байгаа юм шиг болгоомжтой өөртөө ойртуулав.

	Шуугиан намдахад өвгөн Яар босож:

	— Эвенчүүд минь, би ярихыг хүсэж байна... Оросууд бүхнийг хийж чаддаг сайн дархнууд гэдгийг явж үзсэн хүнээс сонссон юм. Топка үнэн юм ярьж байна. Юунд инээлдээд байгаа юм бэ?.. Явахад нь газар доргин, навч модноосоо унадаг, гал цацарч байдаг, багахан хадан хясааны (байцын) чинээ том ширмэн буга оросуудад байдаг гэж Эвен Лубсан надад ярьсан юм. Тэр оросуудтай хамт байсан хүн.

	— Лубсаныг тэр ширмэн буга нь гишгэчхээгүй юм болов уу даа гэж Ника Толсторыб өвгөний яриаг таслан нарийхан хоолойгоор хөхрөв.

	— Чи бөглүү тундрт шигдэж хамраасаа цааш юм олж харахгүй байж гэж Яар өвгөн уурлан, — Би та нарт худлаа юм яриагүй дэг... Лубсан нээрээн нүдээрээ үзэж чихээрээ сонссон юм шүү гэв.

	Хүмүүс нүдээ бүлтийлгэн өвгөнийг харцгаана. Түүний үг бүгдэд нь «магадгүй ертөнцийн нөгөө захад тийм гайхамшиг байдаг ч байж мэдэх юм» гэсэн сэтгэгдлийг төрүүлжээ.

	Эцэг Топкаг галын улбар шаргал дөлийг ширтэн суухад толгойд нь түмэн бодол эргэлдэнэ. «Бид ч яг л тайгын шумуул, тундрийн хулгана шиг амьдарч байна даа... Гэтэл ойрын эвенчүүд оросуудад очиж элдвийг үзэж мэдэн ярьдаг байхад бид тэрэнд итгэхгүй шоолон инээлдэж суух...» Түүнд гэнэтхэн хүүгээ өмөөрмөөр санагдаж, ууртайгаар Ника Толсторыбыг харан:

	— Тундрийн хулгана үүрнээсээ цааших юмыг үздэггүй юм... Юунд чи тундрээс тайгад ирж урцаа энд, Виви голын эрэгт барив? гэж асуулаа.

	Бяцхан Топкаг ахин босгож яриулав. Түүний шинэ амьдралын тухай үгс шувуу адил урц дотуур нисэж, хүн бүхэн ойлгох гэж хичээцгээнэ. Түүнээс мэдэхгүй бүхнээ асууж, ном уншуулан, Топкаг яг эвен хүмүүсийн ёсоор санаж байгаа бүхнээ үнэнээр нь ярихыг тэд хүсэцгээлээ.

	Эх нь галдаа хуурай мөчир нэмэхэд урц дотор гэрэлтэй болж, Топка галд ойртон сууж номоо дэлгэн:

	— Эвенчүүд ганцаараа биш. Тэдэнтэй ард түмний их удирдагч Ленин хамт байна... Эвенчүүд өөрсдөө уул ус, ой тайгынхаа эзэн нь болохоор, өөрсдөө энэ нутагтаа шинэ амьдрал зохиох ёстой. Харамч баячуудыг тайгаасаа хөөж, цэвэрлэх хэрэгтэй...» гэж уншиж байтал:

	— Харгис Пальсийг хөөцгөөе! гэж эцэг Топка тэндээс хашхирав. Тэгтэл Ника Толсторыб босон харайж:

	— Ан эхлэхэд хэн чамд буга өгөх юм бэ? Пальсийн бугууд Цагаан нуурын загаснаас ч олон... Баян Пальсийг харин чам шиг нь магтах хэрэгтэй! гэхэд нь хүмүүс түүнийг шилнээс нь шүүрэн урцны харанхуй мухар луу түлхээд Топка хүүг дахин уншиж өгөхийг хүсэв. Тэр номоо унших бөгөөд шөнө дүл болтол түүнийг сонсоцгоосон боловч хэн ч үл ядарчээ. 

	Харин ганцхан Ника Толсторыб урцнаас гарахдаа:

	— Ирэхдээ эрүүл байсан бие, явахдаа өвчин олдог байна шүү. Толгой ч даагдахгүй нь... гэж амандаа бувтнахыг хэн ч анзаарсангүй.

	Зочид бодолд автан тарцгааж байна. Топкагийн ярьсан, хүн бүхнийг бодолд оруулж, хүн бүр Лениний тухай, ирээдүйн аз жаргалт амьдралын тухай, салхинаас хурдан давхидаг ширмэн бугын тухай, үүлнээс дээгүүр нисдэг төмөр шувууны тухай бодоцгоож явав.

	Эмгэн Токма тулганы дэргэд суун биеэ ганхуулж, амандаа ямар нэгэн юм үглэнэ. Тэр Топкад итгээгүй боловч, олон сайхан үлгэр шинээр зохиож ярих юмтай боллоо гэж баяртай байлаа. Хүн бүр л унтахаа мартан гэр гэртээ галынхаа дэргэд суун бодол болно. Шувуу нисэх адил дорхноо шөнө өнгөрч, өглөөн нар уулын цаанаас улбар туяагаа тусгахуй, хот айл сая нэг юм нам тайван болж тулган дахь гал унтран, хүмүүс нойрсон, ноход ч чимээгүй боллоо.

	ЗОРИГТ УНЯНГА

	Зочид өнөөдөр их удсангүй, унтахаар тарж явцгаав. Бүгд л гунигтай баргар царайлцгаажээ.

	Ийм явдал болсон юм санж.

	Зочид галын дэргэд завилан сууцгааж, тамхи татан, хандгайн мах цайнд хөшиглөн идэцгээнэ. Топкагийн аав эзний ёсоор голд нь цагаан арьсан дээр сууж байна. Ээж нь урцандаа бага утаатай, хурц гэрэлтэй байлгахын тулд галаа ахин дахин сэлбэнэ.

	Хуучны заншлаар оньсого таалцах болов.

	Урцны эзэн эхэлж таалгасан нь:

	— Өндөр өвгөн үүл баганадна?

	Зочид удаан бодсонгүй бараг л нэгэн зэрэг

	— Утаа, утаа! гэцгээв,

	— Далавчгүй байж нисэх, хоолойгүй байж хашхирах гэж урцны харанхуй булангаас хэн нэгийг таалгахад

	Ника Толсторыб

	— Салхи гэж таав. 

	Токма эмгэн хэцүү оньсого таалгав.

	— Довын хажууд хоёр нуур,

	Доохон талд нь гүн жалга?

	Их л удацгаасан боловч тааж чадахгүй л байлаа. Топка хүү элдвийн юм нэрлэсэн боловч мөн л олохгүй байв. 

	Гэтэл Яар өвгөн

	— Хамар, ам, хоёр нүд гэж таав.

	— Газар дээр ямар амьтан хамгийн жаргалтай амьдардаг вэ? Таацгаа л даа гэж Топка хүү таалгалаа.

	— Үнэг, яагаад гэвэл хамгийн зальтай амьтан гэж Ника Толсторыб хурдан хэлэв.

	— Биш ээ, гэж Топка хэллээ.

	— Баавгай, бүх амьтныг айлгадаг гэж Яар өвгөн хэлэв.

	— Биш ээ.

	— Загас, тэр хэзээ ч даардаггүй гэж Токма эмгэн хэлэв. 

	Ингээд хэн ч тааж чадалгүй тайлж өгөхийг хүсэхэд нь Топка

	— Хүн, яагаад гэвэл бүхнээс ухаантай! гэж хэллээ.

	— Зөв, гэхдээ зөвхөн баячуул. Ядуус харин туулайнаас ч дор амьдарч байна!.. гэж өвгөн Яар зөвшөөрөн уртаар санаа алдан хайрт хүү Унянга нь яаж амь үрэгдсэнийг ярив.

	— Манайд буга ч гэж байсангүй гэж өвгөн Яар яриагаа эхлэн, — Хүний буга хариулж зовлон дээрээ зовлон нэмэхээс цаашгүй. Манайх тэгэхэд тундрт амьдардаг байлаа. Нэг удаа тундрт хааны цэргийн дарга ирэв. Түүнийг авч явах үүрэг миний хүү Унянгад оногдлоо. Алтан товч бүхий хувцастай тэр дарга, харгис гэдэг нь яг шилүүс шиг амьтан юм сан. Хүн бүхэн л түүнээс айна. Бугуудаа ч үл хайрлан өдөр шөнөгүй явлаа. Хурдан явна гэдэг ч санадаггүй хэрэг байв. Гол гарах гэж яваад даргын суусан чарга их хүчтэй донсолжээ. Дарга бүхээгээс толгойгоо цухуйлган Унянгыг дуудан хүрч очихоор нь бүх хүчээрээ улаан нүүр лүү нь цохив. Маш их өвджээ. Тэгээд ч ер нь их хүйтэнд өвдөх нь их байдаг шүү дээ. Унянга ганц үг хэлсэнгүй. Тийм том даргын урдаас эсэргүүцэж яаж болох вэ? 

	Дарга орилж:

	— Бугуудаа хурдан явуулаач, дарга хүнийг чи удаан авч явна, тэнэг минь! гэжээ.

	Унянга бугуудаа зогсоон хурц хутгаа гаргаж өөрийнхөө бугын суран хөтөлгөөг тас огтлон салгалаа.

	— Яагаад зогсчхов оо!? Бугуудаа бушуу явуулаач! гэж дарга дахин хашхирав. 

	Гэтэл энэ үед Унянга бугаа унаад нэлээн хол явчихсан байлаа. Унянгыг урцандаа ирэхэд, түүний даргыг тундрт орчхоод ирснийг баячууд мэдээд сандарцгааж эрэхээр явцгаав. Тэгээд олж авч ирэхэд нь дарга дулаацаж дөнгөж ярьж чадахаар болохдоо:

	— Тэр буруутныгаа надад өгөөд орхи гэж ам нээв.

	Манай бүх хүмүүс урцанд цугларцгаан малгайгаа нүдэндээ хүртэл дарж өмсөн суухад харгис дарга Унянгыг ялгаж танихгүй болохоор улам уурлаж:

	— Малгайгаа авцгаа, бүгдийг чинь шоронд хийнэ шүү! гэв.

	Унянга хүү минь мөн ч зоригтой юм сан. Нум сум авч харгис даргын яг зүрхэнд нь сумаа чиглүүлэв.

	Айсандаа болж царай нь цас шиг болоод, нарийхан хоолойгоор:

	— Алив түүнийг сураар хүлээдэх?! Хүлцгээ!

	Гэтэл хэн ч Унянгыг хүлэхийг хүссэнгүй. Дарга ч явлаа. Удалгүй Унянгыг барьж аваачихаар хааны буу зэвсэгтэй цэргүүд ирцгээв. Зэрлэг буга адил зугтан байх Унянгыг барина гэдэг тийм ч амархан байсангүй. Аягүй бол хэзээ ч барьж авахгүй байсан биз. Хараал хүрэм Пальси тэдэнд тусалж хүүг минь барилцсан юм. Баячууд түүнийг барьж хүлээд цэргүүддээ өгсөн юм билээ. Ахиж би хүү Унянгатайгаа уулзаагүй юм даа. Хожим сонсвол хүзүүнд нь оосор углан дүүжилж алцгаасан гэнэ билээ. 

	Том том нулимсан дуслууд өвгөний үрчлээт нүүрэн дээгүүр бөмбөрч байлаа. Зочид цөм чимээгүй сууцгаана.

	Их Топка хүүдээ тонгойн чихэнд нь:

	— Сонсов уу? Пальси Унянгыг барьж өгсөн байна шүү... гэв

	— Аав аа, яагаад Пальси тундрээсээ наашаагаа ирж яваа юм бэ?

	— Чоно ангийнхаа хойноос явж байгаа нь тэр... Виви голын эргээр түүний эцэг амьдарч байсан юм. Тэгээд энэ хавийн нутгийг тэр өөрийнхөө өмч гээд, өөрийгөө эзэн нь гэдэг юм.

	Топка, Пальсийнд байсан урьдынхаа гомдлоо санаж толгойгоо унжууллаа. 

	Эцэг нь түүний гарыг атган:

	— Маргааш Долоон толгодод болох баавгайн баяр, эвенчүүдийн их «цуглаан» — хуралд очъё гэв.

	ШИНЭ АМЬДРАЛЫН ЗАМД

	Долоон толгодын уудам талбарт, алс холын эвенчүүд баавгайн баяр, цуглаан хурлаа хийхээр хуран цугларцгаав. Баяр арай эхлээгүй, цугларагсад ойр хавийн газраар хөлхөлдөн хоорондоо ярилцацгааж байлаа. Их зөвлөлөөс хүмүүс ирсэн, тэд Лениний бичгийг уншиж тун чухал юм ярих гэнэ гэсэн яриа тэр дорхноо цугларагсдын дунд тархав.

	Хурлыг Бор галуу овгийн эвен Их зөвлөлийн төлөөлөгч нээлээ. Бүгд чимээгүй болцгоож, эмс, хүүхнүүд жаалуудаа чимээгүй байлгахын тулд томхон нэгэнд нь хэрчим бугын мах бариулж, нялх багад нь хөхөө хөхүүлцгээнэ. Энэ үед голын хоржигнох, навчис шуугих, шумуул нисэх нь хүртэл сонсогдож байв.

	Их зөвлөлийн төлөөлөгчид өндөр чарга дээр авиран гарч цээл хоолойгоор ярьж эхлэв.

	— Зөвлөлт засаг та нарыг энэ цуглаан хуралд урьж ирүүлсэн билээ. Эвенчүүд бид — малчид, анчид, загасчид өөрснөө одоо ой тундрийнхээ эзэн нь болцгоосон. Бүгдээрээ нийлж амьдралаа зохионо. Харгис баячуудын засгийн эрхийг гишгэлэн хаях хэрэгтэй. Урьдын юм өөрчлөгдөж тэр цаг хаврын цас шиг хайллаа. Зөвлөл гэж шинэ эзэн нь иржээ.

	— Түүнийгээ бидэнд харуулаач ямар юм бэ? Баян биз, олон бугатай юм уу? гэж хэн нэгний чанга дуу төлөөлөгчийн яриаг таслав.

	— Ой, тундр, уул, ус, ан амьтан, шувуу, буга нохой бүгдээрээ түүнийх!..

	— Хө мөн!

	— Удахгүй та нар харах болно гэж Их зөвлөлийн төлөөлөгч инээмсэглэн: —  Яах вэ, манай хамгийн ухаантай, хүндтэй хүмүүс ой тундрийнхнийгээ удирдахаар Зөвлөлд очиг л доо. Харин тийм хүмүүсээ л сонгоцгооё! Лениний сургаснаар шинэ амьдрал зохиох хэрэгтэй гэв.

	Тэгтэл нэгэн настай эвен босож:

	— Ямар шинэ амьдрал, юуны тухай чи ярина вэ? Эцэг өвгөд маань тийм муу амьдарч байсан юм гэж үү? Тэднийхээ заншлыг гишгэчих болж байна уу? Тийм үү?

	— Муу амьдарч байсан, маш муу! 

	Бүгд анчин Саранчогийн дуу болохыг мэдэв.

	— Баячууд тарган мах идэцгээж байхад харин ядуучууд ямар байв? Өлсгөлөнгийн жил хэчнээн хүнээ өлбөрүүлэв?

	— Юунд чи хар жилийг дурсана вэ? гэж настай эвен таягаараа газар тоншив.

	Их зөвлөлийн төлөөлөгч өөртэйгөө хамт ирсэн багшаар үг хэлүүлэв.

	— Эвенчүүд ээ, муу цаг өнгөрөн оджээ. Тэр хэзээ ч дахиж ирэхгүй. Дээр үеийн цэргийн дарга — чононууд, харгис нударган Пальси нар ахиж тайгыг эзэмшихээр ирж чадахгүй, бүү айцгаа!..

	Яар өвгөн хүмүүсийн дунд гүйж гаран:

	— Тэднийг голд живүүлээ юү? Эсвэл галд шатаагаа юу? Хэлээч!

	— Хаанаас даа, Баавгайн ам Пальси голыг чинь сэлж гараад тайгад ирчихсэн яв аа! гэж дооглонгуй хэлэх дуу хүмүүсийн дундаас сонсогдов.

	— Үүрд түүнийг чинь тайгаас хөөнө дөө! гэж Их зөвлөлийн төлөөлөгч гар дохин хэлэв.

	— Ямар хүчтэй юм бэ? Аягүй бол уулыг мөрөөрөө өргөх нь ээ! гэж түрүүчийн дооглонгуй дуу ахин сонсогдов.

	— Бид бүгдээрээ нэгэн хүчээр түлхэх болно. Ард түмэн уулыг боловч өргөж чадах юм!

	Яар өвгөн баярлаж:

	— Зөв зөв! Бүгдээрээ Чоно - Пальсийг нүхэнд түлхэж унагаая! гэв.

	— Хэнийг зөвлөлд сонгох, хэндээ эрх мэдэл олгох вэ? Бодоцгоогоорой. Овгийн зөвлөлдөө гурван хүнийг сонгоно шүү.

	Үд голлолоо. Хүмүүс хоорондоо ярилцан тамхи татацгаан бодоцгооно. 

	Их Топка босож:

	— Залуу, хүчтэй, зоригтой, ухаантайгаар нь Саранчог сонгоё! Тайга тундрийг явж туулсан, бүх эвенчүүдийн танил Яар өвгөнийг, бас Яптунэ гуайг сонгоцгооё. Эднээс ухаантайг олохгүй бил ээ!

	Цугларагсад гар дохин ам амандаа л: 

	— Ухаантай сайн юм хэллээ!

	—  Яах вэ биднийгээ захираг, итгэлтэй улс!

	— Өөр хүнээр яах юм бэ?

	Ингээд овгийн зөвлөлдөө Саранчо, Яар өвгөн, Яптунэ ажааг сонгоцгоов.

	— Эвенчүүд ээ, та нар дэмий юм хийцгээлээ!.. Хувхай модноос жимс ургахгүй гэдэг биз! Гуйлгачид хэзээ л хүнийг удирдаж байлаа. Тэдний чадах юм гэж юу байсан юм бэ? Виви голын өргөн хөндий, тэндхийн ой тайга манай Пальси овгийнхны юм байгаа юм. Түүнийгээ бид хэнд ч өгөхгүй, өөрснөө одоо нүүдэллэн амьдарцгаана.

	Ингэж Пальсийн хүү хашхирчээ.

	Хүмүүс түүний зүг ухасхийн, цээживчний нь хэрмийн сүүлнүүдийг тасар зулгаан хөлөөрөө гишгэлэв. Еремча амжиж зугтаад, Пальсийн хүүг хүмүүс тал талаас нь нударцгаав. Түүний эцэг Баавгайн ам Пальсийг эрцгээсэн боловч тэр хэдийн амжиж тайгад нуугдсан байлаа.

	Нар баруунаа тонгойж, голын зүгээс хүйтэн салхи салхилна. Хүмүүс урц урцандаа очихоор завдахад дээд зөвлөлийн төлөөлөгч тэднийг зогсоон:

	— Эвенчүүд ээ, байзнаарай, ажил бас дуусаагүй шүү. Их зөвлөлийн их хуралд төлөөлөгчөө сонгох хэрэгтэй байна.

	Яптунэ өвөө хожуул дээр гарч бүхнийг нэг тойруулан харснаа:

	— Их Топкаг явуулъя. Сайн анчин биднийхээ амьдралыг мэднэ.  Яах вэ яваг...

	Их Топкаг их хуралд сонгоцгоолоо. Тэр одоо өндөр чарга дээр гаран зогсоно. Түүнээс дээд зөвлөлд эвенчүүдийн хүсэлтийг дамжуулахыг гуйцгаажээ. Хүсэлт маш олон байлаа. Токма эмгэн хүртэл өөрийнхөө хүсэлтийг дамжуулж:

	— Яах вэ, дээд зөвлөл эмгэн надад зүү явуулаг гэж хэлэв. 

	Ухаан санаанд нь хамаг юм хутгалдаад Топкагийн аав их сандран

	— Толгойд минь ийм олон үг багтаж орохгүй нь ээ. Эсвэл та нар заримыг нь хас, үгүй бол би мартах байх гэв. Хэн ч өөрийнхөө хүсэлтийг хасахыг хүссэнгүй.

	Гэтэл хажууханд нь бяцхан Топка сууж аавдаа шивнэсэн нь:

	— Бүх хүсэлт нь энд байгаа гээд саарал дэвтэр үзүүлэв.

	Хуучны заншлаар зөвлөлийн хамгийн том даргад бэлэг өгцгөөлөө.

	Топкагийн эцгийн хөлийн дэргэд алтлаг сортой үнэгний арьс, мөнгөлөг сортой хэрмийн арьс овоолов. Хүмүүс үнэт арьсаа авчирч тавихдаа мөргөн:

	— Хамгийн их зөвлөлдөө ангийнхаа дээжийг бэлэглэе ээ!

	Яар өвгөн үйсэнд боолттой ямар нэгэн юм өгч: 

	— Манай идээний маань дээж — Бугын хэл уураг тархийг дээд зөвлөлд хот айлынхныхаа бүх хүний өмнөөс дамжуулаарай гээд доор мэхийн ёслов. Дараа нь тэр нуруугаа цэхлэн нүдээ гялалзуулж, — Одоо бүгдээрээ дуулж бүжиглэцгээе!.. гэлээ.

	Хүмүүс тойрон бүжиглэж байтал ойролцоох урцнаас «баавгай өвгөн» гарч ирлээ.

	Энэ нь баавгайн арьс нөмөрч нүүрэндээ баг өмсөөд гартаа саврыг нь угласан хүн ажээ. Түүнийг хармагцаа бүгдээрээ хашхиралдсан нь:

	— Хүүе, ойн эзэн мод унагалсаар айсуй! Бүгдээрээ түүнийг намная! Бөөн махны олз! Ингээд хүмүүс ойн эзнийг хөөж гарав. Тэр хэсэгхэн ойн цоорхойг гүйж гараад довцгийн цаана нуугдлаа. Хүмүүс наанаас нь мяраацгаав. Яптунэ өвөө савраас нь барьж авах гэснээ алгадуулан хажуу тийшээ гүйж зайлав. Эвен Чокчо «баавгайн» нуруунаас үсрэн барьж авсан боловч цаадах нь мулт үсрэн эргээд тэр Чокчогийн толгой руу малгайг нь хийстэл цохилоо. Хүмүүс удтал инээлдэв. Хүү Топка яг л залуу буга шиг харайж ойн эзний хөлөөс шүүрлээ. Тэгтэл түүнийг баавгай тийрсэн чинь тэр үсрэн ойчиж нүднээсээ гал бутран духандаа булдруу тогттол хожуул мөргөн унав. «Ойн эзнийг» тал дундуур ортол хөөцгөөлөө. Эцэст нь түүнийг бүслэн авч унаган, гараараа зөөлөн цохиж алж байгаа дүр үзүүлснээ бүгд хөлөө нугалан сууцгааж нөхөрсгөөр дуулцгаасан нь

	 

	Тайгын эзнийг барилаа даа!

	Сайхан үүцлээд авна даа 

	Саран тогоондоо чанана даа.

	 

	Ингээд ойнхоо эзнээс арьсыг нь тайлж багийг нь авцгаав.

	Бүгд малчин Саранчог таньцгаалаа. Гар гараасаа барин тойрч зогсоод бүжиглэн дуулцгаан хөгжилдөцгөөв. Анчид буугаараа дээш буудан шинэсний оройн боргоцойг унагацгаалаа. Хүүхдүүд нь үйсэн савтай сүүний хамт баавгайн өөх авчран зочдыг дайлцгаав.

	...Нэг өнжөөд Топка аавтайгаа хот явахаар төхөөрөв. Тэдний багахан хөсөгт Тэки, Инэка болон зэргэлдээх хот айлын хоёр хөвүүн бугуудтайгаа ирж нийлэв. Эцэг эх нь хүүхдүүдээ том хотод суралцуулахаар явуулж эцэг Топкаг тэднийгээ харж хандаж явахыг гуйцгаажээ.

	Бяцхан Топка бугуудаа хөдөлгөхдөө «Одоо аав, Тэки, Инэка нар өөрснөө хотын гайхамшгийг үзэцгээнэ дээ» гэж баяртай явлаа. Топка хүү замдаа өөрийнхөө дуртай дууг дуулж хүүхдүүд түүнийг даган ам амандаа аялцгаана. Харин Топкагийн аав тэднийг үл анхааран бодол болж тамхи татан явна.

	Тэд битүү тайга, өндөр даваа ширүүн урсгалт гол, уулын нарийхан зөрөг, унасан дархи, шавар намгийг туулсан урт аяныг ардаа орхилоо. Дараа нь завинд сууж оросуудын том суурин хүртэл хөвөөд, тэндээс усан онгоцонд шилжин сууцгаав. Хүүхдүүд гайхсандаа нүдээ бүлтийлгэцгээн Топка хүүгийн ханцуйнаас угзарч үзсэн харсан бүхнийхээ тухай байн байн асууцгаана. Топкагийн аав хэдийгээр тайга тундрийг хөндлөн гулд харж хэссэн ч гэсэн амьдралдаа үзээгүй юмаа үзэж их л гайхан явав.

	— Үлгэрт ч ингэж гарахгүй, ядаж зүүдэнд ч зүүдлэгдэхгүй юм байна гэж ярин юу л үзнэ, тэр бүхнээ өөрийнхөөрөө тайлбарлана.

	Анх галт онгоц үзээд гараа сэгсэрч:

	— Онц эд биш байна. Энэ том завь чинь ус бужигнуулж ойр хавийн хамаг загас хөөнө дөө. Дараа нь эндээс юу баригдах вэ дээ!?

	Инэка, Тэки хоёр бяцхан Топкаг харж юу хэлэхийг нь хүлээнэ. Усан онгоц яндангаа чангаар хангинуулав. Топкагийн аав нь босон харайж алгаараа чихээ бөглөлөө. Инэка, Тэки хоёр ч гэсэн түүнийг дуурайхад харин зэргэлдээх хотоос ирсэн хөвгүүд буланд шигдэцгээв. 

	Бяцхан Топка тэднийг тайвшруулж:

	— Бүү айцгаа! Бүү айцгаа! гэж хашхирав.

	Дохио зогсоход аав нь:

	— Юунд ингэж орилно вэ? Бүр дүлийрүүлчихлээ!

	Ингэж хүнийг айлгах ямар хэрэгтэй юм бэ? гэж асуухад:

	— Дахиж бас орилно шүү гэж Топка инээмсэглэв. 

	Айж царай нь улайсан Тэки тэндээс хэлсэн нь:

	— Баавгай өвгөн шиг хашхирч байна шүү! Уул доргиж модны мөчрөөс шувуунууд унах юм!..

	— Би л лав айгаагүй дэг! Хашхирвал хашхирч л байг! гэж урдаас нь Инэка хариулав.

	Шөнө болсон хойно хотод хүрч ирцгээв. Тэднийг шөнийн хот гэрэл гэгээгээрээ угтлаа.

	— Шөнийн тэнгэр газар унаад оддоо асгачхаж... гэж эцэг Топка сандрангуйгаар шивгэнэв. Тэднийг галт онгоцноос гарахад байшин гудамж хурцаар гэрэлтэж машин зөрөлдөнө. Топкагийн аав зогтусан хашхирсан нь:

	— Хараач, тарган баавгай байна шүү! Арьсыг нь хуулж хөлийг нь дугуйлан нугалчхаж, тэгээд тэр өвдсөндөө ийм хурдан гүйж явна, лав цанаар ч гүйцэшгүй дэг ээ! 

	Хүүхдүүд хөхрөлдөцгөөлөө.

	Өргөн гудамжинд орж ирлээ. Инэка, Тэки хоёр жижиг Топкагийн ханцуйнаас барьж ганц ч алхам түүнээс үл холдоцгооно. Топкагийн аав гудамжны голд зогсон:

	— Мөн гай яа, ийм ч газар буудаллахаар сонгох гэж дээ.

	— Ямар? гэж хүү нь асуухад

	— Бугын хамар хатгах ч өвс алга, бүгд гишгэгдчихэж! Тэгснээ их л ажил хэрэгчээр гудамжны тэгшхэн гадаргууг хөлөөрөө шударч үрэв. Тэгтэл цагдаагийн шүгэлдэхийг Топкагийн аав сонсон инээж:

	— Цас зөгнөсөн цахируу шиг юунд исгэрнэ вэ? гэв. 

	Бяцхан Топка бүгдийг яаруулан тэд гудамж хөндлөн гарлаа, Тэгээд нэг чулуун байшингийн хажууд ирж зогсон:

	— Аав аа, энэ зочид буудал, та ор, тэнд таныг хүлээж авна. Топкагийн аав тийшээ орж, хүүхдүүд сургуулийн дотуур байрын зүг явцгаав.

	Өглөөгүүр Топка аав дээрээ ирж тэд Дээд зөвлөлийн байшинд очихоор алхацгаалаа.

	Хотын дээгүүр өндөрт онгоц нисэж явав. Эцэг нь зогсож толгойгоо өргөн алсад явж буй онгоцыг нүдээрээ үзэхэд, нүүрэнд нь айж, алмайрсан байдал тодорно.

	Хүү нь тайлбарлана:

	— Энэ шувуу төмрөөс бүтсэн юм. Дотор нь сууж үүлнээс дээгүүр нисэцгээдэг юм. 

	Эцэг Топка үл итгэсэн харцаар хүүгээ харж толгойгоо сэгсрэн:

	— Сайн юм л лав биш дээ. Нар, сар одны тулд тэнгэр байдаг юм! Тэнд хүний бүтээх юм алга!  Яах вэ салхи зугаацаж шувууд нисэцгээж байг!

	Ингээд тэр үүлсийн дунд бараа нь тасарч буй онгоцны араас сэтгэл дундуурхан хяламхийв.

	Орой нь их хурал нээгдлээ. Хурлын өмнөхөн бяцхан Топка эцэгтээ дэвтэр дүүрэн бичсэн хүмүүсийн хүсэлтийг уншиж өгөв. Нэгийг нь ч мартаагүй санаж байгаад нь их Топка хүүдээ баярлан бахархаж байлаа.

	Хурал дээр Топкагийн эцэг хүмүүсийн илтгэлийг анхааралтай сонсон өөрийг нь хуралд сонгож явуулагсдынхаа хүсэлтийг хэлэх минутыг тэсэж ядан хүлээж суув.

	Удалгүй хүлээсэн мөч ч ирлээ. Их Топка улаан ширээнд дөхөж очив. Тэгээд ярихынхаа өмнө эзний ёсоор ширээний улаан цэмбэн бүтээлгийг тэмтэрснээ шууд л хуралдагсдад хандан:

	— Мөн ч сайхан эд юм даа, олон хэрмийн арьс өгөхөд ч яах вэ дээ! гэснээ: дараа нь тэр чухам юунаас эхэлж ярихаа үл мэдэн чимээгүй зогслоо. Гэтэл гэнэтхэн хуралд өгөх ямар ч бэлэггүй, тэр бүлгүүдээ цөмийг нь хоршоололд өгч оронд нь тамгатай цаас авснаа санав. Өвөр түрийндээ нөгөө цаасаа эрж гарлаа. Эрж эрж олоод хурлын даргад сарвайлаа.

	— Танайхан маш их бэлэг цуглуулсан байна!.. гэж цаасыг авч уншингаа өгүүлээд, дарга тэр цаасыг хажуудах хүндээ өгч Топкад хэлсэн нь: — За өөрийнхөө амьдралын тухай, бөглүү тайгын хүмүүсийн амьдралын тухай тэд юуг хүсэж байгааг яриад байгаарай гэв.

	Ингээд Топкагийн аав ярьж эхэллээ. Эхлээд өвөг эцгийнхээ амьдралыг дараа нь өөрийнхөө эцгийн амьдралыг эцэст нь өөрийн амьдралын тухай эхнээс нь ярьж дуусав. Тэгээд хүмүүсийн хүссэн захисан бүхнийг ярилаа. Яриагаа дуусгаад улайж хөлөрсөн Топкагийн аав, суудалдаа эргэж ирэв.

	Тэнд байгсад бүгдээрээ Их Топкагийн сандартал алгаа ташицгаав.

	Тэр хүүгээсээ асуусан нь:

	— Юунд ийм чанга алгаа нүдэцгээнэ вэ?

	— Бүх гуйлт хүсэлтийг ойлгоод, таны үгийг зөвшөөрөн алгаа ташицгааж байгаа юм гэж хүү нь тайлбарлав.

	Топкагийн аавын сэтгэл тэнийн үсээ засаж, гаансаа гарган тамхилахаар завдав. Энэ үед өөр нэг хүн үг хэлж байлаа. Гэтэл гэнэтхэн тэр Баавгайн ам Пальсийн тухай хэлээгүйгээ санаж, индэрт дөхөж очин, ярьж байгаа хүнийг дуугүйхэн хажуу тийш нь болгоод яриагаа эхлэв. Хэн ч түүний яриаг тасалсангүй.

	— Тайгад чононууд сүлжилдэн буга барьж байна. Эвенчүүд тэднийг алдаг юм. Гэтэл Баавгайн ам Пальси чононоос ч дор, яагаад тэр амьд явна вэ? Хуралдагсад хэний тухай их Топка ярьсныг ойлголоо.

	— Та тийм чононоос айдаг уу? гэж хурлын дарга инээмсэглэн асуув. Топка толгойгоо унжуулан мэгдэн сандран аяархнаар хэлсэн нь:

	— Пальсийн буга намгийн шумуулаас ч олон...

	— Тэд чинь таны л буга шүү дээ гэж дарга хэлэхэд:

	— Үгүй! Буга Пальси овгийнхны, тэр өөрөө эзэн нь... гэж Топка зөрөв. 

	Дарга асуусан нь:

	— Танайх хэдэн бугатай вэ?

	— Ес.

	— Гэтэл Пальсийн буга намгийн шумуулаас ч олон байдаг! Хаанаас түүнд тийм олон буга бий болдог бил ээ? Ер нь нь чи муу эзэн, тэр сайн эзэн байх нь ээ?

	Топка ууртайгаар хөмсөг зангидан:

	— Пальси ямар өөрөө хариулах биш, олон ядуу малчидтай юм чинь. Галынхаа дэргэд сууж гэдсээ ээн, тарган бугын мах идэж, өтгөн цай л ууж суудаг юм.

	— Та нар юунд тайгадаа тарган залхууг байлгаж байгаа юм бэ? Хөөгөөч түүнийг!

	Харин бугыг нь яах болж байна? Тэд нь маш олон шүү дээ гэж Топка гараа дэлгэв.

	Хурлынхан чимээгүй болцгоон дарга юу хэлэхийг хүлээцгээлээ.

	— Пальсид бугыг нь битгий өг. Тэд бол хариулан маллаж байгаа ядуу малчдын өмч! Ленин, Зөвлөлт засаг ингэж сургадаг юм. Зөвлөлт засаг бол манай шинэ амьдрал! Бугуудыг зөвлөл мэдэлдээ авч ядуу малчид, анчид эв найрамдалтай хамтран амьдарцгааг!

	Хүйтэн духаа гараараа даран Топка зогсож байв. Хамаг юм нүдний нь өмнө бүртэлзэнэ. Тэр унахаас айсан адил индрийн захыг гараараа тулав. Дараа нь тэргүүлэгчдийн зүг аяархан явж очоод даргад гар сарвайн,

	— Нүд минь үзээгүйгээ үзэж, чих минь сонсоогүйгээ сонслоо... Тайгад очиж урц бүхэнд орон хүн бүхэнд таны үгийг хүргэе...

	Тэгээд тэр амьсгаа даран аяархнаар асуусан нь:

	— Топка хүү минь сайн хүн болж байгаа юу?! Тайга нутагтаа шинэ амьдрал зохиохоор буцаж очих юм байгаа биз дээ!

	— Та сургууль дээгүүр нь очиж, багш нартай нь ярилцаад өөрийнхөө нүдээр үзэж танилц л даа. Тав хоногийн дараа их хурал дууслаа. Их Топка өглөө эрт босож хүүгийнхээ суудаг сургуульд хүргэж өгөхийг гуйв.

	Сургуулийн хаалга очиход нь хаалттай байсан тул хүргэж өгсөн хүнээ явуулчхаад өөрөө довжоон дээр нь суун тамхилав. Дорно зүгт тэнгэр шаргалтан, уулсын орой, байшингийн дээвэр алтан шаргал туяанд умбан байлаа. Топка нар мандахыг харж инээмсэглэн шивгэнэсэн нь: Тайгын маань дээгүүр тэнгэрийн эзэн чи мандаж, уул, ус, урц, сүргийг маань тэтгэдэг шигээ энд бас аз жаргал дагуулж ирэв үү?

	Гаансаа довжооны гантиг чулуунд тогшин толгойгоо сэгсэрнэ. Ийм их унтах гэж... Муу даа... Топка минь залхуу хүн болох вий. Нартай цуг сэрээж байх хэрэгтэй юм шүү...

	Цаг нь болж сургууль онгойлоо. Их Топка түрүүлж ороод захирлын өрөөний ойролцоо сандалд суув. Сургуулийнхан цуглаж эхэллээ. Тэр хүүгээ бушуухан харах гэсэндээ хүүхдүүдийн орох болгонд анхааралтай харж байв. Сурагчид тоглож наадаж байшингийн гудмаар гүйлдэн шуугилдана. Их Топка, яг намрын шумуул шиг шуугилдаж байх шив дээ гэж санаа алдав.

	Захирал хүрч ирэн Топкаг өрөөндөө урьж орууллаа. Тэр ороод тойруулж харснаа зөөлөн сандалд суув. Тэгээд захирлын бичгийн хэрэгслийн дэргэд бугын арьсан малгай, ганс даалингаа тавив. Тэгснээ бэхийн савны тагийг удаан харлаа. Түүн дээр нугас сийлж хийсэн байв. Топка түүнийг гараараа илж үзсэнээ захирлын нүүрийг хараад хуруугаараа бас нэг тэмтрэн асуусан нь:

	— Өөрөө сийлсэн үү?

	— Үгүй сурагчид. 

	Топка үл итгэн түүнийг дахиж харахаа болив.

	Сургууль дээр хүүтэйгээ уулзахаар ирлээ. Одоо болтол алга. Хэтэрхий их унтаж байна.

	— Тэр босчихсон, бүх сурагчид яг цагтаа босоцгоодог юм... 

	Захирал эвен хэлээр сайн ярьж байлаа.

	— Нартай цуг л босгох хэрэгтэй гэж сургамжлангуй хэлэв.

	Захирал шүүгээнээсээ бөөн дэвтэр гаргаж ирээд үзэж эхлэв. Топка тоолж байгаа юм шиг уруулаа хөдөлгөнө. Захирал бяцхан дэвтэр авч үлдээд бусыг нь буцаан хийнэ.

	— Энэ танай хүүгийн дэвтэр, хүү чинь сайхан бичих, тоо бодох, ном уншихдаа сайн, ер нь сайн сурагч шүү. 

	Өөрийн нь хүүг захирал сайн хүүхэд гэсэнд Топка баярлав. Тэгээд дэвтэр нээж жигд цэвэрхэн мөрүүдийг хараад:

	— Эвен анчид, малчинд үүний ашиг нь юундаа байна вэ? Ийм цаасаар урцаа бүтээнэ гэх биш, буга үүгээр барих биш, загас шүүрдэхгүй шүү дээ...

	— Буга агнах, маллах, загас барихад та өөрөө хүүгээ сургасан биз. Танаас илүү багшийг эрээд ч яах юм гэсэн үг Топкад таалагдан тэр бардмаар захирлыг харав.

	— Сургуульд хүүг чинь малчин, анчин, загасчин олон эвенчүүдийн мэдээгүй байсан зүйлд сургаж байгаа юм...

	Их Топка гомдон:

	— Үгүй ер, нялх хүүхэд биднээс ухаантай бол оо юу? Шумуул хандгайг дийлэх нь ээ? Ямар л цаг гэхэв дээ?

	— Настай нь хөгшрөн үхэж, залуу нь өсөж өндийдөг... Ядарсан муу хөгшин бугаар хол явахгүй шүү дээ? Гэтэл залуу бугаар бол салхины адил давхина...

	Топка бодолд автав.

	Захирал Топкад сурагчдын зурсан зургуудыг үзүүлэхэд сэргэн:

	— Үүнийг миний хүү зурсан юм уу?

	— Үгүй өөр хүүхдүүд. Хүү чинь үүнээс илүү зурдаг юм. 

	Захирал шүүгээнээсээ тосон будгаар зурсан том зураг гаргаж ирэв.

	Топка сандлаасаа гүйж бослоо. Тэр зургаас тэнгэрт нь нар мандсан тайга, хэсэгхэн зурвас талбайд баригдсан урц, хажууд нь байгаа буга, нохой, ойролцоохон уулын бэлээр урссан гол өөрийнхөө нутаг орныг олж үзжээ. Топка бүр зураг дээрх урц буга зэргийг хуруугаараа илж үзэв. Холдож, холоос харснаа гүнзгий санаа алдаад дахин холдон удаан харж байснаа сэтгэл дундуурхнаар нүүрээ үрчийлгэн:

	— Хүү маань төрсөн урцаа мартжээ... Бүр мартчихаж... Урцны ойрхон наранд хатаасан загас, гадсанд өлгөсөн тор байдаг юм. 

	Захирал хөхрөн:

	— Тор чинь усандаа, загас нь баригдаагүй л байхгүй юу даа.

	— Үгүй ер! гэж татгалзан Топка гараа сэгсэрч, — Юугаар хооллох вэ дээ? Загас заавал байдаг юм. Тороо ч гэсэн усанд нь байлгах дургүй, нар гарахаар өлгөж хатаадаг л даа!

	Хонх дуугарахад захирал босож:

	— Хичээл эхэллээ, очих хэрэгтэй.

	Тэднийг ангид ороход сурагчид босож мэндэлцгээлээ. Топка хүүгээ хармагцаа чангаар асуусан нь:

	— Топка чи бийрээр тор, загас хоёроо зурахаа юунд мартсан юм бэ? 

	Хүү нь багшийгаа харан дуугарсангүй. Ангид чив чимээгүй байлаа.

	— Багш:

	— Сууцгаа гэж хэлэв.

	Захирал Их Топкад ямар нэг юм шивгэнээд арын сул партанд аваачин хоёул суув.

	Багш нэг сурагчийг самбарт гарган хоёр галт онгоцны тухай бодлогыг бодуулав. Их Топка сонсож суусан боловч юу ч ойлгосонгүй, захирлын зүг эргэж парт дээрээ тогшин,

	— Энэ сандал чинь хөлгүй болгох нь! Урцандаа суудаг шигээ тэнд сууя гээд шал руу заав. Захирал арай гэж л түүнийг болиулав.

	Багш хүүхдүүдэд: Анчин эхний долоо хоногт 59 хэрэм, дараагийн долоо хоногт 14 хэрмээр цөөн хэрэм, гуравдугаар долоо хоногт нэгдүгээр долоо хоногт алсан хэрэм, хоёрдугаар долоо хоногт алсан хэрмийг хамтад нь алснаас хоёр дахин цөөн хэрэм алжээ. Тэр бүгд хэдэн хэрэм алсан бэ? гэж бодлого уншаад: цээжээр бодоцгоогоорой гэв. Хэд хэдэн хүүхэд гар өргөлөө. Багш хоёрдугаар партанд суугаа хүүхдээс асуулаа.

	— Анчин бүгд 146 хэрэм алсан,

	— Еэ! Мөн ядруу анчин байна даа гэж их Топка партнаасаа хашхиран, — Миний хүү илүү олныг алсан! Өөрөөс нь асуу л даа!

	Захирал зочноо суугаад, тайван сонсохыг гуйв. Багш бяцхан Топкагаас асуулаа.

	— Анчин бүгд 156 хэрэм алсан гэж тэр хариулав. 

	Их Топка баярлан, захирлын зүг тонгойн шивнэсэн нь:

	— Хүү маань ухаантай, бүгдийг мэдэж байна. Тийм үү?

	Орос хэлний хичээл дээр багш «Яагаад бид сургуульдаа хайртай байдаг вэ?» гэсэн ангийн зохион бичлэгээс сайныг нь уншлаа.

	Их Топка багш хэзээ хүүгийн нь зохион бичлэгийг уншихыг хүлээн суув. Багш дэвтэр дэлгэн:

	— Топка зохион бичлэг сайн бичсэн байна. За сонсоцгоо, одоо та нарт өөрөө уншиж өгнө гээд дэвтрийг нь өгөв.

	«Би төрсөн эцэг эх хоёртоо хайртай шигээ, төрөлх сургуульдаа бас хайртай. Бичиг үсэгтэй хүн уншиж, бичиж, тоолж, зурж чадна. Тийм хүн харь холын оронд очиж үзээгүй боловч ямар хүмүүс тэнд амьдардаг, ямар ан амьтан байдаг, ямар ургамал ургадаг зэргийг бүгдийг мэднэ.

	Урьд нь Эвенчүүд сургуульд сурдаггүй байсан болохоор бичиг үсэгтэй хүн бараг байсангүй. Бичиггүй хүн сохортой адил. Урцнаасаа гадагш, сүргээсээ цааш юу ч олж үзэхгүй. Хоршоонд ирээд мөнгөө тоолж чадахгүй, зөвлөлд ирээд гарын үсгээ ч зурж чадахгүй. Ядаж ном сониноос Ленин гэдэг үгийг ч ялгаж танихгүй.

	Хэрэв бид сайн суралцах юм бол сайн хүмүүс болж аз жаргалтай амьдарна...»

	Их Топка нүд нь гялалзан их л бахархангуй сууж байснаа хонх дуугарахаар багшид дөхөж очин:

	— Хүү маань бүхнээс илүү бичжээ... Эхлээд эцэг эхээ дурсан санаад эвенчүүдийн амьдралыг яг зөвөөр нь гаргасан байна...

	Багш ахин нэг бяцхан Топкагийн зохион бичлэгийг магтаад дэвтрийг нь үзүүлэв.

	Аав нь хүүгээ үнсэн,

	— Цээжийг минь цэлмүүллээ гээд цааш нь юм нэмж хэлэх гэсэн боловч сэтгэл нь ихэд уяран ангиас гарлаа.

	Бүх өдрийг Их Топка сургууль дэр өнгөрүүлэв. Ялангуяа сурагчдын хөрөөдөж, харуулдаж, нааж янз бүрийн зүйл хийж байгаа дархны газраас явмааргүй санагдаж байлаа. Хүүхдүүдийн хийсэн зүйлийг үзэж гайхан сургуулийг магтан байв. Одоо л тэр захирлын өрөөнд үзсэн толгой дээрээ нугастай бэхийн савыг сурагчид хийсэн гэхэд итгэжээ.

	Орой нь Их Топка захирлын өрөөнд суун сургуулийг магтаж байлаа. Харин сургуулийн гуанзны тухай яриа эхлэхэд толгой сэгсрэн, хөмсөг зангидаж:

	— Хүү хоолоо ч магтаад байдаг, гэтэл тэнд чинь бугын мах, баавгайн өөх, хөлдөөсөн загас байхгүй юм билээ. Тайгадаа очоод баавгай алж, буга гарган, сургуульд бүгдийг цадахаар мах явуулна...

	...Төлөөлөгчид бүх намрыг хотод өнгөрүүлэв. Топкагийн аав үйлдвэр, завод, театрт очиж, кино үзэж, хамтралд бас очоод иржээ.

	Үдшидээ өрөөндөө буцаж ирээд сурсан ёсоороо тэр шалан дээр суун тамхилдаг байв. Нүдний нь өмнө суурь машины дугуй эргэлдэн, газрын хөрсийг урвуулсаар трактор хүржигнэн яваа нь, хүмүүс бужигналдан, машинууд цахилж, киноноос үзсэн хөлөг онгоцнууд нь ээлжлэн үзэгдэнэ. Хэчнээн л ихийг үзэж, ихийг сонсох тусмаа түүнд шинэ юм бүхэн ойр дөт, ойлгомжтой болж байв.

	Их Топка анх удаа радио ярихыг сонсоод их л удаан чанга яригчийг ширтэн зогсжээ. Гайхсан гэдэг нь маш их. Тэр өрөөн дотуураа алхлан, толгойгоо сэгсрэн, гараа алдлан байж гүйжээ. Аягүй бол гайхсандаа болж үхэх нь... Яаж хүнийг түүн дотор суулгаж, тэр нь яагаад ийм сайн ярьж, дуулж, хөгжимдөнө вэ?

	Топка хэдийгээр тэр бүгдийг ойлгоогүй боловч маш олон зүйлийг ярьжээ. Одоо тэр гайхахаа болин үг бүхнийг нь алгасалгүй сонсдог болов.

	Их Топка радио, унтах цаг боллоо гэж хэлэхийг хүлээн орой болгон унтахаар хэвтдэг байлаа. Эмэгтэй нэвтрүүлэгчийн радио хоолой: «Тавтай нойрсоцгоогоорой» гэж хэлмэгц тэр бүх ажлаа орхин тамхиа ч татаж гүйцээлгүй хэвтэж унтдаг байв. Бүр гурав дахь шөнөө Их Топка нэгэн ижил зүүд зүүдэлж байгаа ажээ. Пальсийнхаас ч олон сүрэг буга явах бөгөөд хүмүүс алга... Энэ сүрэг уул толгодыг даван, гол намгийг туулан, битүү балар ой тайгыг нэвтлэн явна... Бугууд хаашаа гүйлдэнэ вэ? Эвенчүүд яав?! гэж Их Топка цочин сэрж, гэрлээ асаан, духныхаа хөлсийг арчин удаан суудаг байв. Өчигдөр уулзсан хамтралчдынхаа тухай боддог байлаа. Маш их олон сүрэг малтай, нэгэн том гэр бүлд эвтэй найрсаг амьдран нэгэн хүн шиг ажилладаг. Топка ахин хэвтэх боловч унтаж үл чадна. Нүдний нь өмнүүр уулс, ой мод, тал хөндийд бэлчих бугууд үзэгдэнэ... Маш олон гал асаж, энэ олон галууд өвлийн цагаан шөнийн тэнгэрт ярайх оддыг санагдуулна... Шулуун байшингууд сүндэрлэн, урт яндангуудаас утаа суунаглан тэнгэрт төмөр шувуу хүнгэнэнэ... Өргөн гудамжаар нь машинууд цахилан ядарсан бөөн хүмүүсийн хамт том Топка алхална.

	Хэн нэгэн хүн хаалга тогшино. Хэдийн өглөө болжээ. Төрөлх тайгадаа Их Топкаг буцахад олон хүн үдэж өглөө. Явахдаа тэр: 

	— Үүлсийн цаанаас наран гарч өргөн тайгыг гэрэлтүүлэн гийгүүллээ. Би ч гэсэн өөрчлөгдөж, шинээр төрсөн юм шиг боллоо гэж хэлэв.

	— Үдэгсэд гарыг нь атгацгааж байлаа. Эвенчүүд Топка хүүгийн ярьсныг сонсоод ямар их гайхацгаан, худалч гэж түүнийг ямар их гомдоож байсныг дурсан санав. Тайгадаа хүрч очмогц эвенчүүдэд гурван хоног сониноо ярина даа.

	Дараа нь хүүгээ энхрийлэн харж үнсээд хэлсэн нь:

	— Хүү минь, манайханд худалч нар байхгүй юм, хойшид ч байхгүй байх болно. Энэ сайхан шинж юм шүү.

	«ЛЕНИН ХОКТОН»

	Намар болжээ. Удаан хугацааны аялал дуусах тийшээ хандав.

	Их Топка төрөлх хотондоо ойртож явлаа. Бүх замынхаа турш тэр бэлэгт өгсөн жижигхэн боодолтой зүйлийг нандигнан хадгалж явав.

	Эвенчүүд төлөөлөгчдийнхөө ирэхийг тэсэж ядан хүлээж байжээ.

	7 хоноход эцэг Топка ойр хавийнхаа бүх айлаар орж овгийн зөвлөлийн хуралдааныг зарлан мэдэгдсэн байв.

	Хуралд маш олон хүн цугларсан төдийгүй, зэргэлдээх хот айлуудаас ч хүмүүс ирсэн байлаа. Улс ганц урцанд багтахгүй болохоор нь хамгийн том урцанд ахиж 25 мод нэмэн томсгох хэрэг гарчээ.

	Төлөөлөгч өөрийнхөө үгийг тун энгийн эхэлж 

	— Эвенчүүд ээ, миний хүү Топка худалч биш юм байна...

	Эцэг Топка ярихаа болин цугларагсдыг нүдээрээ тойруулан харав. 

	Бүгдээрээ түүнийг харцгаажээ. Дараагаар нь тэр болгоомжтойгоор цаасан боодлоо задлан яаралгүйгээр цэнхэвтэр цаасаа харж байснаа тэр хуудсаа арьсан дээр тэнийлгэн урцны хөшигт өлгөв. Бүгдээрээ тэр цаасан дээрх анивчисхийсэн ухаалаг нүдтэй өргөн дух, өргөн сахалтай хүнийг олж харцгаалаа.

	— Ленин багш.

	Энэ хүн амнаас ам дамжин урцанд Лен-ин... Ленин гэж дахин дахин давтагдав. Топка цаасан дээр галаас унасан хэдэн чандрууг арьсан цамцныхаа ханцуйгаар шудран унагаалаа.

	— Газар дээр ядуус олон... Тоолж барамгүй олон. Дарлагдсан хүн бүхэн агуу их Лениний нэрийг зүрхэндээ хадгалж явна. Наргүй бол амьд ертөнц байхгүй байх сан. Лениний үзэл нарнаас хурц ивээн гийгүүлж байнам. 

	Токма эмгэн бугын тостой аяга аван түүнээсээ туулайны саварт битүү түрхээд Лениний зурагт ойртож очиход нь их Топка зогсоон: 

	— Шүтээнтэй адил уруулд нь бугын халуун цус хүргэсний хэрэггүй, өөх ч түрхсэний хэрэггүй, энэ бол хүн...

	— Хаана нутагладаг юм бэ? гэж Яар өвгөн асуув. 

	Төлөөлөгч нүдээ аньж толгойгоо унжуулан зогссоноо шивнэсэн нь.

	— Ленин нас барсан...

	Урцанд анир тасран битүү утаа бөөн бөөнөөрөө хөөрөн тооноор гарч байв. Хүмүүс таг чиг сууцгаана. 

	Токма эмгэн хэлсэн нь:

	— Ертөнцөд аз жаргал алга, хожим ч бий болохгүй, зөвхөн үлгэрт л байдаг байх...

	Яар өвгөн санаа алдаж:

	— Аз жаргал гэж хамгийн зальжин үнэг шиг баригдашгүй зүйл дээ...

	Хүмүүс толгойгоо бүр доош нь унжуулав. Топка биеэ цэхлэн нүд нь гялалзан хүндээр амьсгаадсандаа цээж нь оволзон 

	— Эвенчүүд ээ, та нарт дуу дуулж өгье. Хүүгийн минь сургуулийнхан надад зааж өгсөн юм.

	 

	Буурал ойг сүүдэр дайрч

	Бугын сүрэг таран бутарлаа.

	Мандах их Ленин нар бөхөж

	Манай эвенчүүд гунигт автлаа

	 

	Уулын цаана нуугдсан наран 

	Өглөө болоход гарах бий дээ. 

	Уужим дэлхийн түмэн амьтан 

	Өдрийн гэрэлд сэрэх бий дээ 

	 

	Сүүн цагаан туяагаа хайрлах 

	Алтан наран тэнгэртээ мөнх 

	Суут Лениний үйлс хэрэг 

	Ардын зүрхэнд хэзээд мөнх

	 

	Хүмүүс энэ мөрүүдийг дахин дахин давтав.

	Гүн харанхуй газар дэлхийг нөмөрсөн боловч хүмүүс тараагүй л байв. Хүн болгон л шинэ амьдрал, ирээдүйн тухай ярилцан төрөл төрөгсөд лугаа гансаа солилцоцгоов... Газар дэлхийд аз жаргал байдаг бөгөөд тэндэх амьдрал нь алс хойд зүгийнхнийг бодвол шал өөр юм гэдгийг агуу их хүн өөрийнхөө мөнхийн сургаалаар Эвен үндэстний аз жаргалд хүрэх замыг зааж байдаг гэдгийг мэдэж авцгаажээ.

	— Хараалт Пальсийн үхэл иржээ! Үгүй ер, хөгшин би шинэ амьдрал хүртэл гэлдрэх байжээ... гэж Яар өвгөн хэлэв. 

	Өвгөн Яар, Лениний хөргийг ахин нэг харснаа нүд нь өргөсөж уруул нь чичиргэнэн, амнаасаа гансаа авч халаасандаа хийгээд зурагт бүр дөхөж очив. Энэ хүнийг үзсэн бөгөөд урьд нь таньдаг юм шиг гэнэтхэн санагдав.

	— Ленин, Ленин... Ленинийг би таних юм байна... Миний урцанд байдаг чинь Ленин юм байна шүү! 

	Өвгөн улайсан нүдээ алгаараа арчсанаа:

	— Эвенчүүд! Одоо бид нэг гэрийнхэн боллоо, алив гар гараасаа барин тойрон бүжгээ хийцгээе!.. гэв.

	 

	...Намрын хүйтэн салхи үлээж тэнгэрт үүлс нүүн байв. Тайга харанхуйд умбан намуухан шуугин байлаа.

	Гар гараасаа барьсан хүмүүс тойрон зогсож дуулан бүжиглэж байлаа.

	Маргааш нь хүмүүс гэр гэртээ харив. Эвенчүүд шинэ газар нүүхээр төхөөрцгөөлөө. Хэрмийн анд гарах, дараа нь өвлийн нөөц загас барих цаг ойртсон байв.

	Топкаг авгайтайгаа хамт ороход нь Яар өвгөн ангийнхаа хутгыг ирлэж суув.

	— Бугуудаа ачаалчихад минь өргөн хөндийн цагаан үүлс хүртэл нүүдэг юм уу даа. Дараа намар болтол баяртай гэж Топка хэлэв. 

	Тэд салах ёс гүйцэтгэцгээлээ.

	 

	 

	...Өвөл зун хоёр өнгөрөв. Намар оройхон эвенчүүд ахиад цуглан хуралдаа ирцгээв. Уулын хэвгийд олон урц харагдана. Чанасан мах идэж дуусахад хүмүүс өөрийнхөө нохойн тухай, бугын тухай, ангийнхаа тухай бүгдийг нь ярьж амжсан байв.

	Энэ үед мужийн зөвлөлийн гишүүн ирснийг нь эвен үндэсний Увачан байна гэж бүгд танив. Увачан цүнх дүүрэн сонинтой ирсэн. Сонин сайхан их ярих вий! Урьд нь сонсоогүй маш сонин юмыг зөвлөлийн гишүүн ярьж ойролцоох хөвчийн анхны эвен хамтралын амьдралтай танилцуулав. Тэр итгэл төгс ярьж: 

	— Эвенчүүд хамтрал зохиож, хамтран амьдарцгаа! гэж үгээ төгсгөв.

	Хажуудах хүний амьсгаа сонсогдом тийм нам гүм болж хүн бүр л яаж амьдрахаа бодон ярихыг үл хүснэ.

	Өвгөд:

	— Хамтрал гэж мэдэлгүй насаараа л болоод байсан, муудсан юм алга гэж тээнэгэлзэнэ.

	Хүн бүрийг зовоож байсан юм бол буга байлаа! Бугаа яаж нийтийн сүрэгт өгнө дөө! Хэн түүнийг арчилж эзэгнэн маллах юм бэ?.. Энэ миний бугууд бишээс хойш эднийг маллах гэж үхтлээ зүтгээд яана!» гэж ч хэлж мэднэ.

	Энэ бүхнээ Увачанаас асуухад:

	— Нийтийн сүрэг ганцхан л эзэнтэй болно. Энэ нь хамтрал... 

	Түүнийг өвгөн Чончо таслав. Тэр бүхнээс илүү сандарч айсандаа нүд нь бүлтгэнэн чарлаа дуугаар хашхирч:

	— Бугаа би өгөхгүй ээ? Өгөхгүй!

	— Тийм олон бугатай юм уу, та!

	Хариу хүлээлтгүй, Чончод ердөө л ганцхан буга байдаг гэдгийг бүгд мэдэж байлаа. Өвгөн ч хэлэх үггүй болж урцны мухарт дэвссэн арьсан дээр дуугүй суув.

	Огцом хөдөлгөөнтэй туранхай Котиль уурласандаа элдэв янз болж суув. Жараад бугатай юм санжээ. Тэр нүдэнд нь утаа орсон юм шиг байн байн нүдээ анивчуулан суухад омголтсон уруул нь инээдэмтэйгээр таталдана. 

	— Хуучин амьдралаа өөрчилж яах гэсэн юм, муугүй л амьдарч байна шүү дээ!

	Түүний үгийг хэн ч үл сонсох бөгөөд малчин Саранчо дөхөж очоод мөрөөс нь шүүрэн галын ойр суулгав.

	Хүмүүсийн шуугилдах чимээн дундаас эмгэн Токма:

	— Эвенчүүд та нарт би үлгэр ярьж егье... гэсэн сулхан дуу сонсогдоно.

	— Хэрэггүй!.. Ийм их хэрэг ярилцаж байхад ямар юмны нь үлгэр вэ?.. Сонсох ч завтай хүн алга!..

	Токма эмгэн гараа ууртайгаар сэгсрэн:

	— Одоо чинь өөр цаг болсон шүү. Хүн болгон л ярих эрхтэй байх!..

	Хүмүүс нирхийтэл инээлдэв. 

	Их Топка тэдний зүг ширүүнээр харснаа эмгэнд хандаж:

	— Ярь, яр!.. Бид сонсъё!.. гэв.

	Токма эмгэн тулганы ойр сууж саваагаараа гал шилгээснээ ярьж эхлэхэд бүгд чимээгүй болон сонсоцгоов.

	«Гурван ядуу малчин өвгөн амьдардаг юм санж. Тэд маш их найрамдалтай амьдарч үргэлж бие биедээ айлчлан ядарсан цагтаа нэгэндээ тусалдаг байжээ.

	Эвен бүр арван бугатай бөгөөд өөрийнхөө бугад өөр өөрсдийнхөө им тэмдэг тавьдаг байжээ.

	Сүргүүдээ өөр өөр газар хариулдаг бөгөөд уулзахдаа өөр өөрсдийнхөө бугуудыг магтдаг юм байжээ.

	Нэгэн шөнө хэн нэгэн хүн бүх бугуудыг хөөж нийлүүлээд бүгдэд нь яг ижилхэн им тэмдэг тавьчихжээ.

	Малчид өглөө нь боссон чинь өөрийнхөө бугыг таньдаггүй гэнэ. Хоорондоо маргалдан

	— Энэ миний бугууд байна.

	— Үгүй минийх!

	— Ингэж үдэш болтол маргалдсан боловч бугуудаа ялгаж авч чадсангүй. Өглөө нь эцгүүддээ хэлж тэд нь бас л уулзан маргалдсан боловч бугуудыг ялган салгаж өгсөнгүй. Эвенчүүд дараа нь ах нартаа гомдол тавьсан боловч тэд нь бас л маргалдсаар байгаад таржээ. Ингэж тэд урцнаас урц дамжин явсан боловч хэн ч маргааныг нь тасалж, бугуудыг нь хувааж өгч үл чадав.

	Дараа нь тэд тайгаас хамгийн ухаантайг эрж олоод түүнээс асуухаар шийдэцгээв. Удаан ч явцгааж. Замдаа

	— Миний бугууд

	— Үгүй миний бугууд гэж маргалдсаар явцгаажээ. 

	Алсын нэг хот айлд ирж малгайгаа аван, хүндэтгэлтэйгээр:

	— Хамгийн ухаантай хүний хаа байдгийг хэлж егөөч гэж гуйцгаав.

	Орумо баянаас илүү ухаантан үгүй. Тэр л хамгийн олон бугатай... 

	Эвенчүүд тээнэгэлзэн бие биесээ харснаа:

	— Баян нь баянаа, ядуу нь ядуугаа ойлгодог болохоор Орумо баян бидэнд туслахгүй...

	Ухаантай малчид гэж сэтгэл хөдөлсөн Саранчо үлгэрийн үгийг таслав.

	— Баавгайн ам Пальси тэр Орумо баянаас ч дор золиг л доо гэж өвгөн Яарын үг сонсогдов.

	Ингэхэд нь Их Топка босож:

	— Та нарын үгийг бишгүй л сонссон, Токма эмээ яриг гэв. 

	Эмгэн ханиалган тулган дахь цогоо овоолсноо яриагаа үргэлжлүүлэв.

	— Тэд цааш явж өөр нэг хот айлд очоод хамгийн ухаантай хүн хаа байдгийг асуухад

	— Алка бөө хамгийн ухаантай! Сүнснүүдтэй ярьдаг, ер нь чадалтай шүү... гэж тэд хэлэв.

	— Бидэнд Алка бөө ч туслахгүй л дээ, тэр чинь шилүүс шиг ууртай, ядуу улсыг хайрлахыг ч мэддэггүй амьтан байгаа юм, гэж Эвенчүүд хариулав. Цааш явцгааж гэнэ. Тэгээд асар олон сүргийг хариулж байгаа малчидтай дайралдаж гэнэ. Тэд сүргийн эзэн хэн бэ? гэж асуухад: 

	— Бид эзэд нь гэж нөхөрсгөөр хариулцгаав. Эвенчүүд гайхан:

	— Тэгээд бугууддаа хэнийхээ им тэмдгийг тавьдаг юм бэ? гэхэд

	— Бүгдийн им тэмдэг ижилхэн юм аа гэж малч өвгөн Тока хариулжээ.

	— Яаж тэр вэ? гэж эвенчүүд улам их гайхацгаав. Малчид сүргийн зүг явж өвгөн Тока:

	— Ярьцгаа л даа өөрсдийнхөө зовлонг. Бид та нарт тусалъя, хүч чадлаар хэнээс ч бид дутахгүй... гэв.

	Эвенчүүдийн ярьж дуусахад өвгөн Тока амнаасаа гансаа салган тэднийг хөх утааны цаанаас харж инээмсэглэн:

	— Та нар ийм хол ирснийг чинь бодоод их л гай зовлон учирч дээ гэж бодсон юм шүү гэв.

	Эвенчүүд мэгдэнгүйгээр бие биеэ харцгааж:

	— Тусал л даа... Бид бүгдэд ижилхэн тэмдэгтэй бугууд байгаа болохоор яаж ялгаж салгах вэ? 

	Харин өвгөн Тока урдаас нь:

	— Эвенчүүд минь, эв найрамдалтай амьдарцгааж байсан уу? Та нар, аа? гэж асуув. 

	— Эв найрамдалтай!

	— Тэгвэл бугуудаа салангид хариулах ямар хэрэг байна аа, тэдэнд чинь ижил тэмдэг, нэг л эзэн байг. 

	Эвенчүүд шуугилдан өвгөн Токаг хүрээлэн:

	— Сүргийн эзэн тэгээд хэн болох юм бэ? Бидний хэнийг та эзэн болгох гэж байна вэ? Ахмад настай таны үгнээс бид гарахгүй гэв. 

	Тока амнаасаа гаансаа ахин авч бөөн утаа гаргаснаа,

	— Та нарын сүрэг та нар л эзэн нь шүү дээ гэж сургав. 

	Эвенчүүд баярлацгаалаа. Хүн болгонд энэ үг таалагдаж: 

	— Арван бугатай байсан чинь гучтай боллоо» гэж бодоцгоов. Тэд малч Токатай салах ёс гүйцэтгэж баяртайгаар буцлаа. Харьж явахдаа:

	Тайгад өвгөн Тока хамгийн ухаантай нь юм. Өөр ухаантайг эрээд яах вэ гэцгээжээ. Тэр цагаас хойш эвенчүүд эв найртай амьдарч бугаа хамтад нь өсгөж бүгдэд нь ижил тэмдэг тавьдаг болжээ»

	— Сайхан үлгэр байна. Хэн танд ярьсан бэ? гэж Увачан, эмгэнд дөхөж очингоо асуув.

	— Чи өөрөө энд энэ урцанд ярих чинь билээ... Мартчихаа юу?

	Энэ ч үлгэр биш л дээ. Би манай шинэ амьдралын л тухай ярьсан юм...

	Токма эмгэн зальжнаар инээмсэглэн:

	— Хөгшин би шинэ амьдралын тухай ярьж болохгүй гэж үү? 

	Бүгд эмгэнийг магтацгаав. Топка босож:

	— Ганц мод гал болдоггүй... Бүгдээрээ нийлбэл уулыг нураах биш үү! Хэн ч биднийг дийлэхгүй болно. Галзуу чоно Пальси хүртэл юу ч биш! Бугуудаа нэг сүрэг болгон, бүгдээрээ хамтран амьдарцгаая! Зөвшөөрцгөөж байна уу?

	Ахиад л шуугилдан маргацгаав. Увачанаар ойролцоох хамтралын тухай ахин яриулцгааж шөнө орой болтол сонсоцгоолоо. Ихэнх нь хамтарч амьдрахаар шийдэцгээв. Итгэлтэй, нэр хүндтэй улсыг малчнаар томилж, тэдэнд хамгийн үнэт зүйл болох бугуудаа итгэн өгөхөөр болцгоолоо.

	Бэлчээр нутгаа хамтарч сонгох цаг болоход хүн бүр л өөрийнхөө нутагладаг газрыг магтацгаав. 

	Яар өвгөн бүхнээс чанга хашхирч:

	— Хөгшин миний үгийг сонсооч! Өргөн хөндийд хамгийн сайхан бэлчээрүүд байна. Тэнд очиж амьдрах ёстой. Тэрнээс илүү газрыг олохгүй шүү!

	Чончо үл зөвшөөрөн:

	— Өргөн хөндийд мань Пальси нутаглаж байсан юм. Тэр сүргээ хөөж гэнэт орж ирвэл явна...

	Яар уурлаж:

	— Миний үгэнд орохгүй юм бол овгийн зөвлөлд юунд сонгосон юм бэ? Өргөн хөндий чинь манай газар. Биднээс өөр эзэн байх ёсгүй.

	Малч Саранчо өвгөнийг дэмжив.

	— Манайх... манайх тэнд очиж нутаглая! гэж тал бүрээс сонсогдлоо. Увачан гараа өргөж:

	— Бараг бүгдийг нь шийдлээ. Нутгаа ч тогтов. Харин хамтралын даргаа сонгох, хамтралдаа нэр өгөх үлдэв гэж хэлэв.

	Өвгөн Яар урцны дунд гарч ирээд буурал гэзгээ засаж, духаа алгаараа шударснаа

	— Хамтралын дарга Топка болог. Хотод очиж юм үзэж, нүд тайлсан, олон юмны учрыг мэдэж байна. 

	Урцны дотор бөөн шуугиан болон:

	— Их Топкаг сонгоё!.. Бүх буга маань хамтралын болог!.. Хамтралаа «Ленин хоктон» «Лениний зам» гэж нэрлэе. Зөвшөөрч байна уу? гэх залуу хүний дуу сонсогдов. Энэ нь малчин Саранчо ажээ. «Ленин хоктон!», «Ленин хоктон!»

	Тэднийг урцнаас гарахад өглөө нар уулсын цаанаас гарч их тайгыг дорно зүгээс алтан өнгөөрөө туяаруулав. Их Топкагийн урцан дээр улаан туг хатгалаа. Салхи түүнийг дэрвүүлэхэд нарны гэрэлд гал улаан өнгөөр туяаран байв.


[image: зурах, clipart, шугам зураг-г агуулсан зураг

AI-generated content may be incorrect.]

	УРЬДЫН ЯВДЛАА МАРТЪЯ

	Баавгайн ам Пальси хамаг сүргээ туун ойгоос зугтааж ойт тундрээр нутаглах болсноос хойш гурван зун, гурван өвөл өнгөрлөө.

	Нэгэн удаа холын авлалтаасаа хамтралын анчид бууж ирэхдээ: «Баавгайн ам Пальси, Еремча хоёр ойт тундрээс хүрч ирээд өргөн хөндийн зүүн хэсгээр нүүдэллэж явна» гэж ярьцгаав. Тэдний хамт өөр бас гурван нударган сүрэгтэйгээ яваа ажээ. Пальси «Гуйлгачдыг өргөн хөндийгөөсөө хөөгөөд эргэж нутагтаа эзэн сууна даа» гэж сагсуурна.

	Өвөл дөхөж байлаа.

	Шөнө уртсан өдөр нугасны хошуу шиг богиносов. Хүйтэн бороо, хар салхитай намрын өдрүүд үргэлжилнэ. Салхилахаа болингуут анхны хүйт унаж, голоор хөвсөн мөс үзэгдэн намаг хөлдөв.

	Газар дэлхийг сар гийгүүлэн тэнгэрээр алгуурхан хөвнө. Тэр өөрийнхөө мөнгөлөг туяаг цацлан байж уулсын оргилоор бүжин моддын дундуур шургаснаа үүлний цаагуур нуугдан, бас дахин гарч бараантах тайгыг гэрлээрээ сүлнэ.

	Ийм шөнөөр Пальси дулаахан урцандаа галын ойр сууж халуун цай уух дуртай ажээ. Хумсаа нуух араатан лугаа адил тэр хүмүүсээс нуугдаж урцаа уул хаданд юм уу, эсвэл битүү зэлүүд газар барьдаг байв. Пальси энэ түгшүүрт амьдралаа удаан үргэлжлүүлсэнгүй, бусад нударганчуудтай нийлж хүчээ зузаалжээ. Тэдний нь нэг бол эвенчүүдийн догшин Алка хэмээн нэрлэх хөгшин баян юм. 

	Тэр:

	— Юм их өөрчлөгдөж байна даа... Дэмий бид хамтралчдаас айх юм. Ямаа туйлаад янгиа эвдэхгүй гэгчээр тэд юу л шалив гэж... Тэдний бүх бугыг хөөн аваачаад хамаг сайн газруудаар нь нутаглахад яадаг юм. Бугагүй болохоороо өвөл тэд хаа очих юм бэ? Үхэцгээнэ л биз... Оросууд тусалъя ч гэсэн ямар бугатай биш.

	Пальси ч үүнд итгэж ойт тундрээсээ гарч ирсэн юм. Одоо түүний сүрэг тайгын бэлчээрт бэлчинэ. Хэзээ нэгэн цагт түүний аав, өвөг эцэг хоёр нь нутаглаж байсан ажээ. Иймээс ч Пальси өөрийгөө бүх л хөндийн эзэнд тооцно.

	...Пальси Еремча хоёр галынхаа дэргэд суун үнсэнд булж болгосон заваан бин идэж, өтгөн цай ууцгаан сууж байлаа. Гэнэтхэн айсан царайтай малчин хүү урцанд гүйн оров. 

	Еремча

	— Боохой юу?! гэж ухасхийн босов.

	Сандарсандаа хүү:

	— Үгүй! Эзний сүргийн ойролцоо нэг хүн маш олон буга хариулж явна! Маш баян хүн ийшээ нүүж ирсэн нь илэрхий гэж хариулав.

	Еремча урцнаас гүйн гарч:

	— Хаа байна гэхэд?!

	Хүү зүүн зүг гараараа дохив.

	— Хурдан, тэр их сүргийн баян эзнийг манайд уриад ир! гэж Еремча хүүгийн нуруу руу нудрав.

	Хүү бугын нуруунд үсрэн мордоод давхичхав. Тэр их сүргийн ойр очихдоо өвгөн Яарыг таньж:

	— Та хэний сүргийг хариулж яваа юм бэ? гэв.

	Өвгөн Яар хүүг зальжнаар харснаа:

	— Манай хамтралын сүрэг гэхэд нь хүү:

	— Урц нь хаа байдаг юм? гэж асуув. 

	Өвгөн хөхрөх уулсын чигт заахад хүү толгой дохисноо:

	— Баян Пальси айлчилж ирэхийг урьж байна гэж өөрийнхөө эзэндээ хэлээрэй! Тарган мах тогоонд буцалж байгаа шүү! гэв.

	Өвгөн Яар ууртайгаар газар нулимсан боловч:

	— За гэж хариулав. 

	Тэр хүү баян эзний нэрийг мартахгүйн тулд:

	— Хамтрал, Хамтрал, хамтрал... гэж замынхаа турш үглэж явав. Тэгээд Пальсийн гэрт ойртож ирмэгцээ хашхирсан нь:

	— Тэр баяныг Хамтрал гэдэг юм байна. Би түүнийг урьчхаад ирлээ.

	Ууртаа Еремча цав цагаан болж нударга зангидан:

	— Тэнэг минь, хэнийг урьж байгаа чинь энэ вэ?

	Хүү айсандаа чимээгүй байхад, Еремча мартсанаа санаж ахин

	— Хэн ирэх юм бэ? Ямар хүн байна? гэж асуув.

	— Хамтраал! Еремча гараараа дохичхоод урцны зүг явав.

	— Хамтрал!.. Хадан дээр ногоо ургадаггүй юм. Бугагүй гуйлгачид сайн амьдрал үзэх байх даа, гайгүй! гэж үглэн явав. Тэр шүдээ хавиран явснаа өмнө нь эрхлэн хэвтсэн нохойгоо өшиглөхөд нохой үсрэн зайллаа. 

	Пальси урьдын цагийг магтаж:

	— Үнэг хүртэл ийм зальтай байгаагүй юм шүү. Хандгайг анчид амархан алдаг байсан даа. Гэтэл одоо! гэж ёолон догшин бүлцгэр нүдээ аньснаа: — Хамаг сайн бэлчээрийг гуйлгачид эзэгнэчихсэн! Юу ч байсан бага, бүр өргөн хөндийд хүртэл нүүж ирсэн байдаг. Бидний үхэл л ойртож л байна даа!.. Еремча

	— Бид үхэж яах юм... Хамтрал л үхдэг юм байгаа биз! гэж хатуугаар хэлэв.

	Маргааш өглөө нь эрт гурван хүн уулын зүг явж байв. Тэд дуугайхан явцгаах бөгөөд хааяа нэг өмнө яваагийн нь нуруунд хонх жингэнэнэ. Удахгүй тахилгат мод болох хөгшин хуурай шинэсний ойролцоо тэд зогсоцгоов. Түүний мөчрөөс хохимой толгой, араатан амьтдын яс, бугын эвэр, борц, арьс, үс, даавууны өөдөс өлгөөтэй харагдана. Доод талын мөчрөөс нь хүний үс даавуу, сураар оосорлосон ямар нэгэн боодолтой юмнууд унжина. Модны бүр хажууханд бугын овоолоостой яс байлаа.

	Ирсэн улсын хоёр нь явган сууцгаав. Эд Пальси, Еремча хоёр ажээ. Гурав дахь нь болох хөгшин бөө суусангүй.

	Түүний урт цагаан үс ширэлдэн бууж, толгой дээр нь хэрэм, үенгийн сүүлээр чимэглэсэн төмөр цагариг гялалзана. Хамаг хувцас нь туулайн савар, загасны шүд, хэрмийн толгой, чоно үнэгний эрүү, зэс хонх, төмөр дээр товойлгосон шүтээний дүрс, өнгө өнгийн бүс даавуу зэрэг ариун шүтлэгт зүйлсээр зайгүй чимэглэгдсэн байв.

	Бөө нэг гартаа хэнгэргээ, нөгөөдөө баавгайн савар барьжээ. Тэр арьсан уутнаасаа модны өөдсөөр зэмдэг хүнийг дуурайлган зорсон модон бурхан гаргаж ирэв. Түүний нь болхидуу зантгар толгойд асар том муруй ам, нарийхан нүднүүд байх нь үл зохилдоно. Богинохон майга хөл гарууд нь бүр ч ажиглагдамгүй ажээ. Бөө бурхнаа тахилгат модны ойролцоо тавиад, тэнгэр өөд тэргүүн өргөв. Тэгээд гөлийсөн нүдээр орчноо харснаа, баавгайныхаа савраар хэнгэргээ маш чанга дэлдэв. Тэр мод тойрон солиорсон адил үсэрч харайн шахсан нарийн хоолойгоор хашхиран биеэ чимхлэн өвдсөндөө үрчилзэн байлаа.

	Еремча, Пальси хоёр найгаж суун бөөг дагаж дуулцгаана. Пальси:

	— Баавгай өвгөнд өгсөн шигээ хүч хайрла... Хандгайн харайлт, үнэгэн заль, шилүүсний догшин авир өгч хайрла... гэж үглэн дуулна.

	Бөө цав цагаан царайтай тогтож ядсан зэрлэг нүдтэй болчихсон яарч тэвдэн харайн сүнснүүдийгээ дуудан газар нэг унаснаа ахин босож байв. Түүний чухам юу гэж байгаа нь үл ойлгогдоно. Хааяа нэг: 

	— Хамаг буга хөөгөөрэй... Хувийн болгож аваарай... гэх нь ялгагдан сонсогдоно. Тэр дахиад л галзуурсан юм шиг эргэлдэж — хувийн болгоорой!.. Ахиж эзэн сууцгаана шүү!.. гэж хашхирснаа тогтоож дийлэмгүй зэрлэг инээдээр тачигнатал хөхрөв. Эцэст нь сая нэг юм чимээгүй болж модны хажууд суун хөнгөхнөөр найган байв. Дараа нь хутгаа авч гараа зүсэн цус гаргаж түүгээрээ бурхныхаа том амыг улайтал нь будав. Тэгээд Пальсид дөхөн очин бурхнаа түүний арьсан хүүдийд шургуулж: 

	— Сүнс арван буга гуйж байна. Аз жаргалынхаа төлөө бүү хайрла. Сар гармагц миний урцанд аваачаарай гэж хэлээд өтгөн ширэнгэ рүү орон үзэгдэхгүй болов.

	Бөө түүний аз жаргалын төлөө бурхан тэнгэрт мөргөсөн гэдэгт Пальси өчүүхэн ч эргэлзэхгүй байхад Еремча хэрцгий нүдээрээ анивчин:

	— Хамаг бугыг сүрэгтээ хөөж нийлүүл! гэж бөөгийн үгийг яаран давтана. 

	Пальси, Еремча хоёр гэртээ харьцгаав. Нар доошилж хавцлын зүгээс хүйтэн салхи салхилан модод гунигтайгаар шуугилдан байлаа.

	Их Топка тайга дундуур явж байв. Буга нь эврээ ихэмсгээр өргөж том алхлан явна. Өндөр уулсаараа хэдийн цас орсон ажээ. Тэнгэр хэдий цэлмэг боловч хойд хаяандаа бараантаж байв. «Удахгүй цас орж шуурах нь дээ» гэж бодон Топка бугаа шавдуулна. Тэр цас шуурганы үеэр сүргээ нөмөр газар оруулахын тулд хүн бүл нэмэхээр бэлчээрийн зүг яаран яваа нь энэ билээ. Хэдийн хар хавцлыг өнгөрч нарийхан зөргөөр хөндийн зүг уруудаж явав. Модод салхинд найгаж, үргэсэн туулай бултан үзэгдэхгүй болно. Моддын сүүдэр зам дээр жигд туссан байлаа. Гэнэт моддын дундаас хүний дүрс бий болж араас нь хоёр дахь нь гарч ирэв. Топка бугаа зогсоон ажиглаж байтал өмнө нь хоёр хүн гарч ирсэн нь Пальси, Еремча нар байв.

	Тэр бугаа эргүүлж амжаагүй байтал нь:

	— Яагаад миний бэлчээрт сүргээ хариулж байгаа юм бэ? гэх Пальсийн дуу сонсогдов.

	— Сүрэг ч хамтралынх, бэлчээр ч хамтралынх гэж Топка хариулав.

	— Яана гэнэ ээ? гэж Пальси урагш давшилснаа:

	— Би эзэн нь байна. Танай хуулийг чинь уландаа гишгэж хаяна даа!

	Еремча, Пальсийг хорьж: 

	— Уурлаад юу хийх вэ... Нэгэнт л зочин танай нутагт ирснээс хойш урцандаа урьж мах идүүлж, цай ууцгааж ярилцъя л даа! гэв.

	Пальси хөмсөг зангидан хорсолтойгоор харж байлаа. Еремчагийн дуу улам ч зөөлөрч:

	— Урьдын явдлаа мартъя л даа. Шинэ амьдралаа хамтдаа зохиох хэрэгтэй.

	Танай ч бугууд, манай ч бугууд нэг л сүрэг гэсэн үг. Бүгдэд нь бэлчээр хүрэлцэнэ. Топка, Еремчагийн нүднээс муу залийг нь олж харав.

	— Алив урцанд оръё, чамтай ярилцах хэрэг байна! гэж Пальси хашхирахад,

	— Бүү хашхираад бай, надыг олон түмэн минь сонгосон юм, тэд чамтай ярих болно!.. Чи ерөөс галзуу чоно!.. гэж Топка хэлэв.

	Еремча буугаа гаргалаа. Бууны дуу ой хөвчийг донсолгосноо уулсын дунд замхрав. Үүрээр Пальси, Еремча, Алка нар малчныхаа хамт «Ленин хоктон» хамтралын хамаг бугыг хөөж явлаа.

	Маргааш өглөө нь битүү ширэнгэ дундаас Яар өвгөн болон өөр дөрвөн малчин тас хүлэгдсэн хэвтэхийг олцгоов. Эцэг Топка ойн зөөлөн хөвд дээр амьгүй хэвтэж байлаа. Хажууд нь нохой нь гунигтайгаар гаслан байв. Хүүхнүүд уйлцгааж эрчүүд нударга зангидан зогсоно. Өвгөн Яар буу зэвсэгтэй арван хүн үүрээр довтолсныг ярив.

	Алс хойд зүгт тэнгэр бараантан салхи үлээж шуурга дөтлөн байлаа. Эцэг Топкаг Хар хавцалд хөдөөлүүлэв.

	— Хулгай нарыг барих хэрэгтэй гэж Чокчог хэлэхэд

	— Хурдан унаатай улсыг явган яаж гүйцэх вэ?.. гэж хариулцгаав.

	Яар өвгөн Яптунэ ахай хоёр ойр орших анчдын хамтралчдыг олж тусламж эрэхээр алхацгаав.


[image: зурах, clipart, шугам зураг-г агуулсан зураг

AI-generated content may be incorrect.]

	ӨРГӨН ХӨНДИЙ СЭРЭВ

	Топка хүү техникум төгсөв. Нутгийнхан нь түүнийг тэсэж ядан хүлээж байлаа. Одоо бол түүнийг бяцхан Топка биш бага Топка гэж нэрлэх аж.

	Топка гэртээ харих баяртай өдөр ирлээ. Усан онгоцоор тэр хамгийн сүүлчийн том тосгонд хүрч тэндээсээ завиар долоо хоног хөвөв. Эндээс цааш зуу зуун бээр үргэлжлэх бараандуу ногоовтор өнгийн ой тэнгис далай мэт үргэлжилнэ. Топка хашир анчин, далайчин мэт энэ их ойн зөрөг бүхнийг мэдэх болохоор газарчин хэрэглэлгүй ганцаар явж байв.

	Өмнө нь үл давам сүрлэг уулс өндөр булаацалдаж, хөндий дундуур аварга могой мэт уулын горхи мушгиралдан урсана. Намхан газрын өтгөн ногоо хөвд дунд ойн нуурууд нуугдан, уулын хошууг хөхөвтөр хөвд бурзайн хучиж үзэмж болсон аньс, торго адил улайран үзэгдэнэ. Хулс улиасны навчис шарлан нүцгэрэх тийшээ хандаж ой намаршжээ. Нуур голууд зайрмагтаж эхэлсэн байв.

	Мөнхийн дархан тоншуул цүүцэн хошуугаараа хуурай мод тоншиход үртэс нь цацран унана.

	Ажилч шувуу... гэж Топка инээмсэглэв. Уулын огцом хавцал, ойн битүү чимээ, шувуудын аялах дуу, түргэн голын шуугиан бүгд л Топкад баяр төрүүлж байлаа. Уулан дээрээс тайгаа харж:

	— Баян хангай минь... гэж тэр шивгэнэв.

	Тайгын анчин болох түүний нүднээс юу ч үл мултран, газарт байх өчүүхэн зураасыг таньж байлаа. Тэр элдэв угалз үүсгэсэн ганга, гуу, овгор товгорыг сайн мэдэх юм!

	Хэрэв мөр дайралдвал:

	— Үүгээр том хандгай өнгөрсөн байна аа! Энэ бол үнэг явсан мөр, сагсгар сүүлээ чирч элсэн дээрх мөрөө баллаж явсан байна. Зальтай гэдэг нь, хотод удаад мөр танихаа больсон гэж бод оо юу?..

	 

	 

	...Яг энэ өдөр өргөн хөндийд ажлын өдөр эхэлж хамтралчид ерийнхөөсөө эрт босоцгоов. Хүн бүр л учирсан гай зовлон бугуудынхаа тухай ярина. Эрчүүд ой руу анд явцгааж гэртээ хүүхнүүд, хүүхдүүд өвгөд болон өвчтэйг улс үлдэцгээв.

	...Топка хөгжилтэй дуу дуулан явж байлаа. Гэртээ хүрэхэд юмгүй зай үлджээ. Тэр аавтайгаа болон гэрийнхэнтэйгээ уулзана гэж тун ч баяртай явна. Замын нь нэг эргэлтэд модонд хутгаар гаргасан шинэхэн тэмдэг дайралдав. Тэнд зүүн зүг чиглэсэн хоёр зураас доохон талд нь сум шиг юм, өмнө нь сүүлтэй хоёр цэг дүрсэлсэн байлаа. Хэрэв хөвчид байгаагүй, анчны амьдрал үзээгүй хүн бол эндээс юу ч ойлгохгүй байх сан.

	Харин Топка бүгдийг нь тайлан уншив. Модон дээр бичсэн нь: Зүүн зүг хоёр хүн маш яаралтай явж өмнө нь хоёр нохой гүйж байжээ. Эдгээр улс явган гэдэг нь газар дээрх мөрнөөс илхэн. Модон дээрх хутганы ор, газар дээрх мөр шинэ байгаа нь тэд яваад удаагүйг гэрчилнэ. Гал түлж цай чанаагүйг бодоход энд удаагүй гэсэн үг. Ямар ч байсан ойрхон байгаа гээд Топка араас нь явав. Түүний зөв болох нь удахгүй батлагдаж хоёр цаг явсны хойно бугууд нь ойр хавьд хүн байгааг мэдэн хамраа дуугаргаж чихнүүдээ хөдөлгөн анирлаж, алхаагаа нэмэв.

	Удалгүй нохойн дуу сонсогдлоо. Уул өгсөнгөө Топка:

	— Өхөө-хө! гэж хашхираад цуурай нь эргэж амжаагүй байхад:

	— Гүүг-гүүг! гэж хариу сонсов.

	Тэд усны захад уулзацгаалаа. Энэ нь Яар өвгөн, Яптунэ ахай хоёр ажээ. 

	Топка:

	— Хаа хүрч явна даа? Яагаад явган явж байгаа юм бэ? гэж яаран асуухад,

	— Хамтралд маань бөөн гай учраад байна!..

	— Ямар гай? Тахал гар аа юу? гэж Топка цочин асуухад,

	— Эцгийг чинь Еремча хороосон доо... Сүргийг маань хөөгөөд явцгаасан... Одоо бид бүгдээрээ унаанаасаа салж явгарчхаад л байна... гэж Яар өвгөн нулимсаа арчин байж ярив.

	Топкагийн хамаг бие нь алдрах шиг болж цав цагаан царайтай юм газарт суучхав. Чамархай нь лугшин өвдөж, буга, хүмүүс, ой хөвч, хар манан дунд хөвж байх шиг харагдана. Тэр Яптуний зүг ууртайгаар ширтэн:

	— Яагаад нударганчуудыг өдий болтол барьсангүй вэ? Тэд яахаараа бүх сүрэг хөөдөг байна даа? гэв. 

	Яар өвгөн, Яптунэ хоёр чимээгүйхэн толгойгоо гудайлгацгаав. 

	Яптунэ:

	— Айл олж, хүн хараас тусламж гуйх хэрэгтэй гэхэд нь, Топка:

	— Айл эрэхгүй дээ... Өөр газар очъё гэж хариулав. 

	— Хаана гэж нөгөө хоёр нь зэрэг асуулаа.

	Орос тосгоны дээд зөвлөлд... Нударганчуудыг барьж шоронд суулгах хэрэгтэй! Бугуудаа ч олж авна...

	Яар өвгөн, Яптунэ ахай хоёр бие биеэ харснаа, Яптунэ асуусан нь:

	— Шорон ч аймшигтай шүү. Гэлээ гэхдээ баян хүнийг шоронд хааж болдог юм уу? Ингэж байсан ч удаа байхгүй л дээ!..

	— Тэгэх л болно доо! Энэ ой хөвч чинь Зөвлөлт засаг, бидний юм шүү дээ! Газар бүрд л нударганчуудаа балбаж дуусаж байна. 

	Яар өвгөн хөмсөг зангидан Топкагийн гараас барьж:

	— Эцгийнхээ өшөөг чи өөрийнхөө гараар авах ёстой! Май миний хутгыг ав. Наадахыг чинь бариад би баавгайн авд явдаг байсан юм. 

	Топка цав цагаан царайтай юм хөмсөг зангидан гараараа Яар өвгөний хутганы иш дээрээс барьсан зогсож байв. Магадгүй Яар өвгөний ч зөв юм бил үү? Цусыг цусаар хариулах ёстой юм бил үү? гэсэн бодлууд толгойд нь үймнэ.

	Тэр, үгүй... үгүй! гэж дотроо шивнэн энэ бодлоо өөрөөсөө хөөв. Гэтэл хорт хэдгэнэ дүнгэнэх лугаа Яар өвгөний үг дахин дахин сонсогдох шиг болно. Гар нь хутганы ишийг чангаар атгасан байлаа. Топкаг нүдээ анихад нь, өөрөө Еремчаг мөрдөн ойгоор тэнэж яваа нь харагдах шиг. Тэгээд гүйцэж очоод хутгаа далайн хэлсэн нь:

	— Эцгийнхээ хариуг авахаар ирлээ! 

	Топка бодлоосоо цочин хүндээр амьсгалж мод налав. Яар өвгөн үүнийг нь ашиглан:

	— Зүрх чинь ярьж байна... Сайн хэрэг гэв!

	Яар өвгөн, Топка бугаа эргүүлэн гэртээ очин ээждээ баруун хацраа үнсүүлээд Еремчаг олж алахаар эрэлд явна гэдэгт бүрэн итгэжээ.

	Топка бодолд автан байснаа бугадаа үсрэн мордож дорно зүг рүү давхиулав. Яар өвгөн араас нь сэтгэл дундуурхан харснаа хэлсэн нь:

	— Хуучин юм хаврын цас шиг алга болж байна даа. Хуучнаа эргүүлж дийлэхгүйгээс хойш шинийг л дагадаг байх даа.

	Ядарсан бугуудаа ээлжлэн унан явцгаав. Зургаа дахь өдрөө сая нэг юм тосгонд орж ирлээ. Зөвлөлийнхөнд бүх л зовлонгоо тоочив. Ялангуяа Яар өвгөн маш их хичээнгүй ярина. Түүний үг болгоныг тэмдэглэн авцгаалаа. Өвгөн, дайснуудад өршөөл оногдуулахгүй гэдгийг ч ойлгов. Тэгээд буцацгаалаа.

	— Зөвлөл хэр хүчтэй юм бэ? Пальси, Еремча, Алка нарыг ч барих л юм байгаа биз дээ? гэж Яптунэгийн асуухад:

	— Асар хүчтэй юм гэж хар трубкнээсээ2 утаа суунаглуулан байж Яар өвгөн хариулав. 

	Топкагийн нүүрний мах шуугдаж нүд нь хонхойжээ.

	 

	 

	...Нударганчуудыг удаан эрцгээлээ. Дайснууд чадварлаг бөгөөд зальтайгаар нуугдаж байв. Дөнгөж гол дээр байсан бугуудын мөрийг олмогц л тэд алга болчихсон байдаг байв. Мөрөө баллах, сүргээ хурдан хөөх зорилгоор нударганчууд их сүргээ хэд хэдэн хэсэг болгон элдэцгээжээ. Олон хоногийн ширүүн хөөлтөд тэсэхгүй болж олон буга үхсэн байв. Цаашлах тусмаа хамтралчид улам олон үхсэн бугатай дайралдах болов. Нударганчууд бушуухан л тундрийн уудамд орж нуугдахын тулд маш хурдан зугтаж байлаа. Усанд унасан зүү эрэх лугаа тундрээс хүн олохгүй билээ...

	Бүтэн сарын дараа Пальси, Еремча болон бусад нударганчуудыг сая дөнгөж барьж авлаа.

	 

	 

	...Хамтралчид Өргөн хөндийд сүргээ хариулан явах боллоо. Халзан уулын бэлд өнөөдөр тэд том урц босгожээ. Түүдэг дүрэлзэн бугын мах буцална. Хамтралчид хамтралын шинэ даргыг сонгож байгаа ажээ. Яптунэ ахай хурал нээж:

	— Хамтралын дарга бага Топка болог... гэв. 

	Хүмүүс зөвшөөрч толгой дохилоо. Зөвхөн Чокчо л үл дуугарав. Энэ хүн арван үнэгнээс ч илүү зальтай гэж түүний тухай ярилцдаг юм. Чокчо зэрмэгэр нүдээ анивчин Топкад ойртон суув. Шинэхэн сахлаа зулгаан, толгойгоо инээдэмтэйгээр бөндгөнүүлэн сууснаа босож хүмүүсийг зальжнаар харж хэлсэн нь:

	— Бага Топка анд явалгүй, буга маллалгүй, загас барилгүй их уджээ... Мартчихсан биш үү? Ийм хүн сайн дарга болж чадна гэж үү? Чокчогийн үгийг таслан: 

	— Буга гүйж, шувуу нисэж, загас сэлж мартана гэж үү, хэлээч? 

	Чокчо дуугарсангүй. 

	Токма эмгэн мишилзэн:

	— Нугас дэгдээхэйгээ усанд сургадаг юм. Эвен хүн бол хүүгээ хөвчид нүүдэллэж... 

	Чокчо олны дунд гаран зогсоод,

	— Зөв л юм ярьцгааж байна. Бага Топка удаан суралцсан болохоор ухаантай бол оо биз.  Яах вэ өвгөд үгээ хэлэг...

	Яар өвгөн гарч ирээд:

	— Гайхамшигтай хүн болох их Топкаг санаж байна. Сайн эцэгт сайн хүү байх ёстой. Топкаг даргаар сонгоё. Тэр хамгийн тэргүүн манай хотоос том хотод очиж, сургууль дүүргэсэн хүн. Зөв үү? гэхэд

	— Та зөв ярьж байна... гэцгээв. 

	Топка босож малгайгаа аваад:

	— Эвенчүүд ээ, эцгийнхээ хэлсэн үгийг саналаа, Эцэг минь: «Суралц дараа нь төрөлх тайгадаа ирж шинэ амьдрал байгуулаарай» гэсэн юм. Удахгүй Инэке, Тэки болон бусад нөхөд суралцаж ирэх болно. Хөвчдөө сургууль, эмнэлэг, хоршоо байгуулж өөрснөө саруулхан урцанд амьдрах болно... гэв.

	Түүдгийн гал дүрэлзэн асаж хүмүүс толгой өргөн бардам сууцгааж байв. Хөвчид шуурга шуурвал шуурч л байг...

	Чокчо бага Топкад дөхөн очоод нөхөрлөлийн тэмдэг болгон хатуу тамхи дүүртэл чихсэн богинохон гаансаа сарвайв. Ой хөвч өвлийн өмсгөлөө өмсөж, цасан хунгар нүд гялбуулна. Өндөр өндөр гачуурууд цасан хучлагат мөчрөө сэрийлгэн салхинд ихэмсгээр найгана. Уужим хөндийд салхи исгэрч саарал үүлс доогуур хөвнө.

	Уулын налууд бугууд толгойгоо бөхийлгөн туурайгаараа цас цавчлан хөвд олж иднэ. Малчид нохой хөллөсөн чарга дээрээ зогсон эргэн тойрноо соргогоор харж байлаа. Тэд дөрвөн хөлт дайсан чоно ирэх вий гэж сэрэмжлэн байгаа нь энэ. Хэрэв ганц нэг буга сүргээсээ тасарвал ноход нь боргон хуцаж сүрэгтээ нийлүүлнэ. Хамтралын бууц их том боллоо.

	Өргөн хөндийд амьдрал буцална. Богинохон өдөр өнгөрч үдэш болгохуй туйлын шөнө нөмрөн айсуй. Бяцхан толгой дээр том цагаан урц шовойж эргэн тойронд түнэр хар хөвч тэнгэр сүлбэсэн өндөр уулс бараантана. Салхи тэнгэрт хөвөх бараан үүлсийг уулсын цаст оргилд хөөн мөргүүлснээ, хэсэг хэсгээр нь урж тастан умар зүг авч одно.

	Урцны оройд улаан туг намиран хийсэж түүн дээр «Ленин хоктон» хамтрал гэсэн үг туяаран байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]



	




	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

